
СТЕНОГРАФСКИ БЕЛЕШКИ

од Триесет и петтата седница на Собранието       на Република Македонија, одржана 

на 29 март 2007 година

Седницата се одржа во Собранието на Република Македонија, сала 1 со почеток во 11,26 часот.

Седницата ја отвори и на неа претседаваше господинот Љубиша Георгиевски, претседател на Собранието на Република Македонија.

Љубиша Георгиевски: Дами и господа пратеници ја отворам Триесет и петтата седница на Собранието на Република Македонија.

Пратениците: Александар Николовски, Андреј Жерновски, Зоран Витанов, Љубчо Георгиевски, Горан Мисовски, Дарко Димитриевски, Владо Бучковски, Арбен Џафери, Мендух Тачи, Даут Реџепи, Абудали Вејсели, Блерим Беџети, Сафет Незири, Џеват Адеми, Рафис Алити, Теута Арифи, Али Ахмети, Агрон Буџаку, Фазли Велиу, Садула Дураку, Зумрете Јакупи, Азис Положани, Селвие Салију, Ајше Селмани и Тахир Хани ме известија дека се спречени да присуствуваат на седницата .

На седницата се поканети претседателот на членовите на Владата на Република Македонија.

Владата на Република Македонија достави одговори на пратеничките прашања поставени од пратениците Благој Зашов, Фијат Цаноски, Иван Анастасовски и Јани Макрадули.

Министерот за транспорт и врски достави одговори на пратеничките прашања поставни од пратениците Фијат Цаноски, Тале Герамитчиоски, Благородна Цветковска и Роза Топузова-Каревска.

Министерот за образование и наука достави одговори на пратеничките прашања поставни од пратениците Марјанчо Николов и Тале Герамитчиоски.

Министерот за труд и социјална политика достави одговор на пратеничкото прашање поставено од пратеникот Анета Стефановска. 

Министерот за надворешни работи достави одговори на пратеничките прашања поставени од пратениците Благородна Цветковска и Илинка Митрева. 

Министерот за финансии достави одговор на пратеничкото прашање поставено од пратеникот Весна Бендевска.

Министерот за локална самоуправа  достави одговор на пратеничкото прашање поставено од пратеникот Весна Бендевска. 

Министерот за економија достави одговори на пратеничките прашања поставени од пратениците Марјанчо Николов и Анета Стефановска.

Министерот за здравство достави одговор на пратеничкото прашање поставено од пратеникот Панче Дамески.

Министерот за внатрешни работи достави одговори на пратеничките прашања поставени од пратениците Агим Рамадани и Благородна Цветковска.

Бидејќи одговорите на министерот за внатрешни работи на пратеничките прашања поставени од пратениците Агим Рамадани и Благородна Цветковска содржат податоци од доверлив карактер, ги молам пратениците Агим Рамадани и Благородна Цветковска, доколку сакаат да постават дополнителни прашања, тоа да го сторат без изнесување на податоците од доверлив карактер.

Доколку пратениците Агим Рамадани и Благородна Цветковска, при поставување на дополнителните прашања, имаат намера да изнесат податоци содржани во одговорот што се од доверлив карактер, Собранието треба да одлучи да работи без присуство на јавноста.

Согласно Уставот на Република Македонија и Деловникот на Собранието за исклучување на јавноста, Собранието одлучува без претрес, со двотретинско мнозинство на гласови, на предлог на претседателот на Собранието, Владата или најмалку 20 пратеници.

Го молам министерот  за внатрешни работи ова да го има предвид при давањето на одговорите на дополнителните прашања.

Го молам пратеникот Агим Рамадани да се произнесе дали е задоволен од одговорот на министерот за внатрешни работи, кој е од доверлив карактер или сака да постави дополнително прашање.

Чинам дека пратеникот Агим Рамадани не е присутен.

Го молам пратеникот Благородна Цветковска да се произнесе дали е задоволна од одговорот на министерот за внатрешни работи, кој е од доверлив карактер или сака да постави дополнително прашање.

Има збор пратеникот Благородна Цветковска.

Благородна Цветковска: Благодарам претседателе.

Почитувани министри на Владата на Република Македонија, добив одговор на пратеничкото прашање што беше поставено до министерот за внатрешни работи.

Делумно сум задоволна, меѓутоа во писмена форма ќе поставам дополнителни прашања.

Љубиша Георгиевски: Благодарам.

Го молам пратеникот Благој Зашов да се произнесе дали е задоволен од одговорот добиен од Владата на Република Македонија или сака да постави дополнително прашање.

Има збор пратеникот Благој Зашов, повелете.

Благој Зашов: Благодарам господине претседателе.

Почитувани министри, почитувани колеги, 

Имам дополнително прашање и тоа гласи:

Благодарам најпрво на исцрпниот одговор за тоа со кои закони и други акти е уредена постапката за следење на исполнувањето на обврските на оние кои ги купија претпријатијата со мнозински државен капитал.

Најголемиот дел од процедурата, што ми беше објаснета во одговорот и претходно ми беше позната и затоа моето прашање не се однесуваше на тоа. Моето прашање беше многу поконкретно.

Имено, јас и многу наши сограѓани сакаат да знаат дали државните органи кои беа или и сега се надлежни да го контролираат исполнувањето на обврските од договорите со кои некои лица ги купија претпријатијата со државен капитал?

Во конкретниот случај јас појдов од последиците. Наместо новите сопственици или новите газди, како некој ги вика, оние кои се збогатија купувајќи по ефтини цени вредни државни фирми, наместо тие да ги разработат тие фирми, во нив да вложат дополнителни средства и да ги вратат отпуштените работници, се случи спротивното. Новите сопственици не ги вратија отпуштените работници и некои од нив сега, еве се пред Собранието од другата страна во паркот. Тие, новите сопственици ги распродадоа или сеуште ги распродаваат атрактивните делови на фирмите и парите не ги вложуваат во нив, туку купуваат нови фирми, нови и скапи возила, градат палати итн.

Можеме да констатираме дека претходните влади практично само распродаваа и не водеа сметка дали се исполнуваат обврските од договорите. Да беше тоа случај, немаше да има толку многу невработени, вклучително и оние кои се сега под шаторите, наспроти Собранието.

Имено, беше формирана Агенција за приватизација за да го продаде или, подобро речено, да го раскрчми државниот капитал на подобни лица, со моделот менаџерски тимови. И тоа таа многу успешно го направи. Но, кога треба да контролира што се случува со исполнување на обврските од тие купопродажни договори, таа беше укината. Нејзината надлежност е пренесена на Министерството за финансии и на Министерството за економија. Соодветна надлежност и порано имаа и продолжија да имаат и Јавното обвинителство и Јавното правобранителство.

И, што корист од таквата надлежност? Ако во одговорот на моето прашање се вели “дека Министерството за финансии ќе го следи исполнувањето на купопродажните договори и иницира постапки за извршување на преземените обврски од новите сопственици”, ако во одговорот на моето прашање се вели дека “доколку постои основано сомнение за оштетување на општествениот и државен капитал, се врши финансиска, сметководствена и правна контрола над законитоста на постапката за трансформација на претпријатијата со општествен капитал и продажбата на акциите и уделите издадени врз основа на општествениот и државен капитал” и на крајот, ако во одговорот на моето прашање се вели дека “ Владата на Република Македонија преку инспекциските органи и преку Комисијата за приватизација, како и преку другите органи предвидени со Законот (имено, Јавното обвинителство, Јавното правобранителство) сукцесивно ќе врши”, во одговорот се кажува во идно време, како да до сега не вршеле или не требало да вршат “преглед над преземените и остварени обврски од приватизацијата на одделни претпријатија”.

Молам, сите овие надлежни органи, предлагам, во рок од 3 месеци да извршат преглед на обврските од купопродажните договори за продажба на фирмите со државен капитал од 2000 година наваму, да покренат постапки предвидени со Законот и во овој рок да го известат Собранието кои се тие сопственици на фирми купени со дисконти кои не ги исполнија обврските, но и да преземат, се разбира, соодветни мерки против нив.

На одоговорот, на вториот дел од моето прашање, исто така не сум задоволен. Во оваа прилика, сепак, ќе ја пофалам Владата за сите мерки што ги презема за решавање на проблемот на невработеноста, како еден од нејзините посериозни приоритети. Изготвувањето на Оперативниот план за активни политики за вработување за 2007 година, со  5 вида на мерки за вработување е исто така значајно.

Во одговорот на моето прашање, исто така, се вели дека Владата обезбедила 297,6 милиони денари за реализација на планот на вработувањето. Но, да видиме колку луѓе ќе можат да се вработат со овие мерки? Тоа се 1000 лица долгорочно невработени постари работници, приматели на социјална помош. 500 оние кои ќе се вработат во семејниот бизнис, 400 невработени во неразвиените региони во извршување на градежни работи и еколошки проекти и 600 самохрани  родители и деца без родители и хендикепирани лица или вкупно 2500 лица, според овие мерки.

Другите мерки за поттикнување на повторното вработување на невработените лица се нејасни. Меѓу овие невработени се спомнуваат и таканаречените стечајци. За нив се бара решение во рамките на Законот за поттикнување на вработувањето. Се планира некаков надоместок за работодавците за плаќање на придонесот на пензиско и инвалидско осигурување на нововработените од 3000 денари месечно по работник.

Во одговорот на моето прашање, Владата одговара дека за невработените лица на кои им престанал работниот однос поради стечај, Владата ќе се залага за поголем опфат, заради нивно повторно вработување. 

Сите овие мерки се добри. Верувам дека ќе помогнат да се намали невработеноста, толку колку што е и предвидено со оваа програма. Но, сепак, тоа е скромно.

Од друга страна, што станува со решавање на проблемот на невработените со над 25 години стаж и над 54 години старост? Дали овие мерки се несоодветни во овој момент за да се одговори на барањето на невработените стечајци? Дали тие наскоро, по некоја од горенаведените мерки и ќе бидат вработени со нивната возраст и кој треба да ги вработи? Дали тие исти газди кои ги отпуштиле, свесно заборавија на нив, иако дури имаа обврска за тоа, според потпишаните договори. Сега треба да ги  молиме и да им нудиме дури по 3000 денари по невработен месечно за да се смилуваат и да вработат по некој стечаец. Мислам дека не. 

Државата е таа што треба да гарантира, оние кои се збогатиле на сметка на општството и работниците, да ги исполнат своите обврски или самата таа да го реши статусот со посебен закон, а тоа да го наплати од оние кои не ги исполниле обврските од договорите.

И да биде јасно, не станува збор за секој оној кој поради стечај го изгубил работното место, не станува збор, ниту за оние кои  можат да го изгубат во иднина своето работно место, ако бидат отпуштени од некое јавно претпријатие. Зборуваме само за оние кои се жртви на приватизацијата, таква каква е спроведена од досегашните Влади. 

И да заклучам. . .

Љубиша Георгиевски: Господине Зашов времето ви истече. 

Благој Зашов: Заклучувам господине претседателе. Еве го дополнителното прашање конечно. 

Надлежните органи по барање на Владата да изготват преглед на фирмите со неизвршени обврски од купопродажните договори, или на друг начин пренесената сопственост на фирмите со државен капитал, да покренат постапки предвидени со закон за исполнување на обврските што произлегуваат од тие договори, да покренат административни судски постапки за враќање на имотот во државна сопственост, таму каде што тоа е можно, односно да наплатат пенали и друг вид на казни предвидени со купопродажните договори. 

Мислам дека и ова е борба против организираниот криминал, за што не сум сигурен дека во ова нема токму таков криминал, вклучително и на поединци од Владата. 

Молам исто така, Владата уште еднаш да го разгледа проблемот со невработените, настанати по основ на продавање на фирмите со државен капитал и да предложи соодветно решение за надминување на тешката состојба во која се наоѓаат овие лица. Благодарам. 

Љубиша Георгиевски: Го чувме, тука имаме едно дополнително прашање на почетокот, потоа имаме предлог до Владата за испитување од три месеци и имаме уште едно дополнително прашање, кое што го добивме сега. Претпоставувам дека цела дискусија, цела адреса се однесува на Владата, бидејќи вие коментиравте одговор од Владата. 

Значи, прашањата се однесуваат на Владата. 

Дали Владата ќе одговори сега или ќе одговори писмено. 

Има збор министерот за финансии. 

Трајко Славески: Почитуван претседателе, благодарам. 

Почитуваниот пратеник Зашов еден добар дел од одговорот на неговото прашање е што го подготви министерот, или Министерството за финансии и мислам дека на тоа немаше забелешки, затоа што одговорот беше исцрпен, се повикуваше на досегашната регулатива, досегашната практика. 

Дополнителното прашање се однесува на нешто што е надлежност и документација во Министерството за економија, затоа што по престанокот со работа на Агенцијата за трансформација на претпријатија со општествен капитал, или познатата Агенција за приватизација, од овој домен документацијата премина и се наоѓа во Архивата на Министерството за економија. Не сакам да зборувам од името на колешката министер за економија, затоа што е упатено прашањето до Владата, со помош на Министерството дополнително треба да се погледне документацијата и ќе биде доставен одговор. Но, дозволете, дел од дисксијата на господинот Зашов и неговото незадоволство од одговорот беше повеќе негово гледање на работите во однос на некои предлози и политики на Владата, што не е пратеничко прашање. Благодарам. 

Љубиша Георгиевски: Благодарам и јас. Го молам пратеникот Фијат Цаноски да се произнесе дали е задоволен од одговорот добиен од Владата на Република Македонија, или сака да постави дополнително прашање. (Не е тука). 

Го молам поратеникот Иван Анастасовски да се произнесе дали е задоволен од одговорот добиен од Владата на Република Македонија, или сака да постави дополнително прашање. 

Има збор пратеникот Иван Анастасовски. 

Иван Анастасовски: Благодарам почитуван пртседателе, почитуван премиер, претставници на Владата, колеги пратеници, 

Го гледам одговорот на моето прашање, иако моето прашање беше нешто во контекст со она што го говореше пратеникот Благој Зашов, но се однесуваше само конкретно за стечајните постапки во општина Куманово, бидејќи со години, искрен да бидам тоа не засега во нашата општина и јас секогаш преку пратенички прашања реагирам и барам начин како полека дел од тие стечајни постапки да се разрешуаат во Куманово. 

Гледам опширен одговор, содржан, да бидам искрен и сега кога се размислувам како да одговорам дали сум задоволен, или не сум, не знам навистина, како тука да се определам. Ако речам сум задоволен ништо не сум направил со тоа. Ако речам дека не сум задоволен, треба во контекст на колегата Благој Зашов да поставам дополнително прашање. Јас само вака ќе прокоментирам кратко. 

Значи, извадено од последните два пасуси од долгиот одговор на Владата на Република Македонија ќе цитирам: “со оглед на тоа дека дел од проблемите при решавањето на сетечајните постапки се јавуваат имотно правни односи, претставници од Одделението за стечај при Министерството за економија, заедно со претставниците од надлежниот суд во Куманово ќе создадат активности за надминување на наведените проблеми. 

Второ, за разрешување на ова прашање, Владата на Република Македонија преку надлежните министерства инсистира, водење на стечајни постапки да се сведе на разумен рок, соодветен на карактерот на стечајот”. Затоа реков ниту ќе заземам став задоволен, ниту незадоволен. Ќе замолам, ова до крај да се реализира, оваа агонија која трае со стечајните постапки во општина Куманово, да се стави крај на тоа и верувам дека Владата со тоа ќе го врати индустрискиот сјај на општина Куманово како што и доликуваше години наназад. Ви благодарам. 

Љубиша Георгиевски: Господине Анастасовски можам ли овој ваш коментар да го третирам како воздржување од дополнително прашање. Добро, во ред. 

Го молам пратеникот Јани Макрадули да се произнесе дали е задоволен од одговорот добиен од Владата на Република Македонија или сака да постави дополнително прашање. 

Има збор пратеникот Јани Макрадули. 

Јани Макрадули: Благодарам претседателе. 

Сфатете го ова како воздржување од дополнително прашање. Јас само ќе констатирам дека одговорот од вице премиерот, одговорен за европските интеграции госпоѓата Коневска, практично го одговара и неодговореното прашање до премиерот Никола Груевски.

Имено, моето прашање кое беше поврзано, или се поврзани двете прашања, дали Владата има јасна стратегија за водење на преговорите за пристапување кон ЕУ, и дали ќе добиеме почеток на преговори за време на претседавањето на ЕУ кога Германија е преседавач, како што во Утрински весник на 18.10. истакна господинот Груевски, или на 3.11. истакна господинот Антонои Милошоски. 

Од одговорот читам дека Владата е цврсто решена да го исполни својот дел од обврските на патот кон Европската интеграција, како на крајот на 2007 година би можел Европскиот совет да донесе одлука, би можел, да донесе одлука за отпочнување на преговорите за пристапување на Република Македонија во ЕУ, во првата половина на 2008 година. Што значи дека господинот Груевски сега и не мора да одговори, значи и не мора да го добиеме почетокот на преговорите додека Германија е претседавач. Одговорот е коректен, но за жал, мислам дека не само јас, туку и сите граѓани се незадоволни од ова пролонгирање на датумот. Благодарам. 

Љубиша Георгиевски: Го молам пратеникот Тале Герамитчиоски да се произнесе дали е задоволен од одговорот добиен од министерот за транспорт и врски, или сака да постави дополнително прашање. 

Има збор пратеникот Тале Герамитчиоски. 

Тале Герамитчиоски:  Благодарам претседателе, сосема кратко прашањето се однесуваше за висината на средствата предвидени во програмата на фондот за магистрални и регионални патишта на Република Македонија за 2007 година, за патниот правец Градско - Прилеп и е даден одговор дека се обезбедени средства од висина од 3 милиона денари. 

Тие средства се можеби доволни само за обновување на хоризонталната сигнализација и ако министерот е задоволен од овие средства и јас сум задоволен. Благодарам. 

Љубиша Георгиевски: Господинот Фијат Цановски сеуште не заземал место во салата. Има уште едно прашање, треба да се произнесе дали е задоволен од одговорите добиени од министерот за транспорт и врски, но не е присутен.

Го молам пратеникот Благородна Цветковска да се произнесе дали е задоволна од одговорот добиен од министерот за транспорт и врски, или сака да постави дополнително прашање. 

Има збор пратеникот Благородна Цветковска.

Благородна Цветковска:  Благодарам претседателе. 

Јас за ова пратеничко прашање, до каде се активностите во врска со отворање на граничните премини Крива Паланка, Обуд - Трбовиште и Крива Паланка, Голеш - Босилеград. Добив одговор и од Министерството за транспорт и врски, а истовремено добив одговор и од Министерството за надворешни работи. 

Гледам дека идентични се одговорите и не знам дали да одговорам сега, или кога ќе дојде ред на министерот за надворешни работи. 

И покрај тоа што се однесува за едно исто прашање, да се заблагодарам на одговорот на министерот за транспорт и врски. Доста опширно дал одговор во писмена форма, но со привремено решение за издавање на пропусници на месното население на овие краеви. Ќе бидам задоволна тогаш, кога трајно ќе се реши проблемот на граѓаните. Веројатно сега само привремено се решава проблемот на месното население. Во секој случај сум задоволна од одговорот. Благодарам. 

Љубиша Георгиевски: Го молам пратеникот Роза Топузова Каревска да се произнесе дали е задоволна од одговорот добиен од министерот за транспорт и врски, или сака да посави дополнително прашање. 

Има збор пратеникот Роза Топузова Каревска, повелете. 

Роза Топузова Каревска:  Благодарам почитуван претседателе, почитувани колеги пратеници, почитиван премиер, почитувани претставници министри на Владата на Република Македонија, 

Јас навистина, како конструктивна опозиција би сакала на почетокот иако не го гледам тука министерот за транспорт и врски, мислам дека тука е заменикот, да се заблагодарам за експедитивноста на одговорот. Навистина, одговорот на моето пратеничко прашање стигна само за неколку дена и немам дополнително прашање, но сакам овде да изразам надеж дека повикувајќи се на последната реченица, се работи на остварување на право на група  граѓани во однос на легализирање на градбите, што е многу сериозна и загрижувачка ситуација, не само во Скопје, туку во цела Република Македонија, и дека поконкретно за градба во општината Кисела Вода. Засегнати се граѓаните со одземање на ингеренциите на општина Кисела Вода, што ќе се случи понатаму со постапката која е во тек и  тука меѓу другото, во одговорот вели дека согласно, доколку постапката за легализација на наведената градба и докажувањето на сопственоста која е наведена од ваша страна, значи во моето прашање спаѓа во работите за која е одземена надлежноста на општина Кисела Вода, истата ќе продолжи да се спроведува согласно законските прописи. Се надевам дека ова се однесува дека ќе продолжи да се спроведува. Во меѓувреме, дојде и министерот за транспорт и врски, значи не знам дали го слушна почетокот на моето прашање, јас му се заблагодарив за експедитивноста, немојте да сфатите дека ова е по прилепска линија, но навистина, го добив за неколку дена одговорот и се надевам дека Министерството ќе постапи онака како што овде е наведено и почитувајќи ги законските прописи ќе им излезе во пресрет на овие граѓани, кои што навистина во овој момент се наоѓаат во многу тешка незавидна состојба. 

Не би ги елаборирала сега состојбите кои што ги имаме со нелегализираните градби, од кои што сепак, најголема штета трпат граѓаните. 

Секако, ја поддржувам Владата во напорите за справување со урбаната мафија, но би замолила како пратеник, како претставник на граѓаните, да го има на ум тоа дека најголемата штета од сето ова ја трпат граѓаните и во рамките на законските  можности да им се помогне на сите овие заинтересирани лица. Ви благодарам. Немам дополнително прашање.

Љубиша Георгиевски: Благодарам и јас. 

Го молам пратеникот Тале Герамитчиоски да се произнесе дали е задоволен од одговорот добиен од министерот за образование и наука, или сака да постави дополнително прашање. 

Има збор пратеникот Тале Герамитчиоски, повелете. 

Тале Герамитчиоски:  Благодарам претсе​дателе. 

Не сум задоволен од одговорот и би сакал да поставам дополнително прашање до Владата на Република Македонија, до премиерот, бидејќи очигледно е, дека Министерството за образо​вание и наука не сака да ги преземе надлеж​ностите кои што им се дадени со закон. За што станува збор? Наставник во основно училиште, односно во одделенска настава во училиштето Кире Гавриловски во Прилеп во септември до​бива едностран раскин на договорот на работен од​нос, само затоа што е член на СДСМ. Значи, пос​ле тоа Државнинот просветен инспек​тор, доне​сува решение во кое што му наложува на вд.,​ директорот да го поништи тоа решение. Држав​ниот трудов инспектор, донесува исто так​во решение.

Второ степениот орган, значи министерот за труд и социјални работи, донесува две такви решенија во кои што му  наложува на вд., директорот да го поништи тоа решение. 

Основниот суд во Прилеп донесува решение во кое што му наложува на вд., директорот да го поништи отказното решение. Апелациониот суд во Битола го потврдува решението на Основниот суд на 13.02.2007 година. Значи поминува скоро месец ипол и новиот вд., директор не постапува по Одлуката на судот. 

Јас поставувам дополнително прашање: Има ли желба и капацитети оваа Влада да спроведува законитост во Република Македонија и да ги штити интересите на граѓаните без разлика која е нивната политичка определба. 

Љубиша Георгиевски: Владата доби дополнително прашање. Сега е на ред Владата. 
Јован Лазаров: Министерството за образование и на​ука ги презема сите ингеренции согласно зако​нот и ние немаме по закон право да се ме​ша​ме во кадровската политика на училиштето, ту​ку доколку има прекршување, ние преку наши​те инспекциски служби, кои ги испраќаме на те​рен на лице место укажуваме на директорите за од​редени пропусти. Така што ние ги исцрпивме наши​те мерки предвидени со закон. 

Љубиша Георгиевски: Го молам пратеникот Мар​​јанчо Николов да се произнесе дали е задо​во​лен од одговорот на министерот за образо​ва​ние и наука, или сака да постави допол​ни​тел​но пра​шање. 

Има збор пратеникот Марјанчо Николов.

Марјанчо Николов: Благодарам, почитуван прет​​се​​дателе, почитувани колеги, почитуван премиер, министри, 

Во однос на моето прашање околу изградбата во училшната зграда во с. Оризари Велешко, добив одговор од Владата би сакал да поставам и неколку дополнителни прашања. Во одговорот стои дека натамошната изградба на училиштето е предвидено во програмата за изградба и реконструкција на основните  училишта во 2007 година, утврдено од страна на Министерството, но таа програма сеуште не е усвоена од страна на Владата. Би сакал да прашам кога Владата планира да ја усвои програмата. Дали  предвидените средства се доволни да се заврши комплет училишната зграда во с.Оризари и да се отпочне наставата во наредната учебна година во ново училишна зграда во ова село. Бидејќи ако сега се усвои програмата и ако се распише тенднер поминуваат најмалку уште два до три месеци за да се избере најдобар изведувач и се доведува во прашање навременото завршување на оваа училишна зграда, а она што го кажаа жителите на селото Оризари во Велешко, тие се децидни дека наредната учебна година во ова село нема да започне доколку не се заврши новата училишна зграда. Затоа би замолил од страна на Министерството да ми одговорат кога ќе почне реализацијата на оваа програма, колку средства се предвидени и дали се доволни за завршување на оваа училишна зграда и нејзино ставање во функција за наредната учебна година. Благодарам. 

Љубиша Георгиевски: Благодарам. 

Заменик на министерот за образование, повелете. 

Јован Лазарев: Програмата за реконструкции и инвестиции во училиштата во Република Македонија е помината на Владата. Денес во Службен весник на Република Македонија излегува. Како што стои во основната информација Министерството има предвидено околу 100 илјади евра за оваа намена, цениме дека тие средства се доволни за реконструкција на училиштата и сега согласно законските одредби, ние веќе од утре страртуваме од реализација на оваа програма.

Љубиша Георгиевски:  Благодарам.

Го молам пратеникот Анета Стефановска да се произнесе дали е задоволно од одоговорот добиен од министерто за труд и социјална политика или сака да постави дополнително прашање. 

Има збор пратеникот Анета Стефановска.

Анета Стефановска: Почитуван претседателе, почитуван премиер на Влада, почитувни колеги пратеници.

Прашањето беше во врска со акционерското друштво Жито Битола, дека не се наплатени придонесите за пензиско и инвалидско осигурурање и што е преземено од страна на министерството. На крајот пишува дека состојбарта континирано се следи и по создавањето на услови за вршење на надзор и увид во документацијата кај работодавачот ќе се констатира состојбата во врска со неисплатените плати и придонеси и во рамките на законските овластувања ќе бидат преземени соодветни мерки. 

Сакам да го замолам министерот конкретно, кога ќе има конкретни сознанија да ми  доодговори на прашањето, за да можам јас на луѓето да им одоговорам по добиените нови сознанија. Благодарам.

Љубиша Георгиевски:  Господине министер, сега ќе одговорите или?

Љупче Мешков: Така стои во одговорот од министерството дека испекторот за труд сака да извеши увид во документацијата. Меѓутоа, со оглед дека работните обврски не се извршуваат во фирмата, таа е затворена, инспекторот не е во можност да го направи тој увид. Како што рече почитуваната пратеничка штом се создадат таквите услови, инспекторот ќе направи увид во документацијата и ќе види дали е постапетно согласно законските прописи при давањето на отказ на 12-те работници и што е со преостанатиот ненаплатен долг по основ на неплатени придонеси за пензиско и инвалидско осигурување. Значи, тоа го следиме и прва прилика штом се создадат услови, ние веднаш ќе дадеме одговор што е направено.

Љубиша Георгиевски: Благодарам.

Го молам пратеникот Благородна Цветковска да се поизнесе дали е задоволна од одгоровот добиен од министерот за надворешни работи или сака да постави дополнително прашање.

Има збор пратеникот Благородна Цветковска, повелете.

Благородна Цветковска: Благодарам претседателе.

Ова се однесува на истото пратеничко прашање за активностите околу премините Крива Паланка, Трговиште и Крива Паланка, Голеш, Босилеград. Јас реков дека добив два одговори и од Министерството за транспорт и врски и од министерот за внатрешни работи. Не знам дали е тука присутен да се заблагодарам на исцрпниот одговор. Навистина, во писмена форма е дадено, со тоа што кога ќе се создадат услови да можат да бидат трајно отворени овие гранични премини, а сега за сега издавање пропусници за да се реши проблемот на месното население од овие краеви. Јас благодарам  и сметам дека до крај сериозно и одговорно ќе си ја завршат својата работа. Благодарам.

Љубиша Георгиевски:  Благодарам и јас.

Го молам пратеникот Илинка Митрева да се произнесе дали е задоволна од одговорот добиен од министерот за надворешни работи или сака да постави дополнително прашање.
Има збор пратеникот Илинка Митрева, повелете.

Илинка Митрева: Господине претседателе, јас не можам да ви кажам дали сум задоволна или не задоволна од одговорот добиен од министерот за надворешни работи, бидејќи тој стигна непосредно пред седницата. 

Во оваа прилика сакам да го охрабрам премиерот Груевски и понатаму да ги дисциплинира своите министри со полн капацитет и навремено да ги обавуваат своите должности, во кои што спаѓа и одговорот на пратенички прашања.

Министерот за надворешни работи имаше еден месец да одговори на сериозно прашање од државен приоритет, но тоа го стори дури денес непосредно пред седницата. Затоа, би сакала и вас да ве замолам, доколку е тоа можно на наредната седница да се изјаснам по одговорот на министерот Милошоски. 

Љубиша Георгиевски: Не знам каде закаснил одговорот, но јас тој одговор го добив и го прочитав пред два дена. Не спорам со вашата изјава, но сакам и ова да се знае дека пред добри два дена го добив тој одговор од Министерство за надворешни работи. Во таа смисла немате дополнително прашање.

Илинка Митрева: Не можам да имам, затоа што не сум го прочитала одговорот. Денес го добив пред влегувањето, непосредно пред влегувањето во салата, господине Георгиевски. 

Љубиша Георгиевски: Нека го решиме тоа, се уште можеме и деловнички и на следната седница ако сакате да го повторите.

Го молам пратеникот Весна Бендевска да се произнесе дали е задоволна од одговорот добиен од министерот за финансии или сака да постави дополнително прашање. 

Има збор пратеникот Весна Бендевска, повелете.

Весна Бендевска: Со оглед на тоа што минатата седница поставив две прашања до иститот министер, господинот Славески, јас најпрво ќе дадам мое видување на одговорот што го добив на поставеното прашање околу случајот со министерот Ташковиќ. Не да не сум задоволна од одговорот на министерот Славески, туку изразувам многу сериозна загриженост дека Република Македонија влегува во еден многу темен период. Бидејќи кога министер за финансии, кој според Законот за органи на државна управа ќе го запрашате околу трошење на буџетски средства и ставки, а тој во својот одговор се прогласува за ненадлежен, тогаш ние сите треба да се запрашаме каде оди Македонија. Досега видовме упади во култура, во спорт, но кога министер за финансии на поставено пратеничко прашање, кое да потсетам, е уставна институција на која Владата и нејзините претставници се должни да дадат одговор, добивате одговор за ненадлежност, тогаш тоа е навистина сериозен одговор. Ова е втор пат почитуваниот Славески да се прогласува за ненадлежен кога поставувам прашање околу висината на средствата за кампањите што ги води Владата предводена од премиерот Груевски во кое ме упатува да се обратам до Владата за да добијам конкретен податоток колку кошташе првиот пат кампањата Сто дена Влада, под наслов Остваруваме. 

Второто прашање, ако добро се сеќавате, го поставив за тоа колку кошта кампањата околу идната прва инвестиција за која е надлежен господинот министер Ташковиќ.

Почитувани пратеници, почитувани претставници на Влада и почитувана македонска јавност, јас овој одговор од Владата ќе го доставам веднаш после оваа седница и до претставниците на медиумите за да бидат убедени на кој начин се дерогира институцијата пратенички прашања. Ќе ви го прочитам одоговорот што го добив од Владата на Република Македонија, кој гласи: 

“Врз основа на дописот кој беше доставен до нашата Канцеларија”, јас го доставив до Владата на Република Македонија, а добив одговор од “Канцеларија”. Продолжувам: “Нашата Канцаларија во однос на вашите прашање би сакале да ве информираме дека кампања воопшто немаше. Временскиот период за реализација на една кампања е од 4 недели до 4 месеци. Имало отчет од 5 дена”. Иако македонската јавност беше бомбандирана во сите печатени и електронски медиуми, со кампањата Остваруваме. Отчет е форма на покажување на одговорност кон граѓаните и израз на волја за транспарентно и професионално работење”. 

Почитувани пратеници, јас навистина најсериозно си го поставувам прашањето, има ли смисла да се одржуваат вакви седници, кога е очигледно  дека 7 месеци Владата на Груевски не сака, нема волја, ниту капацитет да одговара за начинот на кој ги користи буџетските средства односно парите на граѓаните на Република Македонија. Дерогирањето на ваквата институција, господине претседател на Собрание, е во ваша надлежност. Ние мораме да направиме сериозен напор да добиваме  конкретни, презизни одговори на конкретни и прецизни прашања кои ги поставуваме согалсно Уставот и Деловникот за работата на Собранието на Република Македонија. 

Нема да се откажам од мојот обид да добијам одговор за кои е заинтересирана македонската јавност. Затоа, го повикувам и повторно го прашувам министерот Трајко Славески, дали ги познава сопствените ингеренции кои ги добил како министер за финансии, согласно Законот за органите на државна управа. Дали има намера да ми одгорови точно и прецизно, колку денари македонската јавност ја чинеше кампањата односно отчетот Остваруваме и колку пари македонските граѓани ги чини кампањата Македонија инвестициски рај и најновата кампања Македонија земја на информатичари итн.

Господине Славески од вас и само од вас, вие сте задолжен чувар на касата на Република Македонија, да ми одговорите прецизно и точно колку пари се потрошени за овие кампањи. Ви благодарам.

Љубиша Георгиевски: Благодарам.

Господата министри за финансии и за транспорт и врски се јавија за збор.

Одиме по тој редослед.

Има збор господинот министер за финансии, повелете.

Трајко Славески: Одговор само на првото прашање ќе дадам и тоа за ингеренциите, а одговорот е да. 

Љубиша Георгиевски: Благодарам.

Мислам дека на овој дел немаме право да отвораме понатаму полемика. На усните прашања ќе има и дополнително прашање. 

Го молам пратеникот Весна Бендевска да се произнесе, дали е задоволна од одговорот добиен од министерот за локална самоуправа или сака да постави дополнително прашање.

Има збор пратеникот Весна Бендевска, повелете.

Весна Бендевска: Треба ли јас да ви одговорам, господине министре, во ваш стил, не? 

Господине минстер јас поставив сериозно прашање, на кое очекувам сериозен, писмен одговор  од ваша страна. 

Љубиша Георгиевски: Јас се извинувам што се вмешувам во оваа симпатична полемика, но не постои во реториката посериозен одговор од ДА и НЕ. Тоа се најсериозни одговори во науката за реториката. Науката не познава посериозен одговор, па според тоа имам право објективно тој одговор да го земам за сериозно. 

Застанавме кај локална самоуправа, госпоѓо Бендевска, тука ве прашав, дали сте задоволни со одговорот. Вашето прашање е упатени до локална самоуправа.

Весна Бендевска: Благодарам претседателе.

Не сум задоволна од одговорот што го добив од министерот Коњановски, бидејќи е направен сериозен обид, на место да се одговори на прашањето кое беше уредно и прецизно и објаснето и поставено, дали Владата го кочи процесот на децентрализација, особено околу обидот за децентрализација на државното градежно земјиште. Го спомнав примерот со општина Струмица. 

Затоа, сакам да поставам дополнително прашање. Што сторивте вие господине Коњановски како мошне надежен и амбициозен министер за локална самоуправа, кој деновиве многу сериозно ни елаборираше дека има намера да го донесе Законот за рамномерен регионален развој, што точно вие сторивте да помогнете на општина Струмица околу влезот, околу реализацијата на странската инвестиција вредна 30 милиони евра од мултинационалната Грчко-Холандско-Шпанска компанија Стифилко, која е заинтересирана да гради 4 фабрики од текстилна, конзервна и електро индустрија. Значи, општината како што добро елаборирав веќе одвои 30 илјади евра сопствени средства има проблем со државното градежно земјиште. Барам писмен одговор дали и на кој начин ќе и помогнете на општина Струмица да добие реална странска инвестиција за разлика од инвестициите кои ги протежираат нашите летечки министри, за кои до овој момент не сме чуле дека донеле некаква странска инвестиција во нашата земја. Благодарам.

Љубиша Георгиевски: Госпоѓо Бендевска, ќе добиете писмен одговор на тоа прашање.

Го молам пратеникот Марјанчо Николов да се произнесе дали е задоволен од одговорот добиен од министерот за економија или сака да постави дополнително прашање.

Има збор пратеникот Марјанчо Николов, повелете.

Марјанчо Николов: Благодарам.

Од одговорот сум задоволен, но го задржувам правото дополнително писмено да поставам прашање, бидејќи мислам дека околу 670 работници од Порцеланка и дел од вработените од Лозар не се соодветно исплатени по однос на фесал аранжманот. Благодарам.

Љубиша Георгиевски:  Благодарам и јас.

Го молам пратеникот Анета Стефановска да се произнесе дали е задоволна од одговорот добиен од министерот за економија или сака да постави дополнително прашање. Има збор пратеникот Анета Стефановска, повелете.

Анета Стефановска: Благодарам претседателе.

Министерството за еконимија има делумен одговор , бидејќи по извршената контрола вели дека се очекува одговор од Министерството за финансии, управа за јавни приходи и нема сознанија Министерството за економија колку, кој и на кого е даден имотот под хипотека. За стечаен управник се определува господин Никола Јанковски и затоа ќе ја замолам министерката по добиените одговор да министерството го дополни одговорот. Благодарам.

Љубиша Георгиевски: Благодарам.

Го молам пратеникот Панче Дамески да се произнесе дали е задоволен од одговорот добиен од министерот за здравство или сака да постави дополнително прашање. 

Има збор пратеникот Панче Дамески, повелете.

Панче Дамески: Почитуван претседателе, почитуван премиер, почитувани министри, колеги.

Во врска со моето прашање за доизградбата на инфективното одделение во Прилеп јас сум задоволен со одговорот од министерот за здравство и се надевам дека наскоро ќе се заврши изградбата на инфективното одделение во Прилеп. Благодарам.

Љубиша Георгиевски: Благодарам.

Сега преминуваме на поставување на пратенички прашања.

Правата на оние што поставуват паратенички прашања на пратениците се, три прашања во рамките од 10 минути и едно дополнително прашање после тоа во рамките од 3 минути. 

Владата може да бидра дали ќе одговара атхок или писмено на прашањата што ќе бидат поставени. 

Повелете госпоѓо Бендевска, претпоставувам процедурално.

Весна Бендевска: Благодарам претседателе.

Бидејќи побаравте од мене мое мислење околу одговорите на пратеничките прашања, јас предочив дека сум добила веќе два одговори од министерот Славески. Не се произнесов околу второто прашање. Очекував да ме повикате. 

Љубиша Георгиевски: Повелете, грешката е или кај вас или кај мене, не е страшно, повелете.

Весна Бендевска: Прашањето ми беше околу средствата, кои директорот Управата за јавни приходи, господинот Горан Трајковски ги искористил за опрема на својот кабинет во рамките на Управата за јавни приходи. Не сум задоволна од одговорот што го добив од господинот Славески и сакам да го споделам не само со вас, почитувани колеги, туку и со македонската јавност. 

Господине Славески, тврдите дека УЈП дословно ги почитува одредбите на Владата дека во 2007 година ќе има нула непродуктивни буџетски расходи за автомобили, мебел и сл. Во ред. Понатаму велите дека навистина се потрошени пари, меѓутоа од ставката 481 реконструкција  на деловни објекти и наведувате, молеро-фарбарски работи 176.403, набавка, монтажа и инсталирање на компјутерска мрежа 168.150 денари, набавка транспорт и монтажа на ламинантен под 179 610, реновирање на санитарни јазли 176.095 денари, осветлување 178.345 денари.

Дозволете да изразам јавен сомнеж, сите овие ставки се многу малку под законскиот лимит кој го обврзува Јавното претпријатие за набавки од голема вредност односно за набавки кои подлежат според инструкциите од Законот за јавни набавки. Меѓутоа, се согласувам дека ставките токму толку коштале. Ве молам, господине Славески, да ми обезбедите и да ми одговорите дали постојат акти за набавки од мали вредности, со оглед на тоа што вредноста е под 3 илјади евра и да ми дадете дополнителен одговор на прашањето. 

Дали канцеларискиот мебел кој бил набавен, согласно тендер 6/06 за опремување на Канцеларијата за големи даночни обврзници е искористен во луксузниот кабинет на директорот Горан Трајковски. Бидејќи токму така стои во вашиот конкретен одговор каде што велите  - цитирам:

Канцелариски мебел во смисла на маси, бироа, фотељи и слично не биле набавени, бидејќи за уредување на дел од кабинетот искористен е постојниот канцелариски мебел набавен од претходното раководство за потребите на Канцеларијата за големи даночни обврзници.

Очекувам дополнителен писмен одговор, ви благодарам.

Љубиша Георгиевски: Добро, ќе добиете.

Збор побара министерот за финансии, повелете.

Трајко Славески: Благодарам.

Ќе обезбедиме дополнителен писмен одговор за прашањето, но мал устен коментар.

Прво, навистина извинување до почитуваната пратеник Бендевска, малку задоцнивме од вообичаените 10 дена со одговорот, а ќе и кажам зошто.

Затоа што Управата за јавни приходи по однос на ова сериозно прашање беше ставена под  скрутина на внатрешната контрола која сакаше да се убеди во наводите што овде ги даваме и јас целосно стојам зад ова што тука е презентирано.

Имено, ќе обезбедиме целокупна документација за извршените јавни набавки во мал обем, не подвлековте, беа извршени во 2006 година на крајот заради некои неопходни реконструкции кои повторно произлегуваат од нереализирани проекти од страна на претходната Влада.

Имено, дел од мебелот, се работи за четири столици и две-три бироа е искористен, претходно набавен, за една канцеларија за даночни обврзници која требало да биде сместена во простор купен на сомнителен начин во една зграда во центарот на Скопје која нема обезбедено дозволи и сеуште нема технички документи за нејзино вселување.

Канцеларијата за големи даночни обврзници таму не можеше да се смести. Обврзани со аранжманите со ММФ да и обезбедиме почеток на оваа институција ние обезбедивме простор во рамките на просторот во кој е сместена Генералната дирекција на УЈП и сосема мал дел од мебелот кој стои на залиха, неискористен, затоа што бил правен по мерка за други простории, е искористен за нормално функционирање на некои од просториите во Управата за јавни приходи.

Ќе следи писмен дополнителен одговор за ова што го побаравте.

Љубиша Георгиевски: Госпоѓо Цветковска, претпоставувам и вие процедурално, повелете.

Благородна Цветковска: Благодарам претседателе.

На 28 февруари поставив прашање до министерот за внатрешни работи и еве еден месец до ден денеска  одговор немам.

Мислам дека според собранискиот Деловник членот на Владата до кој е упатено прашањето треба да одговори усно на самата седница на пратенички прашања. До колку не е во можност да одговори веднаш, тогаш е должен да одговори писмено во рок од 10 дена.

Јас одговор немам.

Сметам дека ова е несериозен пристап, несериозна работа од министрите, тука е и премиерот, навистина деноноќно работат, но да не можат да одговорат на пратенички прашања, еве целата македонска јавност нека слушне, срамота е. Барем во писмена форма требаше да ни достават одговори, ако не можат усно на самата седница, а треба да бидат подготвени и тогаш да одговорат.

Мислам дека тоа им е работа, барем еден ден во месецот ги гледаме и треба усмено да одговорат за пред македонската јавност.

Да не го читам пратеничкото прашање, сметам дека министерот за внатрешни работи веројатно ќе ми даде некој одговор во врска со ова. Благодарам.

Љубиша Георгиевски: Благодарам и јас.

Има збор министерот за внатрешни работи, повелете.

Гордана Јанкулоска: Госпоѓо Цветковска, бидете спокојна во однос на вашето прашање од 22.02. одговорено е во рамките на законскиот рок, меѓутоа, претпоставувам дека поради администрацијата сеуште не сте го добиле, но еве јас преземам обврска да ви го доставам на самата седница писмено лично на вас одговорот на прашањето, до колку тоа е прифатливо за вас.

Љубиша Георгиевски: Благодарам.

Сега поминуваме на поставување на пратенички прашања.

Има збор господинот Тале Герамитчиоски, повелете.

Тале Герамитчиоски: Благодарам претседателе.

Моето прво прашање е до министерот за образование и наука господинот Сулејман Рушити, но за жал, прашањето се однесува директно до него, жал ми е што не присуствува, бидејќи предмет на прашањето е Спогодбата која министерот Рушити ја потпишал со Трговското друштво за градежништво, транспорт и угостителство увоз-извоз ДООЛ Охрид - Евронационал.

Ова прашање беше потегнато на вчераните вести на А1 телевизија.

Да кажам за јавноста, Евронационал од Охрид во 2001 година доби решение од тогашниот министер за образование и наука за изградба на Гимназијата “Зеф Љуш Марку” од средствата од ТЕЛЕКОМ, и покрај тоа што не беше прворангирана фирма на тендерот.

Понатаму, под некои чудни околности веднаш добива аванс од без малку 30 милиони денари и тоа е клучниот податок во целата сторија по кој наредното раководство во Министерството односно наредната влада никако не можеше да го раскине договорот иако постојано не се одговараше на обврските утврдени со динамиката во Договорот за изградба на училиштето.

Се до 2004 година кога надзорниот орган во писмена форма достави извештај до тогашниот министер Положани дека не е исполнета динамиката, но уште поважно, не е исполнет оној квалитет дефиниран во договорот. Еве како еден пример наместо плоча од 20 см. утврдено е дека е поставена плоча од 10 см. и тогаш имаше одличен правен основ конечно да се прекине договорот со оваа фирма. Таа странка тужеше и тужбите беа започнати од двете страни. Во едни случаи добиваше Министерството за образование и наука, во други случаи странката обжалуваше, се враќаше на повторно преиспитување, но факт е дека се успа да се прекине договорот со Евронационал кој , патем,  во сите други четири случаи на градежни објекти кои ги добил, тоа се училишта, ги добил средствата од ТЕЛЕКОМОТ никако не успеал да одговори на обврските и за нив Министерството ги прекина договорите, бидејќи немаше земено аванс со банкарска гаранција.

Сега, на 19.12.2006 година министерот Сулејман Рушити потпишува Спогодба на која параф има ставено и Јавниот правобранител на Република Македонија Оливера Китанова. Спогодбата е исклучително штетна за Република Македонија.

Прво, одговорот на министерот на А1 телевизија, вчера слушнав, беше дека  морал да постапи по извршно судско решение.

Како прво се поставува прашањето зошто Јавниот правобранител Оливера Китанова не ја обжалила одлуката на Основниот суд ИИ пред Апелациониот суд и покрај тоа што има писмено известување од надзорниот орган дека не се постапува според претходниот основен договор за градба, туку веднаш се пристапило кон спогодба. Ако е така, ако се постапило кон извршно решение на судот, се поставува прашањето, судот не може да ви наложи во членот 3 износот од 84.113.498 денари да се зголеми на тој начин што цената на позицијата браварски работи - прозори, да се промени од 9.744.400 на 11 милиони денари, како и позицијата малтерисување на внатрешни ѕидни површини од 285,00 денари на 360,00  денари по м2, позициите малтерисување на прафони од бетонски плочи од 300,00 на 380,00 денари по м2 и ако помножите за колкав простор станува збор, ќе видите дека сумата  значајно ја надминува онаа основна сума која е во основниот договор. Тоа судско извршно решение не може да ви наложи да го направите.

Понатаму, во Спогодбата пишува дека основниот договор заради ова нешто се става вон сила.

Понатаму пишува во членот 5 дека рок на изведба е 180 календарски денови. Спогодбата е склучена на 19.12.2006 година, 90 календарски денови поминаа,  нема мрднато од мртва точка ништо од градбата. Остануваат уште три месеци.

Да сум на ваше место господине Груевски би проверил кои локални партиски моќници од Охрид стојат зад сето ова, бидејќи имате конфликт на интереси на личност која го користи името на ВМРО-ДПМНЕ и се јавува како проект менаџер на почетокот на оваа зделка, а неговиот татко е адвокат на фирмата. Би било добро да проверите и видите како го користат името на ВМРО-ДПМНЕ.

Конечното прашање е што мисли министерот да преземе по однос на сите овие укажувања, очигледно е  дека е лошо подготвена спогодбата, затоа и Јавниот правобранител на Република Македонија и час поскоро сакам писмен одговор од министерот што мисли да преземе во врска со ова.

Второто прашање е до министерот за транспорт и врски, ќе бидам пократок во  однос на двете други прашања...

Љубиша Георгиевски: Имате уште две минути и 50 секунди, само да знаете.

Тале Герамитчиоски: Добро.

Согласно Законот за градба, инвеститорот треба да добие согласност од  страна на јавни претпријатија како би можел да добие градежна дозвола, меѓу другото и од ЕСМ. Бидејќи сега е ЕВН, приватна фирма, само податок, во Битола 12 крупни објекти тапкаат во место, бидејќи не може да се добие дозвола од ЕВН за да се добие градежна согласност од ЕВН за приклучок за да се добие градежна дозвола.

Што мисли Министерството за транспорт и врски да преземе во тој дел, дали е потребно да се смени законската регулатива или да преземе други обврски.

Третото прашање е до министерот за здравство.

Дали имате еднаков пристап кон сите оние апликанти кои  конкурираа за менаџери во здравството, по кои критериуми ја направивте селекцијата од оние пријавените кои ќе го посетуваат тоа школо за менаџери и зошто се одбиваат истакнати здравствени работници кои претходно биле менаџери, се извинувам биле директори, тој израз тогаш не постоеше, во здравствените домови и покрај тоа што самите си ги финансираат трошоците за посетување на ова школо, на овој курс. Благодарам.

Љубиша Георгиевски: Благодарам и јас.

Првото прашање беше поставено до министерот за образование, тој изрази жалење дека тој не е тука, мислам на господинот Рушити, но заменикот министер сака да земе збор, повелете.

Јован Лазарев: Ќе добие писмен одговор, меѓутоа, само на кратко да му кажам дека случајот е многу сложен, тој и неговиот министер во изминатите четири години имаа можност да го решат случајот, но не успеаа да го решат затоа што е многу сложен и затоа што е во судски лавиринт затворен и тој сега отвори овде и судска расправа, за која мислам дека не е местото, но можам да ви кажам дека Министерството навистина ги вложува сите законски надлежности и можности, вклучен е и Јавниот правобранител, како што тој кажа,  ние ќе направиме се и ќе го завршиме училиштето, бидејќи тоа училиште е пред се потребно  за учениците во Скопје.

Еве уште еднаш да кажам, ќе добие писмен одговор.

Љубиша Георгиевски: Благодарам.

Господине Герамитчиоски дали сте задоволен со овој ад хок одговор кој ќе биде придружен со писмен одговор?

Тале Герамитчиоски: Не сум задоволен, јас не го поставив прашањето кој почнал, кој завршил, кој прекинал или коментирам судско решение, јас коментирав спогодба помеѓу министерот и трговско претпријатие. Да правиме една дистинкција во однос на тоа. 

Поставив прашање до министерот, бидејќи тој е потписник на таа спогодба.

Љубиша Георгиевски: Дали можам да заклучам дека  ќе го чекате и писмениот одговор?

Тале Герамитчиоски: Да.

Љубиша Георгиевски: Второто прашање беше поставено до министерот за транспорт и врски, повелете господине министре.

Миле Јанакиески: Согласно Законот за градење, градителот е обврзан да ги собере сите неопходни дозволи за да отпочне со градба.

Сакам да ве информирам дека лично ќе ги проверам овие 12 предмети за што се работи преку мојата администрација, но можам да ви кажам дека Министерството за транспорт и врски веќе го изготви новиот закон за просторно планирање каде го воведува системот “молчењето е одобрение”. Исто така сме во фаза на изготвување на законот за градење каде секаде онаму каде е можно, до колку администрацијата молчи, било да е приватниот или државниот сектор, а  има можност да се изгради, ќе го ставиме и тоа во законот за градење. Веќе работиме на законот за градење кој треба да биде доставен во Владата во месец април, а веќе законот за просторно и урбанистичко планирање е доставен во Владата, она што ќе го направи Министерството е да воспостави механизам “молчењето е одобрение” пред се молчење на администрацијата, а за овие 12 предмети ќе проверам, не знам дали лично сте засегнати, но сепак ќе направам една анализа, ќе контактирам со градоначалникот да видам за што се работи. Можеби градбите не можат да добијат таква дозвола од ЕВН. Интерес е на ЕВН како приватна компанија што е можно поголем број на корисници да опслужува, бидејќи на тој начин ќе го зголеми нивниот приход.

Љубиша Георгиевски: Благодарам господине министре.

Господине Герамитчиоски дали сте задоволен со одговорот на вашето прашање?

Тале Герамитчиоски: Делумно сум задоволен.

Не сум лично заинтересиран, јас ги штитам интересите на граѓаните, не знам дури ни кои се тие 12 фирми, можам подоцна да му доставам список на министерот кога ќе се консултирам со тие луѓе кои ги доставија информациите, а проверката би требало да ја има веќе направено, бидејќи ова е сериозен проблем кој е присутен во поголемите центри каде градбата е поинтензивна.

Не можам да дадам натамошен коментар додека не видам конкретни чекори во измена на самата регулатива во која ќе се овозможи отстранување на овие аномалии.

Љубиша Георгиевски: Благодарам господине Герамитчиоски.

Вашето трето прашање беше упатено до министерот за здравство, господинот Селмани.

Повелете господине министре.

Имер Селмани: Почитуван претседател, почитуван пратеник, почитувани пратеници.

Одговорот на прашањето е дека во моментот се одвива третата фаза односно третиот курс за идни менаџери. Секој курс опфаќа некаде околу 120 курсисти односно идни менаџери. Согласно критериумите секој апликант треба да има соодветно високо образование и соодветно работно искуство.

Освен овие два критериуми, се разбира, внимаваме да биде рамноправна етничка припадност во структурата на сите овие курсисти, а колку имам поблиски информации, во овие три групи на курсисти има бивши директори, има кандидати кои воопшто никогаш не биле директори, а се разбира дека има директори односно актуелни директори. Така што од ова можеме да заклучиме дека има поблиски и до минатата Влада и до сегашната Влада, така што се надевам дека пратеникот доби содоветен одговор.

Инаку, за дополнителна информација дека овие курсеви, мислам на третиот, не е последен, ќе продолжиме и понатаму, меѓутоа, треба да прифатиме еден факт дека е невозможно сите апликатни кои прв пат аплицираат дури повеќе од 500 апликации одеднаш ги организираме, така што секој ја добива шансата да го помине овој курс.

Инаку, не е вистина дека самите плаќаат, најголемиот трошок го сноси Проектот на Светската банка, додека само партиципацијата се плаќа во износ од 200 евра. Инаку, поголем износ скоро 1000 евра покрива Светската банка.

Љубиша Георгиевски: Благодарам.

Господине Герамитчиоски дали сте задоволен од одговорот на вашето прашање.

Тале Герамитчиоски: Не очекував министерот да ми потврди дека изборот е партиски и дека пристапот е чисто политички, тоа не очекував да го каже. Но, евидентно е дека така по списоците кои што досега се направени и овие три постапки се веќе спроведени.

Љубиша Георгиевски: Господине Герамитчиоски, имате ли дополнително прашање.

Тале Герамитчиоски: Не.

Љубиша Георгиевски: Има збор Љубисав Иванов Ѕинго.

Љубисав Иванов Ѕинго: Првото прашање е исклучително значајно по здравјето на луѓето и по една проблематика околу која сега во светот се води голема полемика и прашањето е упатено и до министерот за животна средина и до министерот за земјоделие.

Прашањето е, што преземаат тие за да се спречи увоз на генетски модифицирани производи. Тука се однесува на семенски материјали како пченка, пченица, соја, памук итн, а исто така и производи кои што се добиваат од овие суровини како што е месо, млеко, преработки од месо итн. Целиот свет околу тоа веќе е ставен во акција на проучување како се одразуваат генетски модифицираните производи, храна, семе итн, на здравјето на луѓето. И многу светски институции досега имаат установено дека тоа особено кај младите луѓе се одразува неповолно на здравјето, на јетрата, на бубрезите итн. Главниот носител на ваквото производство се големите мултинационални компании кои преку најразлични форми и методи настојуваат практично да завладеат со светот со овие високи технички технолошки достигнувања не водејќи сметка за последиците кои што од тоа ќе настанат.

Јас упатувам прашање до овие две министерства. На кој начин ги вршат контролите и на семенските материјали и контролите на готовите производи, имајќи во предвид дека многу месе и месни преработки доаѓаат од подрачја каде што се застапени генетски модифицирани семенски материјали. Мислам дека досега на овој план не е многу направено, затоа што немаме такви референтни лаборатории опремени со опрема, луѓе итн, за испитување и на едниот и на другиот момент и тоа може да предизвика кај нас доколку се внесат, или доколку се внесени такви семенски материјали, ќе има големи последици воопшто по производството на семенски материјали по класичен начин. Ние гледаме дека и во околните земји се преземаа многу мерки, особено во Европа, а и во земјите кои што не опкружуваат, цели полиња се спалуваат засеани со такви материјали, луѓето сериозно се загрижени. Јас барем досега тоа го немам осетено во Македонија.

Второто прашање, на кое што сакам да го скренам вниманието и да побарам одговор од Министерството за економија. Познато е дека неодамна во Атина многу помпезно, многу на високо ниво се склучи еден договор за изградба на нафтовод од Бургас до Александропулос каде што присуствуваа  Путин од Русија, претседателот на Бугарија, Прванов, претседателот на Грција, Караманлис и направија еден договор за изградба на еден нафтовод со голем капацитет од 35 милиони тони кој може да се прошири над 50 милиони тони.

Моето прашање е, колку сега со тој договор и со отпочнувањето на изградбата на тој нафтовод е загрозен нафтоводот АМБО, каде што Македонија има голем интерес.

И третото прашање исто така е упатено до Министерството за економија. Имајќи предвид дека пред извесно време се распиша тендер за изградба на хидроелектрани во Македонија и од мал и поголем обем.

Сега поставувам прашање и јас да бидам информиран и овој Парламент и јавноста, до каде се стигна со тој тендер. Има ли интерес и колку компании се појавија како заинтересирани за изградбата на овие мали хидроелектрани, а посебно за изградбата на хидроелектраната Чебрен и Галиште кои во нашите планови веќе фигурираат повеќе од 50 години и што сега во тој поглед има достигнувања оваа Влада во однос на нивната практична реализација. Молам за одговор.

Љубиша Георгиевски: Благодарам.

Првото прашање беше поставено до Министерството за земјоделство, шумарство и водостопанство и до Министерството за животна средина и просторно планирање.

Фадил Бајрами: Законот за генетски модифицирани организми, за оваа материја е формирана работна група од експерти и има претставници и од Министерството за здравство и од Министерството за земјоделство, шумарство и водостопанство кои заедно го подготвуваат законот и до крајот на април ќе биде готов да се достави на консултации. Но, до крајот на мај ќе се достави во собраниска процедура.

Сакам да истакнам дека ние како Министерство за животна средина и просторно планирање сме одговорни само на делот на природата во оваа проблематика. Значи, останува Министерството за здравство и Министерството за земјоделство, шумарство и водостопанство да го обработат за храна и за агрокултури.

Љубиша Георгиевски: Има збор министерот за земјоделство, шумарство и водостопанство.

Ацо Спасеноски: Благодарам за прашањето, затоа што ова е една од позначајните работи кои требало да се сработат после потпишувањето на Катагенскиот протокол за биосигурност од 26 јули 2000 година. За жал, тука не е многу сработено. Она што ние моментално го работиме заедно со Министерството за животна средина и Министерството за здравство е формираната комисија за донесување на Законот за ЏИЕМО воопшто, а во нашите закони кои моментално се во фаза на изработка, тоа е Законот за семе и саден материјал и Законот за  сточарство. Имаме посебни поглавја каде што се уредуваат како ќе се регулира оваа активност за ЏИЕМО, а исто така сме во соработка со двете лаборатории, лабораторијата во МАНУ за ЏИЕМО и лабораторијата на Земјоделски факултет каде што се во фаза на добивање на акредитација за контрола на ЏИЕМО. А за сите подетални информации ќе имаме написмено.

Љубиша Георгиевски: Благодарам.

Господине Иванов, дали сте задоволен од одговорот?

Љубисав Иванов Ѕинго: Јас мислам дека додека да се донесе овој закон, ние мораме под итно да опремиме некои референтни лаборатории за да не ни се вовлече во Македонија тоа зло со кое ќе имаме големи проблеми во иднина. И во тој поглед ја молам Владата да преземе енергични мерки.

Љубиша Георгиевски: Второто ваше прашање беше упатено до министерот за економија.

Има збор Вера Рафајловска, министер за економија. Повелете.

Вера Рафајловска: Благодарам. 

Она што се шпекулира дека нафтоводот Александропулос - Бургас нормално е конкуренција на нафотоводите. Меѓутоа, една потврда е тоа што проектот АМБО не е загрозен. Ние ќе имаме средба на министрите на трите земји во средината на април во Охрид на која ќе ги договориме наредните активности заедно со претседателот на Конзорциумот на АМБО господинот Фергусон. Тоа што велам дека не е загрозено, се работи интензивно на обезбедувањето на финансиската конструкција за кое што недостасуваат уште  300 милиони американски долари од вкупната финансиска конструкција од една милијарда и двеста. Значи, нашите наредни активности се разбира се затворање до крај на финансиската конструкција. Понатаму, изготвување на акционен план кој веќе се работи, завршување на студија за влијание на проектот врз животната средина кој треба да се направи, формирање на проектни компании во секоја земја посебно дефинирање на нивниот статус, обврски и начин на функционирање, решавање на имотно-правните односи кои се во тек, номинирање на двајца експерти од секоја земја и следење на реализација на проектот АМБО. Физичка изградба на нафтоводот е предвидена да трае три години и се разбира дека овој проект оди. Овој проект одеше многу долго и тоа е да кажеме еден успех што трите земји, значи Република Македонија, Република Албанија и Република Бугарија смогнаа сили и ја потпишаа трипартитната конвенција. Значи првиот чекор практично се направи. Тоа е околу овие активности што се преземаат околу АМБО.

Љубиша Георгиевски: Пред да одговорите на третото прашање, моја должност е да го прашам господинот пратеник Иванов, дали е задоволен со одговорот на второто прашање.

Љубисав Иванов Ѕинго: Со одговорот сум задоволен, ама со работата не сум задоволен. Сите овие работи за кои што зборуваше министерката, зарем ние не можевме да ги направиме за овие пет години? Тоа се формални работи, тие брзо можат да се направат и да нема причини некој да наоѓа причини за одложување на еден таков објект од капитално значење за Република Македонија. Според тоа, тоа што е испуштено Владата треба брзо да го надокнади како и многу други работи.

Љубиша Георгиевски: Благодарам.

Госпоѓо министер, повелете сега со одговор по третото прашање.

Вера Рафајловска: На тоа брзо ќе се работи и се работи околу исполнувањето на сите обврски кои што се преземени.

Што се однесува до хидро објектите, значи во однос на малите хидроцентрали, Чебрен и  Галиште, ова се проекти кои што се со години, можеби и 20 години се зборува за нив. Меѓутоа оваа Влада смогна сила веќе да почне да реализира. За малите хидроцентрали некаде во јануари беше објавен прелиминарен јавен повик, се разбира и во странските печатени медиуми и во домашните со кои заинтересираните, оние кои што сакаат да градат, беа информирани дека ќе следи изградба на 400 мали хидроцентрали.

Што се однесува до првиот дел, односно првиот пакет на објавените 60, огласот за 60 мали хидроцентрали се јавија 125 компании досега од кои што 63 се странски компании. Значи, потенцијалните инвеститори своите понуди, значи ги подигнаа тендерските документации. Сега следи втората фаза да подготват понуда и да ги достават. Некаде на 14 и 15 јуни истите јавно ќе бидат отворени на најтранспарентен начин и ќе бидат евалуирани и ќе се изврши избор на најдобар понудувач. Исто така, во подготовка се податоците за наредниот пакет, бидејќи Владата на Република Македонија си превзема обврска на секои 5-6 месеци да врши објава на тендери за мали хидроцентрали со кои што ќе го достигне оној обем од 400.

Што се однесува до хидроцентралите Чебрен и Галиште, овој оглас беше објавен во јуни, се разбира од претходната Владата 2006 година. Пред квалификацијата се изврши на 12 октомври, се пријавија 12 светски компании при што на 24.06.2006 година Комисијата ги отвори и констатира дека само шест компании ги исполнуваат условите и тоа се навистина сериозни компании: Илиерве од Германија и ХСЦ од Словенија, Енел од Италија и Едисон од Италија, Вербун од Австрија и Симумото од Јапонија и од Норвешка. Значи, многу сериозни компании во енергетскиот сектор.

Во подготовка е тендерската документација и таа ќе биде веќе готова. До крајот на месецот ќе бидат повикани овие компании да ја подигнат тендерската документација и се разбира потоа да си ја подготват својата понуда која што ќе треба да ја достават. И потоа следат рокови кои што се предвидени согласно на она што беше објавено во тендерот за да следат понатамошните евалуации за оние понудувачи кои што ќе бидат пријавени на тендерот за Чебрен и Галиште.

Љубиша Георгиевски: Благодарам.

Дали сте задоволен господине Иванов со одговорот на третото прашање.

Љубисав Иванов Ѕинго: Јас и благодарам на министерката за деталните информации и среќен сум дека таков голем интерес има за вложување во нашите хидроелектрани од три аспекта.

Прво, дека тоа доаѓа од странски инвестиции, странски капитал.

Второ, дека се работи за производство на еден дефицитарен производ кој е од големо значење за државата.

Трето, дека тоа се работи во инвестиции за обновлива енергија. А посебно ми е задоволство да слушнам дека за големите хидроелектрани постои ваков интерес и дека веќе Министерството и Владата преземаат мерки за едни нови тендери.

Четврто, сакам да потенцирам дека со ова Македонија ќе се направи едно големо градилиште, а тоа значи вработување, тоа значи нов доход, тоа значи нови приходи, профити, развој итн. И ова ми остава впечаток на една навистина нова ера во Македонија.

Љубиша Георгиевски: Благодарам.

Има збор господинот Јани Макрадули. Повелете.

Јани Макрадули: Почитуван претседателе,
Ќе се обидам во оваа фарса од пратенички прашања да се вратиме на реалноста и денот кој што сме, во ерата во која сме. 

Првото прашање е упатено до господинот Груевски, претседател на Владата и она, како што вчера се подготвувавте овде во Собранието е поврзано со господинот Дилавер Бојку-Лека.

Господине премиер, кога господинот Агим Красниќи беше ослободен, вие рековте, цитирам, “најблаго речено јас сум прилично изненаден, да не речам шокирам од она што се случи”. Пред два дена рековте, цитирам: “од авион се гледа дека не требало да се донесе одлука за предвремено пуштање од затвор”. Секогаш гова виие господине премиер сте шокирани и изненадени, ДПА ослободува по некој член од затвор. Но да не го обвинуваме судот за ова, тоа е логичка последица на низа активности во Министерството за правда, Управата за извршување на санкции кои се случија после смената на власта, што судот донесе нормална одлука за условен отпуст. Веројатно не случајно од Скопје е префрлен во ослободително одделение во Струга и тоа е направено со одлука на Управата за извршување на санкции за кои министерот за правда морал да знае. 

Затоа, имајќи ја предвид борбата против трговијата со луѓе дека е посебно мониторирана, спомената во секој извештај на Стејт департментот и  Е У-комисиите, изразуваме загриженост дека со овој чин од земја транзит ќе поминеме во земја на потекло на трговија со луѓе, со што верувајте не се добива позитивно мислење. 

Затоа, моето прашање е како вие гледате како премиер овој настан ќе влијае на зачленувањето на Македонија во НАТО.

Второто прашање е до министерката за внатрешни работи Гордана Јанкуловска. Министерот за надворешни работи не е тука, бидејќи како носител во Изборната единица 6 е активен, јас не знам дали и нему му го поставиле тоа прашање, но јас како носител на листа на нашата коалиција од Изборната единица 6 ќе го поставам ова прашање од контактите што ги добивам.

Пред некој ден во весникот “Вечер” прочитавме за скандали во Министерството за внатрешни работи, со наслов “Полициски активни функционери со кривични пријави” и беа споменати Центар, Карпош, Ѓорче Петров, Кавадарци и Македонски Брод. Моето прашање е поврзано со случувањата во Тетово и Тетовско. 

Имено, дали е точно дека без конкрус и без соодветно образование се примени 8 лица во Јавната безбедност и 7 лица во Државната безбедност и дали лицето Имери Рамадан од Боговиње, по кого е поднесено барање за истражна постапка и предлог за притвор и се бара со потрерница е заменик командир на полициска станица во пограничната полициска станица Рогачево. 

Третото прашање е упатено до господинот премиер Никола Груевски.

Господине премиер, за да не се изненадите и шокирате и за случувањата во областа на енергетиката, бидејќи министерот не може ова да го одговори, ќе ви укажам за еден корупциски скандал во најава. 

Имено, на 17 март е објавен јавен оглас за издавање на РЕК “Осломеј” под наем, тоа уште не знаеме што значи, во кој надвор од законот за енергетика и надвор од Законот за јавни набавки се издава производен капацитет под наем за непознат рок. Не е наведено, ова е прв оглас, вие објавувате по стотици секојдневно, не е наведено врз основа на кој закон се распишува овој јавен оглас, колку ќе трае. Потоа, да ве потсетам МЕПСО  секоја струја што ја купува надвор од ЕЛЕМ мора да ја направи на тендер. МЕПСО  струја купува по регулирана струја од ЕЛЕМ, не може критериум да биде цената на изнајмување за користење за произведен киловат час. И зошто се воведува посредник во целата оваа работа, кога ЕЛЕМ  сам не ги набавува потребните количини кои не доставуваат, туку се внесува посредник во набавката на јаглен, кој пак сосема јасно ќе добие провизија за целата оваа работа. Во тендерот никаде не е наведено времетраењето и изнајмувањето. Јавниот оглас е скроен сепак за компанија која од средината на ноември без јавна објава на тендер носи веќе јаглен во РЕК  “Осломеј” дневно околу 100 камиони, 1.500 до 2.000 тони, од рудниците “Искупштина”-Струга и БРИГ-Берово прекуу фирмата на ваш поранешен висок фонкционер од 1998 до 2002 година, но да не го спомнувам неговото име. 

Затоа, господине Груевски, апелирам да го проверите овој корупциски скандал во најава. Јавниот оглас трае само 10 дена, потпишува 10-тици услови што треба да се исполнат и сите знаат дека тоа не може за 10 дена да се подготви реномирана компанија да го направи, освен Компанијата што и сега тоа го прави. Благодарам. 

Љубиша Георгиевски: Благодарам.

Првото прашање беше упатено до господинот премиер. 

Повелете господине премиер. 

Никола Груевски: Благодарам за прашањето.

Ви кажав дека моето мислење го изнесов во врска со овој случај, со ослободувањето на таа личност, односно давањето можност предвремено да се ослободи. Лично мислам деека тоа е негативна работа и можам да кажам дека Министерството за правда веќе започна истражување за овој случај да ги утврди причините како дошло до тоа, зошто дошло до тоа и претпоставувам дека и Судскиот совет во Република Македонија ќе го отвори ова прашање. Немам никакви индикации дека некој е вклучен во оваа работа, некоја политичка партија, но доколку такво нешто има секој ќе си ги сноси последиците. 

Инаку, сакам да одговорам дека Владата на Република Македонија прави сериозни напори за подобрување на состојбата која ја затекнавме, а која што беше исклучително лоша по прашањето на борбата против трговијата со луѓе. Македонија беше на едно од најниските скалила во борбата против трговијата со луѓе според оценките што ги добивавме од Меѓународната заедница и во тој правец правиме сериозни напори за подобрување на состојбата, правиме одредени акции, подобрувања, промени на Кривичниот законик каде што треба да се зголемат санкциите во овој дел итн. Тоа е прашање кон кое имаме сериозен пристап, затоа што е еден од побитните приоритети во борбата против криминалот и корупцијата во Република Македонија. 

Со должното вниманиее што го посветуваме на ова прашање, сакам да кажам дека Министерството за правда и се надевам Судскиот совет ќе го третираат ова прашање соодветно и ќе ги испитаат причините како дошло до една ваква ситуација за која, како што кажав, моето мислење е дека е грешка, со целата резерва дека јас немам право да ги коментирам одлуките на Судот. 

Љубиша Георгиевски: Благодарам господине премиер. 

Господине Макрадули, дали сте задоволен од одговорот на вашето поставено прашање? 

Јани Макрадули: Ќе ја споделам загриженоста со господинот Никола Груевски и уште еднаш да потсетам, кога директорката на Управата за извршување на санкции ќе преземе некој акт, министерот за правда мора да го знае тоа. Мојата загриженост е дека ова е надвор од знаењето на премиерот, дека ова е дел од функцијата на затоплување на односите на господинот Тачи и господинот Тито Петковски во пресрет и подготовки на теренот за 2009 година. Благодарам. 

Љубиша Георгиевски: Благодарам. 

Второто прашање беше упатено на госпоѓицата министер за внатрешни работи Гордана Јанкуловска. Повелете. 

Гордана Јанкуловска:  Господине Макрадули, во однос на вашето прашање кое опфаќа две области, во однос на пишувањата во одредени медиуми за статусот на постапки против лица вработени во Министерството за внатрешни работи, официјално таму каде што такви постапки има потврдивме, таму каде што пријавите се отфрлени од страна на судот, исто така, јавно објавивме, така што не би се навраќала на веќе одговорени прашања. 

Во делот на вашето прашање кое сте го добиле од електоратот во Тетово, односно вработувања во Секторот за внатрешни работи во Тетово, сите вработувања не само во СВР Тетово, туку воопшто во Министерството за внатрешни работи се прават исклучиво ссогласно законски предвидената процедура. Тоа подразбира дека лицата кои се вработуваат во Министерството за внатрешни работи подлежат на соодветни проверки согласно процедурите за вработување. Верувам дека знаете, се работи за безбеносни проверки, проверки од аспект на поседување соодветна документација во однос на завршено образование и друг тип на проверки кои зборуваат за соодветноста на одредни луѓе да бидат вработени во безбеносниот сектор. Сите луѓе кои имаа склучено договор за работа, независно дали се работи за позиција приправник или понатаму некои од нив добиваат позиции согласно временските рокови ги исполнуваат сите овие услови. 

Во контекст на вашето прашање, бидејќи доаѓа од Тетово директно и за Тетово ќе образложам и заради пошироката јавност. Бројката од 8 вработувања токму во Тетово е само еден дел од она што значи исполнување на програмата за правична и еднкава етничка застапеност, што само по себе подразбира дека овие 8 случаи не се изолирани, туку вработувања има во сите сектори, но токму во Тетово е таа бројка. Инаку, доколку цените дека е потребно околу статусот на исполнување на оваа програма во Министерството за внатрешни работи, можете да добиете дополнителен одговор, што значи, да се навратам повторно на прашањето, сите вработувања се направени во законска процедура и сите проверки неопходни за вработувања во безбедносниот сектор се направен на соодветен начин.

Во однос на остатокот од прашањето, ќе добиете договор во писмена форма за точната позиција на која лицето кое го посочивте извршува работни должности. Инаку, сите лица кои се бараат по наредба од судот и за кои е распишана потерница од страна на Министерството за внатрешни работи ќе бидат лишени од слобода онака како што тоа го налагаат прописите. 

Љубиша Георгиевски: Благодарам госпоѓице министер.

Господине Макрадули, дали сте задоволен од одговорот на вашето поставено прашање?

Јани Макрадули:  Делот на писмениот материјал кога ќе го добијам ќе го искоментирам. Во овој момент, се надевам како што изјави госпоѓицата министер ќе превземе активности, но само во прилог да и помогнам дека лицето што го споменав на 16. Октомври од  Основното јавно обвинителство е поведено барање за истражна постапка за лица за инцидент на денот на изборите во Боговиње и Џепште и осомничени се за кривично дело “спречување избори и гласање” за кое е предвидена минимална казна затвор во траење од 2 години, така што да ви помогнам во документите што ќе ги собирате и потоа граѓаните што живеат во тој крај да ги задоволиме со овие пратенички прашања како инструмент. Благодарам. 

Љубиша Георгиевски: Благодарам и јас. 

Третото ваше прашање господине Макрадули беше адресирано до господинот премиер. 

Одговор ќе даде господинот вице премиер Зоран Ставрески. 

Зоран Ставрески: Благодарам претседателе, благодарам и за прашањето на пратеникот Макрадули.

Одговорот би бил следниот: 

Причината зошто се пристапи кон овој проект практично е општиот недостаток на електрична енергија и во рамките на земјата, а и поширокот во регионот, така што мора да се искористат максимално сите капацитети кои стојат на располагање. Заради непреземени мерки за промена на текот на реката која е во склопот на “Осломеј” во претходниот период, практично мора да се направи пауза и да се премести текот на реката во наредниот период во наредните неколку месеци и за да се обезбеди во тој период, практично да се компензира недостатокот на производство на јаглен во ТЕЦ “Осломеј” се настојува да се искористат сите производни капацитети во земјава. Идејата е да се собере јаглен од другите ископи во земјава, оној што моментално стои неискористен и од тој јаглен да се произведе електрична енергија, која практично ќе му биде дадена на МЕПСО без надомест, со тоа што МЕПСО ќе има обврска во летниот период да ја врати таа електрична енергија. Од оваа трансакција корист имаат и ЕЛЕМ и МЕПСО од причина што соодносот на враќање ќе биде 1:1, а зимската енергија, зимската тарифа е повисока и за ваша информација  изнесува 70-75 евра, додека летната е 35-40 евра. Значи во летото ќе се произведе електирчна енергија која ќе не чини по 35-40 евра и ќе му биде вратена на оној кој сега ќе го добие на користење овој објект, а тој сега ни дава во овој период кога енергијата е поскапа, кога изнесува 75 евра по киловат час електирчна енергија. Околу 100 мегавати се во прашање. Со тоа се става капацитетот во функција, а ЕЛЕМ  средствата што ќе бидат платени од наемнината ќе ги искористи за ремонт, што значи дека ќе обезбеди средства на овој начин да го изврши неопходниот ремонт.

И последниот дел од прашањето, што се однесува до транспарентноста на процесот, согласно вашите укажувања ќе провериме уште еднаш дали сиот процес е направен на транспарентен начин и согласно информациите што ги имаме, процесот е токму така направен. Имено, пред да се објави овој оглас, побарано е мислење од Дирекцијата за јавни набавки, од каде е укажано за изнајмување на објект, бидејќи не се врзуваат финансиски средства во случајов на државни органи, значи не спаѓа под јавни набавки и во тој контекст не е облигаторно да се оди на тендер. Меѓутоа, од друга страна има укажување исто така дека заради транспарентноста на процесот потребно е да се објави оглас и токму тоа е тоа што го направил ЕЛЕМ, практично објавил оглас. Конечно и ќе завршам со тоа, на огласот се пријавени 4 фирми, значи не е една фирма туку 4  фирми во случајот, и на претходниот оглас кој што го спомнавте беа пријавени две фирми, значи претходниот пат кога беше ангажирана една од тие две фирми имаше две пријавени. Во случајот се 4 пријавени и врз основа на критериумите во огласот, ќе биде извршен изборот. 

Меѓутоа, како и за секое пратеничко прашање, ние ќе посветиме како Влада соодветно внимание и доколку има потреба или доколку пратеникот бара дополнителни информации, по писмен пат ќе ги обезбедиме. 

Љубиша Георгиевски:  Ви благодарам господине Ставрески.

Господине Макрадули, дали сте задоволен од дадениот одговор на вашето прашање? 

Јани Макрадули: Добро, господинот Ставрески се обиде и тоа е за поздравување, некои дилеми сеуште стојат. 

Имено, зошто ЕЛЕМ како институција се сомневаме дека е кадарна да го направи ова, зошто ни треба посредник. Зошто  ЕЛЕМ  не го прави ова што некој посредник ќе го направи и ќе заработи, тоа е прашањето. ЕЛЕМ со трансформации на трите сегменти остана институција која се грижи за електричната енергија за граѓаните и затоа цената е регулирана, затоа МЕПСО  ја купува по единствена цена, по регулирана цена. Загрижува зошто во тендерот, во јавниот оглас пишува дека понудата ќе зависи, она што ќе се врши врз основа на највисока понудена цена  за изнајмување произведен киловат час, што значи малку сме во контрадикција. Прво сметам дека ЕЛЕМ  сам можел ова да го направи, ЕЛЕМ  е должен тоа да го направи и согласно Законот за енергетика ако МЕПСО зема струја од друг, тоа мора да го направи на тендер. Тоа не важи со закуп. Инаку, што може да се случи? Во ваква енергетска криза каква што постои ќе му текне на ЕЛЕМ да го изнајми РЕК - Битола на пример на Грците и на период од 2 години, за што тоа не било со Законот за јавни набавки, па да ја доведеме Македонија до колапс. Изразуваме загриженост сериозна за отстапките што се во доменот на секторот енергетика. Затоа укажуваме на ваквата нелогичност, иако за времето за ремонт можеме да дискутираме,можеле во овие 8 месеци да го завршат. Проблем е што за директор на РЕК “Осломеј” е донесен правник, претседател на Општинскиот комитет на ВМРО-ДПМНЕ како прво вработување, тоа е проблемот. Но да го оставиме тоа на страна. Зошто ЕЛЕМ  да не си ја направи работата, државата тоа ќе си го направи и загрижени сме дека ова може да стане пракса, РЕК-Битола на 3 години, хидроцентралите на 5 години да ги изнајмиме, РЕК “Осломеј” на 10 години на некои-и струја, како? Благодарам. 

Љубиша Георгеиевски: Можам ли да заклучам дека немате дополнително прашање? Можам.

Во тој случај збор давам на госпоѓа Роза Топузива Каревска, повелете.

Роаза Топузова Каревска: Благодарам почитуван претседателе.

Почитувани колеги пратеници, почитуван премиер, почитувани министри во Владата на Република Македонија,

На самиот почеток сакам да се заблагодарамна присуството на премиерот пред неколку седници, посветени на пратеничките прашања, имав неколку прашања што сакав да му ги упатам,но поради неговотоотсуство, а отсуство богами и на најголем дел на министрите тогаш, не ги поставив прашањата, па е добро што сега не се повторува таа пракса. Имаме присуство и на премиерот и на голем број министри.

Моето прво прашање е можеби повеќе во вид на една загриженост, што се случува со Македонија и односот на премиерот во однос на надворешната политика на Република Македонија. 

Имено, денеска, во “Вечер” имаме една изјава на министерот Милошоски, за надворешни работи, кој вели “не постои алтернативна   иднина за Македонија освен членството во Европа - тогаш зошто да се чека”. Навистина и јас си го псотавувам прашањто зошто да се чека. Но, со сите овие потези што до сега ги прави Владата на Република Македонија, не само што се чека, туку се добива впечаток дека и се враќаме неколку чекори назад, наместо да правиме чекори што не приближуваат до Европската унија.  Се добива впечаток дека, исто така и премиерот не определува приоритети што одат во насока на евроатланските интеграции.

Токму поради тоа, моето прашање е упатено лично до почитуваниот господин премиер. Ме интересира зошто не беше на прославата, не само во Берлин, на одбележувањето на 50-ет годишнината на Европската унија, туку не беше ни на прославата што беше организирана во Република Македонија. И тоа, не само што не беше тој, туку не беше и целата Влада. Сметам дека тука не се работи за некоја посета што нема ама баш никакво значење, туку е веќе порака што ја праќаме до Меѓународната заедница. Сметам дека премиерот е премиер на сите граѓани на Република Македонија. И тоа не само на партијата ВМРО-ДПМНЕ, така што тој е должен да ја објасни поважната работа  пред сите граѓани на Република Македонија што ја имал и поради која што не отишол на оваа прослава, до колку пак не се солидаризира со граѓаните на Република Македонија кои останале сеуште затворени во рамките на своите граници по одбивањето на олеснувањето на визниот режим. Значи, единствена земја што не го доби тоа во последниот момент, па нашите граѓани остануваат и понатаму сите по ред, без исклучок, затворени во рамките на своите граници. Најверојатно, неизлегувањето на нашиот почитуван премиер можам да го толкувам единствено како солидализирање со останатите граѓани.

Второто прашање е повторно упатено до премиерот, а можеби и минситерот за транспорт и врски да помогне околу тоа. Се работи за либерализација во телекомуникациите. Имено, на сите ни е познат штетниот договор што беше потпишан во 2001 година токму од почитуваниот премиер, тогашен министер за финансии, господинот Никола Груевски каде што беше зациментирана апсолутна монополска позиција на македонскиот пазар, на Телеком со продавање на 51% од акциите. 

Меѓутоа, со Спогодбата за стабилизација и асоцијација, која стапи на сила во 2004 година, Македонија се обврзува за либерализација на пазарот. Во членот 67 и 70 се обврзува на укинување на сите видови монополи на пазарот.

Точно за ова сме критикувани и во извештаите на Европската комисија, за монополската позиција во телекомуникациите. Ако кон тоа се додаде незаконската наплата на манипулативнио ттрошок во фиксната телефонија од 25 денари и месечно нереалната наплата на надоместокот во фиксната телефонија што не се базира на реалните трошоци, кај мене се наметнуваат повеќе прашања. Сега би ги поставила конкретно.

Зошто Владата, без објаснување, го одлага усогласувањето на концесиските договори со постојните оператори, што е обврска од Законот за електронски комуникации, чиј рок е одамна изминат? Колку пари ќе изгуби Република Македонија до колку и оваа година операторите не платат, согласно новиот Закон, односно  0,5% од вкупниот приход? Само за информација на граѓаните, достигнува и сума од 1 милион евра, за секоја компанија, наместо досегашните 250 илјади евра фиксен надоместок што сеуште се плаќа.

Дали можат да се почувствуваат некои коруптивни елементи во одлагањето на усогласувањето на договорите? 

Исто така, би сакала да прашам дали Владата на Република Македонија поднесе прекршочна пријава до Македонски телекомуникации за незаконската наплата на манипулативниот трошок од 25,50 денари во фиксната телефонија?

Тоа се прашањата во оваа област што ги поставувам.

Сосема кратко, би сакала исто така да го слушнам и мислењето на почитуваниот премиер. Имено вчера, после 22 полни дена, односно вчера беше 23-тиот ден, координаторите, некои од координаторите на пратеничките групи во Собранието остварија средба со стечајните работници, оние кои веќе 22 дена се пред Собранието на Република Македонија. Сите партии, со исклучок на партијата ВМРО-ДПМНЕ и ДПА кои не беа присутни, немаа свој претставник, дадоа безрезервна поддршка на  законот што бараат да биде изгласан во овој Парламент и со што би им се обезбедил надоместок на стечајните работници. Месечен надоместок  на оние кои имаат над 25 години работен стаж, особено беа заложбите на НСДП која што очекувам да го поднесе тој Предлог-закон.

Ме интересира мислењето на премиерот, односно неговиот став што се презема во насока на барањата, не би сакала да го слушнам мислењето на министерот за труд и социјална политика, туку конкретно на премиерот, особено после неговата ноќна посета на стечајните работници, дали има надеж за решавање на нивниот случај во онаа насока во која што тие го бараат, со тоа и тие да се вратат во своите домови. Ви благодарам.

Љубиша Георгиевски: Благодарам и јас.

Сите три прашања се поставени до премиерот. Првото рпашање лично, второто прашање со алтернативна можност да тука интервенира и министерот за транспорт и врски и третото прашање, исто така до премиерот.

Повелете господине премиеру за првото рпашање.

Никола Груевски: Благодарам. 

Што се однесува до првото прашање, би сакал да одговорам дека Никола Груевски, во овие 6,5 месеци се сретна со поголем број премиери, претседатели, министри за надворешни работи и т.н. и до сега лобираше и ќе лобира за Република Македонија, за зачувување на уставното име, за побрз прием во НАТО, за побрзо добивање на датум на преговори, почеток на тие преговори и се надевам, еден ден прием во Европската унија како полноправна членка на Европската унија.

Се останато е дневна агенда и се останато се шпекулации, политички надмудрувања. Секогаш, кога има таква можност и секогаш во иднина, во секоја можност кога ќе се постави Никола Груевски ќе биде таму каде што треба да биде и ќе лобира за Република Македонија. Тоа е одговорот на моето прашање.

Љубиша Георгиевски: Благодарам господине премиер. Го заокруживте првото рпашање.

Госпоѓо Топузова Каревска дали сте задоволни со одговорот на вашето прво прашање.

Роаза Топузова Каревска: Благодарам почитуван претседателе.

Не треба да бидам задоволна јас, треба да бидат задоволни граѓаните на Република Македонија.

Љубиша Георгиевски: Јас ве прашувам процедурално.

Роаза Топузова Каревска: За жал, лобирањето на почитуваниот премиер, а и воопшто на другите задолжени министри во Владата во оваа насока е слабо, или недоволно, да кажам, барем според сигналите што ги добиваме од Брисел како од Европската унија, така и од НАТО. Но, се надевам дека во иднина ќе се презеам посериозни мерки во оваа насока, Македонија нема да биде вратена назад, барем како што до сега ги добиваме сигналите дека Македонија е се подалеку од евроатланските интеграџии. Ви благодарам.

Љубиша Георгиевски: Ви благодарам и јас.

Господине премиер, повелете ако одговарате вие на второто прашање.

Никола Груевски: Добро, тоа се лични видувања на госпоѓата пратеник која зборува во името на народот, дека не бил задоволен и т.н. Но, добро, тоа е нејзин став, нејзино мислење.

Она што ние го правиме како Влада е максимум напори што и на домашен план и на надворешен план сакаме да постигнеме напредок, да ја приближиме земјата од она месо на  кое што ја затекнавме на 5 јули, од онаа катастрофална ситуација во која што ја затекнавме Република Македонија и на економски и на политички план, со стотици скандали зад нас, со исклучително лош имиџ што беше добиен поради корупцијата и криминалот што владееше во државата.

Сето она што го правиме, го правиме со максимум енергија, со максимум посветеност и одговорност и со максимално лобирање на сите страни за Република Македонија и кај домашните претставници на меѓународната заедница со кои имаме редовни контакти, како во Владата така и во нивните резиденции и со меѓународните претставници кои се надвор од земјата. На сите средби што ги имаме и јас и министерот за надворешни работи и заменик претседателот на Владата Коневска Трјаковска и другите министри во Владата. Тука, народот ќе пресуди дали ние работиме како што треба или не работиме. 

Се разбира дека опозициониот пратеник смета дека не работиме, затоа што по сите прашања што ги псотавува така смета. Така што жалам што не можеме да ја убедиме.

Но, она што ние ќе го продолжиме да го правиме е да работиме и понатаму како на внатрешен така и на надворешен план, на лобирање, на подобрување на имиџот на Република Македонија, но и на завршување на домашната задача. Бидејки имавме четиригодишен период зад нас на една друга влада која што нон стоп лобираше, а дома ништо не работеше и сите се чудеа дека имаме луѓе кои зборуваат, а ништо не прават.

Сега, работите малку се изменија и на некои пратеници тоа им е чудно. Можам да ги разберам. Не можам да ги оправдам, но можам да ги разберам дека им е чудна таа нова политика кога доволно внимание се посветува на тоа  што ќе го кажете, да го исполните. Да го задржите реномето, да го задржите кредибилитетот, да направите нешто за сопствената држава, да направите нешто на домашен план, па потоа да излезете да го презентирате тоа. 

Јас знам дека имаше период во кој што само се леташе од авион во авион, од место на место, се зборуваа празни реченици, празни фрази, празни флоскули, дека ова ќе направиме, дека така ќе направиме, лидери сме во ова, лидери сме во она. Во суштина лидери бевме само во лоши работи.

Сега, се работи конкретно на терен, се работи конкретно на исполнување на закони, на исполнување на реформи, на правење на нешто што треба да го подобрат квалитетот на живеење на граѓаните и тоа да се презентира пред нашите партнери во Европската заедница за да видат дека навистина нешто се сменило во Македонија, и дека почнува да се работи, а не само да се филозофира и да се зборуваат празни муабети, а работа никаква. Тоа е разликата.

Љубиша Георгиевски: Ви благодарам господине премиер.

Госпоѓа Топузова Каревска, дали сте задоволни со одговорот даден на вашето прашање?

Роза Топузова Каревска: Само толку ќе потсетам дека, ќе го потсетам почитуваниот премиер дека од сето тоа што тој го кажа и од работата на претходната Влада, говорам на меѓународен план, не зборувам за домашната задача, затоа што одговорот за следното прашање ќе биде поврзан со домашната задача, е добивањето на кандидатскиот статус. Само ќе го изразам моето стравување да и тој не ни ни биде одземен, доколку постои механизам тоа да се случи.  Благодарам.

Љубиша Георгиевски: Благодарам.

Дополнително прашање тука немате.

Минуваме на третото прашање, не на второто прашање.

Да, господинот министер за транспорт и врски за усогласување на концесиските договори, повелете. 

Миле Јанакиески: Благодарам претседателе.

Имаше неколку прашања, јас ќе ги одговорам сите поставени прашања.

Во делот на либерализација на пазарот, почитуваната пратеничка напомна дека сеуште пазарот не е либерализиран. Само ќе напомнам неколку чекори:

Прво, една реномирана компанија во Република Македонија започна да врши функции на фиксен оператор, како втор фиксен оператор. Има најава на трет.

Исто така, ја доби својата лиценца третиот мобилен оператор, а Владата иницираше четврт мобилен оператор.

Стратегијата, со конкретни мерки, како Република Македонија планираме да се развива во делот на електронските комуникации е веќе изготвена во Министерството за транспорт и врски. Денеска е доставена до координаторите на сите пратенички групи, со цел да добиеме еден широк консензус околу оваа стратегија, бидејќи е важно, пред се, за иднината на Република Македонија.

Во делот на концесиските договори, изготвен е Нацрт-текст со што требаше да се исконсултираме и со претставниците на Европската комисија. Веќе се започнати преговори со операторите. Можам да напомнам дека рокот е пробиен од претходната Влада. Имало рок од девет месеци, утврден во Законот и за овој рок се потрошени  400 илјади евра, за што Министерството за транспорт и врски веќе покрена кривична одговорност против носителите на функциите во Министерството за транспорт и врски. За овие средства не е ништо добиено. 400 илјади евра се потрошени, а ништо не е добиено во Министерството за транспорт и врски. Уште еднаш ќе напомнам, покрената е кривична пријава.

Сакам да истакнам дека во овој период се покренати две пријави до напомнатата компанија, едната од Монополската управа, другата е од Централниот регистар, затоа што оваа компанија не работи согласно Законот. Тоа значи во делот на плаќањето, манипулативниот трошок, монополската позиција, таа пријава е доставена од страна на Монополската управа во делот на недоставување на извештаите доставена е пријава од Централниот регистар.

Во делот на наплаќањето на паушалите, Агенцијата за електронски комуникации е онаа која ги наплаќа средствата на годишно ниво од операторите. Таа е независна Агенција, за што, за брзо време се надевам дека како пратеници ќе добиете извештај во Собранието.

Се надевам дека пратеничката е задоволна од овие одговори. До колку не е, Министерството за транспорт и врски писмено ќе одговори во рок од седум дена.

Љубиша Георгиевски: Благодарам господине министре.

Премиерот би сакал да додаде, да направи дополна на овој одговор.

Повелете господине премиер.

Никола Груевски: Јас би сакал, исто така да се вклучам во одговорот на ова прашање.

Навистина, жалам што ја имаме оваа ситуација во Република Македонија толку многу години. 

По приватизацијата на ТЕЛЕКОМ во 2001 година и влегувањето на КОСМОФОН во 2002 година, навистина жалам што четири години претходната Влада не дозволи влез на трет мобилен оператор. Не дозволи влез на втор фиксен оператор во земјата. Дозволи една тешка монополизација на она што се вика телекомуникациска индустрија во Република Македонија.

Како резултат на тоа, четири години граѓаните на Република Македонија плаќаа енормни суми на телефонските разговори. Четири години фирмите во Република Македонија плаќаа огромни ставки од нивните буџети и се полнеа, односно  се зголемуваше и постојано и постојано  се  зголемуваше  профитот   на  Македонски   телекомуникации,  на Т-Мобаил на  КОСМОФОН и тн, и тоа беше една извонредна позиција за нив. Ако ги погледнете нивните профити, тие профити не можат да се споредат со профитите како дел од капиталот, не можат да се споредат со профитите споредено со капиталот и со вложувањето, со многу, многу посилни телекоми во Европа и во светот. Тоа беше овозможено од неколку луѓе во претходната Влада. Тоа може да биде само од интерес на тие луѓе во таа Влада, нивен личен интерес или на нивните соработници кои соработуваа и ја поддржуваа таа политика.

За разлика од тоа, веднаш по доаѓањето на власт ние веднаш отворивме тендер за трет мобилен оператор. Помогнавме во подобрувањето на состојбите за втор фиксен оператор и понатаму, ссе надевам, за повеќе фиксни оператори. Тргнавме со воспоставување на интерконекциските договори кои четири години чекаа Владата да ја заврши таа работа, односно Агенцијата што, очигледно, беше премногу независна и ја слушаше Владата што ќе и каже, па четири години сметаше дека не треба ниту трет мобилен оператор, ниту овозможуваше услови за втор фиксен оператор. 

Навистина, и дека нема интерес за тоа, точно. Навистина, така, такво пљачкање на граѓаните до сега одамна не се случило во историјата, во овие 50 години наназад, можеби по Втората светска војна, како што беше можноста што ја даде претходната Влада за монополизирање на оваа индустрија и на правење огромни профити на овие компании, па веројатно на некои кои тоа го дозволуваа.

Бидејќи за тоа да се случи не се виновни тие компании. Тие си ја користеа положбата на пазарот. И други да беа ќе си ја користеа. Виновни се тие што им дозволија и ме чуди што сега пратениците што во тој период можеа да направат нешто, да покренат такви  прашања, да ја притиснат Владата, тие поставуваат прашања за манипулативен трошок, за вака, за така, во услови кога вршиме една сериозна либерализација на телекомуникацискиот пазар, со третиот мобилен оператор и со четвртиот кој што го инициравме до Агенцијата, кој што веруваме дека уште повеќе ќе ја зголеми конкуренцијата, ќе ги намали цените и ќе понуди подобри услуги.

Така што, навистина ме чуди кога пратеник поставува вакво прашање, што можел многу повеќе да направи во минатото, да ја притисне поранешната влада, која очигледно имала огромна корист, зошто дозволувала такво енормно богатење на сметка на граѓаните. Благодарам.

Љубиша Георгиевски: Благодарам господине премиер.

Повелете госпоѓо Роза Топузова-Каревска.

Роза Топузова-Каревска: Благодарам почитуван претседателе, 

Очигледно дека премиерот го изместува одговорот, говориме за фиксната телефонија,  жал ми е што е сосема друг одговор, кој можам да кажам и потежок збор се граничи со хипокризија. Навистина вие почитуван премиер, најверојатно го заборавивме договорот кој што го потпишавте. Да знаев дека е така, јас ќе ви го донесев и договорот, но мислев дека барем толку сте запомниле дека потпишавте договор со кој што вие овозможивте монопол на Телекомот, затоа што продадовте 51% од акциите на Телеком. Значи, говориме за сосема различни работи и не гледам дека можеби е и пропуштен некој период, како што вие кажавте, но не гледам  дека и вие преземате некои конкретни мерки во оваа насока. Од една страна, дури се затвораат и дуќани за непостоење на фискална сметка, што сметам дека е добро, го поддржувам, не го критикувам, но од друга страна, овде каде што имаме остварување нелегално на многу поголем профит, не гледам досега преземени конкретни мерки. 

Од извештајот кој што ќе го добиеме, значи за неколку дена од Министерството за транспорт и врски, можеби ќе видиме поконкретни податоци, па врз основа на тоа, ако има потреба ќе биде поставено и дополнително писмено прашање. Ви благодарам.

Љубиша Георгиевски: Ви благодарам.

Сега преминуваме на третото прашање, повелете.

Никола Груевски: Благодарам.

Жалам што немам можност уште малку да дообјаснам околу второто прашање и околу тоа кој ја покрена приватизацијата на Телекомот, кој ангажираше консултант во 1997 година за приватизацијата и колку години требаше да биде монополот на Телеком, ако не беше тогашната влада која што го скрати тој период и зошто од 2004 година натаму некој молчеше и не дозволуваше либерализација на  фиксната телефонија, како што кажавте. Меѓутоа, ќе го оставиме тоа за некоја друга прилика, да не го злоупотребувам сега моментот кога имам дозвола да одговорам на третото прашање.

Во однос на третото прашање би кажал дека навистина е жално тоа што се случи во Република Македонија во овие 15 години, особено во 90-тите години, кога се изврши приватизацијата во Република Македонија. Приватизација која што беше така направена да можат фирмите да ги купат поранешните менаџери на компаниите кои што беа блиски, најголемиот дел, не сите до тогашната гарнитура, за симболични цени. Така беше направен Законот за трговски друштва што работниците не можеа дури ни малкуте свои акции што ги имаа да ги продадат преку берзата, туку мораа да им ги продаваат на менаџерите, кои што палеа и жареа во тој период и кои што го направија она што се случи во Република Македонија, односно најголемиот дел од стечајците, не се сите, но најголемиот дел во тој период останаа без работа, останаа буквално на маргините на општеството. Најголемите жртви на транзицијата се случија токму, во периодот на 90-те години. 1994 година, 1995 година, 1996 година, 1997 година, 1998 година, можеби дел. Токму кога СДСМ ја вршеше трагичната приватизација во Република Македонија по модел кој што сите меѓународни институции го оценија за прилично лош. Токму кога СДСМ и ЛДП практично, односно поранешни структури од оваа партија беа поддржувачи на тоа. Не сите, но дел, затоа што се мешаа, се собираа, се двоеа итн. Така што,  жалам што е дојдено до таква ситуација, жалам што во минатите 4 години истите овие луѓе беа игнорирани, меѓутоа, не беа само игнорирани, туку беа и лажени. Ќе ве потсетам дека во 2002 година во време на кампањата, овие луѓе бараа ветување од СДСМ и од ЛДП, како коалиција во тоа време дека ќе им се реши прашањето, меѓутоа,  тоа ветување тие го добија јавно и во програмата и не им беше остварено. Беа излажани.  За разлика од тоа, ние во нашата Програма јасно кажавме дека ќе помагаме со многу програми и на многу начини и со подобрување на економската состојба што и го правиме, меѓутоа, овој закон како што тие го бараат го немаме ветено, а сепак се обидуваме да направиме се што е во наша моќ да се подобри состојбата таму. Вчера имаше средба во Владата со неколку министри со нив и секогаш кога имало потреба или барање од нивна страна имало средби, за разлика од минатото кога тие беа лажени, а потоа пратениците и нивните министри бегаа од луѓето. Бегаа и се криеа, а им ветија. Ние ниту сме им ветиле, ниту пак бегаме од нив.  И наоѓаме други начини, кои што не се во спротивност со програмата што претходната Влада ја потпиша со ММФ, што не се во спротивност со Уставот, што не се во спротивност со многу други стандарди  да најдеме начин да им се помогне на тие луѓе. 

Значи, кажуваме директно, искрено, како може да се помогне , за разлика од претходната гарнитура, која што го создаде проблемот, а потоа ги лажеше луѓето и бегаше од нив. Благодарам.

Љубиша Георгиевски: Госпоѓа Роза Топузова-Каревска, дали сте задоволни од одговорот.

Роза Топузова-Каревска: Не сум задоволна, очекував конкретен одговор затоа што овие луѓе ни малку не се виновни, туку се жртви на приватизацијата. Не говориме за тоа каква била приватизацијата, туку имаме конкретен проблем. Јас побарав од премиерот да каже како ќе се реши тој конкретен проблем. 

Вие почитуван премиере, изгледа заборавате дека ВМРО-ДПМНЕ беше на власт од 1998 година до 2002 година и не можете да се дистанцирате од тоа, кога веќе го имате земено и брендот на таа партија. Мислам дека продолжувате со истото име и треба да ги преземете и одговорноста за водење на државата во периодот од 1998 година до 2002 година. Впрочем, вие бевте и министер за финансии во таа влада и токму во тој период не само што ни малку не го решивте проблемот на овие луѓе, туку уште се зголеми невработеноста за 100 илјади луѓе. Вие кажавте дека бараа ветувања од коалицијата “За Македонија “ 1998 година. За разлика од тогаш што бараа ветувања, вие сами овој пат според укажувањата на стечајните работници им дававте ветување дека доколку гласаат за вас, ќе им биде решен проблемот, а претходниот состав на Парламентот, пратениците имаа доблест да го донесат Законот. Барем да  изгласаат и покрај тоа што и тогаш имаше укажувања дека тоа ќе биде големо оптоварување на Буџетот и да им ја подобрат ситуацијата. Дека правите нешто и што правите е резултат дека се уште се тука овие луѓе, се пред Владата, а вчерашната средба, се што сте кажале дека ништо нема да им помогнете, тоа е заклучокот кој сте го имале на вчерашната средба. Очекував конкретен одговор дали ќе им се помогне на овие луѓе и дали Владата во таа насока прави нешто за донесување на закон со кој што ќе добијат надоместок до нивно натамошно вработување, она што всушност, и го бараат. Тоа беше моето прашање и тоа е дополнително прашање: Дали има шанса да се донесе закон во оваа насока во која што говорев, овие луѓе да добијат некој паричен надоместок во најскоро време. Благодарам.

Љубиша Георгиевски: Значи имате дополнително прашање. До кого конкретно го адресирате?

Роза Топузова-Каревска: До премиерот.

Љубиша Георгиевски: Повелете, да одговорите на дополнителното прашање.

Никола Груевски:  Благодарам.

Јас уште еднаш би сакал да ја потсетам почитуваната пратеничка дека кога во ноември 1998 година дојде тогашната влада, повторувам, во ноември, значи претпоследниот месец од годината во 1998 година,  97% од приватизацијата беше завршена.  97% од фирмите имаа потпишани договори за приватизација и најголемиот дел од овие луѓе сега што се надвор, беа веќе на улица фрлени на маргините на општеството и лажени од секој што стигнал да ги излаже до тој момент. Таа мора да го знае тоа. Потоа, повторно лажени во 2002 година на изборите и 4 години до 2006 година постојано бегање од нив, лажење, манипулирање,  правење трикови, нешто се усвојува, па некој не го потпишува итн. Значи, еден двоен морал, една хипокризија  и едно неморално однесување, кога некој не им помага, ем им прави лице дека сака да им помогне. Односно дека ќе им помогне на тој начин на кој што тие сакаат. Тоа е навистина нешто што не доликува на еден човек што е дел од овој Парламент. Благодарам.

Љубиша Георгиевски: Благодарам и јас господине премиер.

Сега доаѓа на ред за пратенички прашања господинот Гарип Каба.

Со оглед дека близу сме до паузата за ручек господине Каба, ќе се сместите ли во овој  временски период, или не. Како се чувствувате?

Гарип Каба: Доколку се согласуваат пратениците, јас ќе бидам многу брз. Имам кратки прашања. Ако се согласат пратениците, можам да ги поставам прашањата.

Љубиша Георгиевски: Повелете, Јани Макрадули процедурално.

Јани Макрадули: Почитуван претседателе, верувам дека господинот ќе биде краток во излагањето, но апелирам да почнеме во 15,00 часот после паузата и да ве потсетам дека денеска почнавме за жал во 11,27 часот, па се надевам дека како и претходниот месец ќе имаме разбирање, седницата да трае адекватно на задоцнувањето на почетокот на седницата. Благодарам.

Љубиша Георгиевски: Бидете сигурни за тоа дека седницата ќе трае до 18,20 часот. Нормално е дека треба да се почне во 15,00 часот. Во тој случај, давам збор на господинот Гарип Каба, повелете.

Гарип Каба: Ви благодарам господине претседател. Јас за денес имам подготвено три прашања и тоа едното е за министерот за транспорт и врски господинот Јанакиески, едно за министерот за труд и социјална политика, господинот Љупчо Мешков и за министерот за здравство, господинот Имер Селмани. 

Значи, почнувам со првото прашање до министерот за транспорт и врски, господинот Јанакиески. 

Во последно време преку медиумите се говореше многу за лицитирањето на плажите на брегот на Охридското Езеро. Колку што гледаме сите лицитирања се за плажите во Охридското Езеро, никаде не се спомнуваат Струшките плажи. Се знае и фактот дека делумното уредување на патот покрај езерото го инвестираше Европската унија и го мониторираше истиот. Дали ова значи дека се  уште немате решение за плажите во Струга. Доколку е така, сакам да го знам тоа каде е проблемот и одговорноста за оваа работа, кога се знае фактот дека соодветните владини комисии и електроратот ја завршиле својата работа.

Второто прашање е до министерот Мешков. Се знае фактот дека на ниво на Републиката функционирале неколку одморалишта кои што биле под чадор на Министерството за труд и социјална политика. Овие одморалишта се трансформираа со одлуки, без законска основа од страна на Владата, која што беше претходно на власт. Конкретно, одмаралиштето “25 Мај” во Струга се уништува и е оставено во раце на управувачи, кои што се имплицирани во корупција и злоупотреба. До каде е достигната иницијативата која што сте ја покренале вие како Министерство за враќање на овие имоти, конкретно зборувам за одморалиштето “25 Мај”.

Третото прашање, колку што гледам, тука е заменик министерот, или не е.

Какви мерки се преземени од Министерството за здравство за одговорноста на определени индивидуалци, одговорни за криминалот кој што е констатиран од извештајот на Меѓународна ревизорска куќа за 2004, 2005 година. Имав толку.Благодарам.

Љубиша Георгиевски: Благодарам и јас.

Сега предлагам со одговорите на овие три прашање да процедираме после паузата за ручек.

Давам пауза до 15,00 часот и апелирам во 15,00 часот да ја продолжиме седницата, да бидеме точни. Благодарам.

(Пауза од 14,00 часот)

(По паузата седницата продолжи со работа во 15,09 часот)

Бесим Догани: Ги молам пратениците да ги заземат своите места, продолжуваме со седницата.

Продолжуваме со седницата. 

Последен прашања поставуваше пратеникот Гариб Каба. 

Неговото прво прашање се однесуваше за Минисерството за транспорт и врски во врска со плажите во Охрид. 

Дали имаме претставник од Министерството за траспорт и врски. 

Во ред. Бидејќи во моментот немаме претставник од Министерството за транспорт и врски, заменик премиерот ќе објасни.

Зоран Ставревски: Бидејќи во моментот нема преставник на Министерството за транспорт и врски одговорот ќе биде даден во писмена форма. 

Бесим Догани: Како што кажа заменикот на премиерот, бидејќи во моментот нема преставник од Министерството за транспорт и врски одговорот ќе биде даден во писмена форма. 

Второто прашање на господинот Гариб Каба беше упатено до Министерството за труд и социјална политика. 

Има збор министерот за труд и социјална политика, повелете. 

Љупче Мешков:  Благодарам потпретседателе. 

По едно друго прашање на оваа тема веќе еднаш зборував, меѓутоа, еве сега на почитуваниот пратеник, значи да му одговорам дека четирите јавни установи, детски одморалишта и тоа “Малеш” - Берово, “25 Мај” - Скопје, Струга - “Мајски Цвет” и “Пелистер”, поранешната Влада, односно пранешниот министер за труд и социјална политика објектите од овие јавни установи ги дал со договор на под закуп, а дејноста вршење организира престој и грижа за деца е приватизирана. Условите под кои  се дадени овие одморалишта се да не речам скандалозни, односно даден е грејс период голем и кирија која што изнесува едно евро по квадратен метар, и ние како Влада и како министерство пристапивме кон преиспитување на склучените договори со оглед и на фактот што и вработените, работниците во тие детски одморалишта реагираа и укажуваа дека се вршат злоупотреби во функционирањето односно во работењето на овие јавни установи. Дури во една од тие јавни установи во Берово беше и штрајк на вработените, и ние како Влада ги разгледавме состојбите, склучените договори, донесовме заклучок да се раскине договорот со Малеш-Берово, и тој договор е раскинат и е именуван в.д. директор на Јавната установа додека кај останатите три одморалишта  извршен  е надзор односно увид во работењето на овие одморалишта. Исто така, и тука се забележени доста злоупотреби и неипсолнување на обврските од склучените договори и од тие причини Министерството за труд и социјална политика подготвува заклучоци кои ако не на правата, на втората наредна седница на Владата ќе биде разгледана оваа информација и ќе бидат усвоени одредени заклучоци. Благодарам. 

Бесим Догани:  Благодарам господине Мешков. 

Дали сте задоволни од добиениот одговор господине Каба? 

Гариб Каба: Задоволен сум. Благодарам. 

Бесим Догани:  Благодарам. 

На третото прашање на господинот Каба ќе одговори министерот за здравство господинот Имер Селмани, повелете. 

Имер Селмани:  Господине потпретседателе, почитувани пратеници, 

Претпоставувам дека прашањето беше по последниот ревизорски извештај од меѓународната ревизорска куќа Гранд-тосто направена на Унвиерзитетски клинички центар. Јас сакам само краток одговор да дадам. 

Она што ние во Министерството воочивме, истите забелешки кои што се наведени во ревизорскиот извештај во голема мерка се совпаѓаат со претходните забелешки констатирани од страна на Државниот завод за ревизија и од страна на посебната комисија на Бирото за лекови кое што ја испитуваше работата на клиничка аптека. 

Во таа насока Министерството за здравство има поднесено соодветна информација односно барање да се направи увид во евентуални неправилности до Министрството за внатрешни работи и до Основното јавно обвинителство, така што во органите кои што се компетентни целата процедура се наоѓа во  моментот. 

Бесим Догани:  Благодарам господине Селмани. 

Дали сте задоволни од добиениот одговор господине Каба? Повелете. 

Гариб Каба: Благодарам. 

Целосно сум задоволен од одговорот на министерот за здравство. 

Бесим Догани:  Десет минути за поставување на пратеничко прашање на госпоѓа Илинка Митрева, повелете. 

Илинка Митрева:  Благодарам господине потпретседателе, но имаме проблем. 

Бесим Догани:  Повелете. 

Илинка Митрева:  Моето прашање е упатено кон премиерот Груевски, а него го нема во салата. Дали можете да го обезбедите неговото присуство. 

Бесим Догани: Премиерот е на пат, ќе пристигне секој момент така да можете да го поставите прашањето. 

Илинка Митрева:  А да направиме една пауза од 5 до 10 минути, затоа што е незгодно на него да се поставува прашање во отсуство. 

Бесим Догани:  Сега добив информација дека премиерот е на пат. Можете ако сакате, евентуално или трите прашања се до премиерот. 

Илинка Митрева:  Сите мои прашања потпретседателе се за премиерот. 

Бесим Догани:  Поставете ги, како и да е, замениците премиери се тука, ако не. . . 

Илинка Митрева:  Господине потпретседателе, моите прашања не ги упатувам до Владата на Република Македонија, туку до премиерот на Владата. 

Бесим Догани:  Деловнички прашањата можат да се постават иако премиерот не е присутен. 

Значи премиерот своето присуство го има преку замениците премиери, така да за оваа причина не можеме да дадеме пауза. Евентуално можете да го отстапите вашето место на друг пратеник, па потоа да се вратиме на вашите прашања. 

Илинка Митрева:  Значи, бидејќи премиерот е на пат од Владата кон Собранието, тоа значи дека во наредните пет до десет минути ќе успее да пристигне. 

Бесим Догани:  Да. 

Илинка Митрева:  Дали можеме да направиме промена на местата, колегата. . . 

(Во салата влегува премиерот на Владата,господинот Никола Груевски). 

Бесим Догани:  Повелете госпоѓа Митрева. 

Илинка Митрева:  Како што најавив моето прво прашање е за господинот Груевски, премиер. 

Господине премиер секогаш кога преставник на опозицијата ќе покрене прашање од висок државен национален интерес вие наместо да одговорите тоа го нарекувате привлекување на ситни политички поени. Но, јас нема да престанам да ве прашувам и да предупредувам. 

Соочени сме со синхронизирани напади на дел од нашите соседи против Македонската нација, против Македонската историја, против Македонскиот јазик и против постоењето на Македонското национално малцинство во некои од тие соседни земји. 

Во оваа прилика сакам уште еднаш да се осврнам на нападите кои што доаѓат од нашиот Источен сосед Република Бугарија. 

Слушнавме господине премиер скандалозни понуди што доаѓаат од бугарски политички фактори за обединување на Македонија и Бугарија во една држава. Слушнавме најави дека политичка партија од Бугарија, сака да учествува, замислете, на локалните избори на Република Македонија, слушнавме дека бугарскиот комесат во Европската Унија Медлена Кунева, се противи на давањето на преговори за членство во ЕУ на Република Македонија. 

Господине Груевски вие и вашата Влада премолчавте не само овие туку и други бројни агресивни навреди што често значат и мешање во внатрешните работи на нашата држава. 

Единствено што слушнавме од вас е испровоцираната реакција по прозивките на опозицијата во која вие господине Груевски велите цитирам: “новата политичка гарнитура која има вистински позиции и води политика која е во правец на задржување и зацврстување на државните национални интереси”, порачувајќи ни да ве оставиме на мира. 

Господине премиер новиот директор на Македонскиот културен центар во Софија Доста Димовска за бугарска телевизија во пријатен разговор со истомисленик изјавува дека не е нејзина работа да комуницира со македонската партија ОМО Илинден Пирин. Значи, господине премиер вие ја испративте госпоѓата Доста Димовска во Бугарија, се оглушивте од силните официјални реакции и противење на Македонците во Бугарија за нејзиното именување на таа позиција, сега дали госпоѓата Димовска е таму за да ја брани бугарската политика на непризнавање на Македонското национално малцинство, па оттаму и на Македонската ОМО Илинден Пирин и покрај одлуките и осудите на Стразбург, или е  таа таму да ја исполнува должноста на официјален претставник на Република Македонија кој според Уставот има должност да ги застапува, презентира и промовира националните, историските и културните обележја, особености на својот народ, да ги штити правата на македонското национално малцинство во Бугарија. 

Морам да признам дека за жал од некој друг премиер и од некоја друга Влада сега би побарала итно да ја врати госпоѓата Доста Димовска во Македонија поради јавно изречените анти-македонски ставови и непочитување на Уставот. Но, на ваков премиер и на ваква Влада можам само да му го поставам само следното прашање. 

Дали госпоѓата Димовска со нејзините ставови е репрезент на вашата нова гарнитура за која тврдите дека води политика која е во правец на задржување и зацврстување на државните и националните интереси на Република Македонија. Тоа е моето прво прашање до господинот премиер. 

Второто прашање до почитуваниот господин премиер е следното. 

Господине Груевски очекував дека на последната седница што ја побара пратеничката група на СДСМ, на која Владата треба да информира за тоа како ја води битката за одбрана и зачувување на уставното име на Република Македонија ќе ни кажете нешто и за вашата стратегија која цитирам “Грција се чини однапред свесна дека ќе го загуби спорот, а ние сме однапред свесни дека нема да го загубиме”. Значи, тоа прашање го оставаме за седницата што треба да следи. 

Во оваа прилика господине Груевски, сакам да ве потсетам само на следното: 

Неодамна по прашањето на уставното име на Република Македонија изјавивте, цитирам: “имаме координација со другите институции во државата околу тоа прашање, така што нема некои големи разлики”. Значи, велите дека од ова произлегува разллики сепак има. Можеби не се големи но ги има. 

Моето прашање господине премиер е следното: 

За какви рзлики станува збор по ова исклучително важно прашање, прашање од врвен приоритет за Република Македонија и меѓу кои институции. Благодарам. 

Бесим Догани: Значи вашите прашања беа упатени до премиерот. 

На првото прашање ќе ви одговори претседателот на Владата господинот Никола Груевски, повелете. 

Никола Груевски:  Благодарам. 

Првото прашање не знам што да одговорам еден куп работи наведе госпоѓата пратеник, но тргнувајќи од изјавите на, ако не се лажам, Каракачанов, еден контраверзен политичар во Бугарија за кој што откако знаеме дава такви изјави и нормално сите политичари во Македонија се оградуваат од тие изјави, како и од последната, така што не знам што да ви кажам. Кога тој изјавил така, ние велиме нема така да биде и што друго да кажам освен и за понатаму кога тоа ќе ни го пренесат медиумите или официјалните канали да ги проследиме неговите изјави и повторно да одговориме дека тоа се негови изјави и дека нормално ние не сме согласни со такви изјави. 

Околу прашањето за Македонците што живеат во Бугарија се разбира дека одговорна е амбасадата, има контакти со нив, да ги сослушува, ако има потреба да им помогне, да им помогне, додека националните установи, установите поврзани со културата се задолжени да обавуваат работи со кои што ќе ги поврзуваат културите на двете држави, гостуваат наши уметници таму, или некогаш ќе доаѓаат нивни тука, тоа е делокругот на нивното работење. Секој треба да си ја работи работата во делокругот на нивното работење. Никој не треба да биде запоставен, вклучително ни македонците што живеат во Бугарија доколку имаат било каква потреба, секогаш тука е амбасадата на Република Македонија да им помогне ако имаат потреба од некаква помош и се разбира да излезе во пресрет на разговори, дијалог, или било што ќе побараат тие, а не установи од друг тип. 

Доколку и за такви установи има потреба, и ако таа потреба од тој карактер за кој што установите се законски задолжени, како што се работи поврзани со културата, се разбира дека и таа установа треба да одговори, ако има и други установи и тие треба да одговорат во рамките на нивната надлежност. 

Тоа е од прилика одговорот на многуте недобронамерни констатации што ги чувме од почитуваната пратеничка. 

Немаме што друго да додадеме освен таа изјава што ја дал Каракачанов, во негов стил е, неприфатлива за нас, тоа е еден контраверзен политичар во Бугарија, немаме што друго да додадеме освен дека тоа е неприфатливо и не можеме воопшто сериозно да го примиме. Дури и не го примаме сериозно.
Бесим Догани:  Благодарам. 

Дали пратеникот Илинка Митрева е задоволна од добиениот одговор, повелете. 

Илинка Митрева:  Значи со дел од одговорот на премиерот Груевски се согласувам, бидејќи тој ги цитираше должностите на нашите официјални претставници во Република Бугарија, а госпоѓата Доста Димовска има статус на официјален дипломатски претставник. 

Постои член во Уставот на Република Маке​донија, член 49, прва алинеја во која што се ве​ли:​ “Републиката се грижи за положбата и пра​ва​​та на припадниците на Македонскиот народ во​ соседните земји и за иселениците до Македо​нија,го помага нивниот културен развој и ги унап​редува врските со нив”.

Јас се надевам дека премиерот Груевски ја под​држува оваа уставна дикција. 

Госпоѓата Димовска е официјален претставник на​ Република Македонија таа мора да ги оства​рува контактите со сите оние Македонци кои што имаат потреба да го направат тоа, дури и во нејзино својство на директор на Македонскиот ку​лтурен центар. 

Јас морам да расчистам една работа. 

Вие господине Груевски бевте член на Владата на Љубчо Георгиевски и во 1999 година кога тој како премиер ја потпиша заедничката декла​ра​ци​ја заедно со бугарскиот премиер Костов во која практично се откажа од грижата за Маке​дон​ското национално малцинство, можам да ви ја доставам ако не можете да стигнете до неа, јас верувам дека вие сте биле запознаени за пот​пи​шувањето на овој акт меѓу двете држави, меѓу​тоа не слушнав некој во тоа време да реагира освен опозицијата. 

Јас не би сакала да верувам дека оваа нова политичка гарнитура за која што вие зборувате се​уште е во сенката на вашиот политички мен​тор. Јас би сакала јавно да се оградите од тоа што стои во таа декларација, која што не е ни нор​мативен акт, и која што не ве обврзува да ја почитувате. 

Значи,би сакала да се покаже дека Владата на Ре​публика Македонија под ваше раководство знае да ги оценува вистинските потези кои што се потребни од официјалните дипломатски прет​с​​тав​​ници на Република Македонија, а кои што не ги гледаме, особено не го гледаме тоа во пора​ки​те што Доста Димовска ги упати до Бугарската јавност. 

Бесим Догани:  Благодарам. 

Значи, немате дополнително прашање. 

Илинка Митрева: Не,бидејќи премиерот во еден дел не ми одговори на прашањето, ако може тоа да​ го направи, знам дека е  многу ангажиран, но убе​дена сум почитувајќи ги претставниците на опо​зицијата ќе го стори тоа. 

Бесим Догани: Благодарам.

Има збор премиерот Никола Груевски, повелете.          

Никола Груевски: Уште еднаш ќе повторам дека нашата надворешна политика е насочена во тој правец, при тоа што треба да лобира за Република Македонија и сите други работи што ги вршат амбасадите, да ги врши исто така, да комуницира со Македонците кои што живеат надвор од Република Македонија, независно дали тие се иселиле,  или  тие се родиле надвор од Македонија, во тоа место, а се чувствуваат Македонци. 

Тоа го правиме во сите држви, вклучително и во Бугарија преку нашите амбасади. Онаму каде што има потреба од нивно на некој начин помагање во однос на културата, во неколку држави, вклучително и во Бугарија имаме таков центар поврзан со културата и секој еден кој што има некаква идеја во врска со тоа, предлог и слично, треба да се обрати таму и да си добие соодветен третман односно подршка, доколку за тие проекти во тој момент државата може да одвои средства и доколку се планирани со Буџетот. Така што, тука не можам да го разберам проблемот, ако има Македонци кои што бараат некакви проекти, имаат идеи за размена на уметници или било што е поврзано со културата, треба да се обратат таму и сигурно дека ќе бидат прифатени, ќе биде разговарано со нив. Идеите ќе бидат пренесени во Министерството за култура на Република Македонија, Министерството ќе одобри средства, или нема да одобри зависно од можностите на Буџетот и нештата ќе се одвиваат како треба. Додека за сите работи што се од политички карактер или други конзуларни и слично, Македонците што живеат надвор од границите на Македонија можат да се обратат во амбасадата, во конзуларните претставништва и Република Македонија секако ќе се грижи за сите Македонци што се надвор од Република Македонија, што живеат таму, што се родени таму или пак се иселиле од Република Македонија, вклучувајќи ја и соседна Република Бугарија. Благодарам.

Бесим Догани: На второто прашање на госпоѓа Илинка Митрева, исто така ќе одговори премиерот Никола Груевски.

Никола Груевски: Јас не го разбрав добро прашањето од госпоѓа Митрева, бидејќи беше малку конфузно, но ќе го повторам она што го кажав дека Владата има свој став по однос на тоа прашање. Ставот е зачувување на уставното име на Република Македонија, лобирање и борба за него што повеќе држави да го прифатат тоа име, како што го имаат прифатено над 100 држави во светот и таа борба ќе продолжи понатаму. Ќе ги имаме сите видови на комуникација внатре во државата со институциите, со кого и да е потребно, ако има потреба и со Парламентот на барање. Самата таа кажа дека имало такво барање, така што во принцип нештата одат во насока да се задржи уставното име и се разбира да не се направи никаква штета на интересите на Република Македонија. Не знам што друго да искоментирам во оваа насока, освен тоа дека Владата се бори да го задржи уставното име на Република Македонија. Се разбира, не секој поединец има идеи исти во насока како тоа да се направи и како да се стигне до целта. Некои поединци или некои институции можеби имаат идеја на ваков или на онаков начин, но во целина за сега, колку што можам да забележам главните институции во државата имаат иста цел за задржување на уставното име на Република Македонија. Токму тоа ми беше намерата во таа изјава што кажав дека целта е иста и дека имаме заедничка цел и на некој начин заеднички се делува да се дојде до таа цел. 

Бесим Догани: Ви благодарам господине Груевски.

Дали госпоѓа Митрева е задоволна од добиениот одговор. 

Илинка Митрева: Господине потпретседателе, јас би сакала да го замолам премиерот Груевски да се концентрира малку во одговорите на прашањата и да не врши замена на тези. 

Како и во првото прашање, така и во второто прашање тој не одговори на главната линија на прашањето. Во првото прашање стоеше да се изјасни по однос на антимакедонските ставови на Доста Димовска, а тој тоа не го стори. 

Во второто прашање, во кое што јас не го прашував во оваа прилика, туку најавувам дека ќе го прашам во некоја наредна прилика, цитирам она што го рекол, изјава пред неколку дена за медиуми во која што вели: “имаме координација со другите институции во државата околу тоа прашање, така што нема некои големи разлики”. Ајде да размислуваме логично. ако нема големи разлики, има мали разлики или има разлики. Овде не станува збор за поединци, овде станува збор за институции во државата, меѓу кои што премиерот констатира дека има разлики, што е веќе една сериозна ситуација, колку и да се мали тие. Бидејќи, интенцијата да се гради заедничка стратегија е околу ова прашање. Затоа, да го повторам прашањето.

За какви разлики станува збор по ова прашање од врвен приоритет и меѓу кои институции. Тоа е она што е многу просто, господине премиер, што го побарав од вас да го одговорите, само малку концентрација. 

Бесим Догани: Ви благодарам.

На вашето дополнително прашање ќе одговори претседателот на Владата господинот Груевски Никола.

Никола Груевски: Што се однесува до концентрацијата, мислам дека почитуваната пратеничка треба почесто да  доаѓа концентрирана на седниците. Но, да одговорам на прашањето дека главната разлика помеѓу она што е став на нашата партија и на нашата Влада и партијата како носечка партија во Владата односно најголема партија во Владата е разликата по онаа штета што се направи на почетокот на 90-те години, кога СДСМ прифати и Република Македонија да ја прекрстат во Бивша Југословенска Република Македонија. Го излажа целиот народ дека тоа ќе трае само два месеци. Од тогаш до денес сите ги чувствуваме последиците. Сите се прашуваме кои се тие нијанси, што се овие нијанси, кои, што рекол, дали сме на иста насока, дали сме на различна насока, а кога ќе видиме што е разиката и што ни се случило, ќе видиме едно речиси 17 годишно или 13 годишно лажење на народот од страна на СДСМ дека ќе добиеме привремено име и дека тоа е многу важно да добиеме привремено, затоа што за два месеци ќе биде вратено името Република Македонија. Сега, од таа кал не можеме да излеземе со години. Еве, 13 години се мачиме да излеземе од таа кал и 13 години некој ни цитира некои нијанси да ни извадат од изјавите дали вие сте мислеле вака, дали некој друг мислел така. Тој друг што мисли различно или не мисли различно пред 13 години прифати Македонија да ја крстат Бивша Југословенска Република Македонија. Сега, ни кумува тука во Македонија кој бил повеќе за да се задржи уставното име, а кој бил помалку. Истиот тој човек кој пред 13 години беше премиер на Владата и го лажеше целиот народ дека за два месеци ќе се смени тоа име Бивша Југословенска Република Македонија и 13 години тоа име не сме го смениле, а неговите луѓе околу него сега ни наоѓаат нијанси дали сме рекле ваков или таков збор. Во целата наша борба да го задржиме името Република Македонија и да го тргнеме името Бивша Југословенска Република Македонија, тоа е суштината и тоа е крупната работа. Благодарам.

Бесим Догани: Господине Серафимовски ве молам ако имате нешто да се пријавите.

Процедурално има Макрадули Јани, повелете.

Јани Макрадули: Почитуван потпретседателе,

Мојата процедурална забелешка е до вас, без разлика што станува збор за претседателот на Владата на Република Македонија, тој сепак тука е избран од ова Собрание и треба да одговара на прашањата. Не треба да ги надминува границите на домашното воспитание и тука да дава квалификации кои што воопшто не држат и не се достојни до функцијата што ја врши, а вие сте должни да укажете за почитување на достоинството на Парламентот преку почитувањето на достоинството на секој пратеник, без разлика што е, позиција или опозиција. Дофрлувањата не можеме да ги решиме, некултурните, тоа знам, но, можете да им укажете на најодговорните од таа страна на Владата се тука да одговараат, прво, за актуелните состојби и за тоа се пратеничките прашања. Но, при тоа, да користат речник што е достоен на институцијата Собрание на Република Македонија. Благодарам.

Бесим Догани: Ви благодарам.

Јас не можам да помогнам ни во формулирањето на прашањата, ни на одговорите.

Што се однесува до дигнитетот, мислам дека никој нема забелешки, затоа што никој не беше навреден со никаков збор. Се работеше само за концентрација, што беше спомната неколку пати. Друга навреда не слушнав. 

Процедурално има Куновска Јагнула, повелете.

Јагнула Куновска: Јас имам исто така процедурално, господин заменик и се однесува на вас. 

Претходната пратеничка што ја слушавме ни одржа говор. Не одржа само критика на едно лице, било да е премиерот или било кој, туку на сиот македонски народ и тоа неосновано, барајќи во вид на прашање премиерот тука, фактички не само пред Собранието, туку и пред сета јавност пошироко македонска, да дава изјави. Ве молам, вие треба да ја прекинете. Прашања да поставува, а не да бара денеска изјави да дава било кој. Не да се држат предавања, не да се држат политички говори кои се на штета на македонската држава. Ве молам во иднина било кој пратеник да е, да се придржувате кон Деловникот. 

Бесим Догани: Благодарам госпоѓо Куновска.

Исто и на вас ќе ви објаснам дека начинот на поставување на прашања е таков што пратеникот може и да дообјасни што сака да каже со прашањето. Така што, јас не можам да ви помогнам, ако самите не си помогнете.

Продолжуваме понатаму.

Има 10 минути за поставување на пратенички прашања, госпоѓа Весна Бендевска, повелете.

Не е фер да се бара процедурално. Процедурално се бара кога има прекршување на процедурата. Објаснивме дека нема прекршување на процедурата.

Повелете госпоѓо имате 10 минути.

Весна Бендевска:  Благодарам потпретседателе.

Со оглед на тоа што трите мои денешни пратенички прашања ќе ги поставам директно до премиерот на Владата на Република Македонија, господинот Никола Груевски, заради попрецизно следење, првото прашање му доделив работен наслов Тито 1. Бидејќи ќе следува веднаш потоа прашање наречено Тито 2 и на крајот прашање Тито 3. 

Господине Груевски, бидејќи во вашата предизборна програма, која потоа ја применувате како програма по која работи Владата предводена од ваша страна, ветивте преродба во сто чекори, претпоставувам кон напред. Но, вчера Република Македонија ја вративте назад, во времето на црните тоталитарни сталинистички режими. Вчера, господине Груевски, во Република Македонија се случи страшна работа. Вчера вие воведовте цензура во Република Македонија. Вчера министерот во вашата Влада господинот Бекири со писмо во кое како предмет наведува соопштение број 03-3165/1 им соопшти на сите национални установи од културата дека се забранува потпомагање во било кој опсег на приватниот проект наречен Тито. Дозволете на македонската јавност да и ја прочитам претпоследната реченица: “Секое непочитување на оваа одлука ќе биде најстрого санкционирано”. Ова се вика цензура, господине Груевски, од страна на министер во вашата Влада, кадар на Демократската партија на Албанците. Станува збро за претстава на текст од Слободан Шнајдер, режија Дејан Дамјановски, стручен консултант врно светски познато име господинот Бранко Брезовец. Станува збор за врвен меѓународен проект во кој учествуваат 8 дрежави, а финансиски е продуциран од стрнана на Европската унија. Врвна актерска екипа подготви претстава, која вистински сама по себе е спектакл, која ќе треба да се одржи на меѓународните врвни фестивали во 8 светски театарски центри и тоа е најдобар начин на кој можеме да ја промовираме автентичната македонска култура надвор. За жал, вчера господине Груевски, ваш министер промовираше нешто друго. Вчера македонската култура, вие господине Груевски ја паднавте на колена. 

Господине Груевски, моето прашање е следно. Ќе бидете ли доблесни за еден ваков сериозен упат во македонската култура да побарате неотповиклива оставка од страна на министерот Бекири. Бидејќ, само на тој начин ќе не убедите дека вие, навистина се држите до патот, кој Македонија сигурно ја води кон Европската унија, на патот на кој Македонија ќе докаже дека има демократски капацитет, особено во областа на културата во која Македонија е способна да отсрани било каков идеолошки предзнак во културата. Или, за жал, доколку не го сторите ова, ќе сметаме дека  повторно, како и во спортот, како и во образованието дозволувате во време кога вие сте извршна власт, македонската култура да се црвенее од срам пред европските фактори. Цели три недели врвна европска екипа во Битола ја подготвува претставата за која вие вчера се одлучивте да ја цензурурате. 

Второто прашање е многу тесно поврзано и го нареков Тито 2. Тито 2, бидејќи кога македонската јавност пред вас го постави прашањето да одговорите зошто не присуствувавте во Берлин по повод 50 години роденден на Европската унија, вие го дадовте следниот одговор: “не сум присуствувал таму, тоа беше партиска покана и пред мојата партија ќе  образложам зошто не сум присуствувал во Берлин.

Господине Груевски и од мојата колешка ви беше поставено истото прашање, на кое вие не дадовте одговор. 

Зошто не чувствувате потреба да одговарате пред македонската јавност. Дали и кога ја дадовте оваа изјава, господине Груевски, се почувствувавте рамо до рамо како Јосип Броз Тито. 

И третото мое прашање носи исто име. Овој пат се однесува за Тито, но за жал, не Јосип Броз, туку господинот Петковски. Јас ќе морам да ви соопштам и да ве прашам дали знаете дека во Битолскиот универзитет деновиве се случува скандалозен упад на еден ваш коалициски партнер, тоа е НСДП, која во овој момент пред очите на битолската јавност скандалозно се менуваат директори на Високата медицинска школа. Се поставуваат нелегални извршители. Има бројни патриски вработувања на НСДП без систематизирани места, без добивање согласности за нови вработувања. Дали чувствувате господине Груевски дека во Битола настанува ново жариште на меѓупартиски договор меѓу ДПА и НСДП, претставувана преку господинот министер Рушити како претставник на ДПА и вицепремиерот господинот Јанкуловски како потпретседател на НСДП, а исто времено и ваш личен потпретседател задолжен за секторот образование. Накратко ќе објаснам што се случува и очекувам да ги проверите овие наоди. Значи, не почитување на времена мерка од судот за назначување на ВД директор поставена е госпоѓа Стоилова со директна помош на вицепремиерот Јанкуловски. Тоа е директен упад во судот на заменик министерот за правда. Се случува 2 октомври 2006. Неотпочнување на постапка на избор на директор на ВМШ во предвидениот рок согласно статут. Ова директно го извршува Стоилова Пановска повторно под менторство на вицепремиерот Живко Јанкуловски. При легален избор на директор со 10 до 12 гласа на наставничкиот совет на 18 февруари 2007, поставен е за директор професор доктор Томе Наумов. Оваа одлука госпоѓата Пановска не ја потпишува до ден денес, со што ја доведува Високата медицинска школа во Битола во состојба на вакум од страна на работоводен орган. А, спротивно на закон го продолжува ВД мадатот поставен од нејзина страна, исто така кадар на НСДП. Очекувам дека ќе ги проверите сите овие наоди, кои за жал завршуваат со небулозна одлука за отстранување од работа на двајца врвни професори на Високата медицинска школа. Едно од тие решенија го држам во рака број 04-153/1, со кое професорот д-р Томе Наумов се отстранува од работа до донесување на одлука за отказ на договорот за вработување, со надоместок на висина на плата. Секако, со образложение дека неговите дејствија штетно влијаат врз угледот на Високата медицинска школа, затоа што превзема дејствија и активности спротивни на закон итн. Ова повторно значи партизација, политизација во сферата на образованието и моето прашање ќе го конципирам вака.

Господине министер, дали доколку ги проверите и овие наоди се покажат како точни, ќе имате ли доблест да го смените не само министерот за образование, господинот Рушити, туку и вицепремиерот Живко Јанкуловски, заради  упад во автономијата на Битолскиот универзитет. Благодарам.

Бесим Догани: Ви благодарам госпоѓо Бендевска.

На вашето прашање “Тито 1” ќе одговори претседателот на Владата господинот Груевски, повелете.

Никола Груевски: Благодарам,

Јас навистина не знам точно колку театарски претстави забранил Јосип Броз Тито, но она што ќе го кажам е дека додека Никола Груевски е премиер на оваа Влада, нема да има цензури и нема да има забрани на претстави. Така што, би сакал да кажам дека тоа писмо што било упатено вчера од Министерството за култура за кое во Министерството потврдуваат дека се работи за погрешно интерпретирање, уште синоќа од страна на Министерството беше јавно демантирано преку медиумите дека не се работи за цензура ниту за забрана, ние секако ќе преиспитаме внатре во Министерството дали не направиле некоја грешка или направиле, но уште синоќа неколку часа откако тоа писмо било пристигнато, луѓето кои работат на проектот беа информирани дека ќе си ја продолжат претставата, ќе си ја одржат како и секоја друга театарска претстава. Јавноста беше информирана уште на третиот дневник на А1 телевизија, Телевизија која го покрена ова прашање, веројатно и на другите телевизии, така што можам да потврдам дека ниту ќе се забрани, ниту се забранува, ниту било која претстава театарска, уметничка или било каква во Република Македонија додека е Груевски премиер и оваа Влада нема да биде ниту цензурирана ниту забранета.

Дополнително ќе утврдиме што се случило во Министерството за култура, до колку имало навистина грешка, тоа дополнително ќе го утврдиме, ако имало, се разбира, ќе има санкции за тие што ја предизвикале таа грешка, до колку навистина не се работи за недоразбирање.

Она што е најважно дека ниту оваа претстава, ниту било која нема да биде запрена, цензурирана, отстранета или било како. Секоја претстава ќе си биде одржана, како што треба да биде, согласно демократските принципи. 

Тоа е одговорот, благодарам.

Бесим Догани: Благодарам господине Груевски.

Дали пратеникот Весна Бендевска е задоволна од добиениот одговор, повелете.

Весна Бендевска: Не само што не сум задоволна, туку сум фрапирана од говорот на премиерот Груевски.

Видовме дека вие не чувствувате потреба господине Груевски да одговарате на прашања кои ви ги поставува македонската јавност. Знаеме седум месеци дека не сакате да давате отчет за вашето работење. Но, дека ќе користите груби невистини и ќе ја замајувате македонската јавност, тоа  ќе  го  покажам  токму  пред  македонската  јавност  за  кое писмо-соопштение од Министерството за култура станува збор. Ќе го поделиме на претставниците од медиумите заради тоа да видат дека кога господинот Груевски држи говори не секогаш се потпрени врз вистинити факти.

Додека е Никола Груевски премиер точно е само дека неговата театарска аматерска група ќе му биде поважна од Македонија, дека неговата партија ќе му биде местото каде ќе дава отчет, за жал, во овој момент господине Груевски (реакција од страна на пратениците) соопштението потпишано од министер за култура претставува чиста непоматена цензура. Немојте да велите дека не сте дозволиле цензура. Немојте да се повикувате, сега претпоставувам ќе лоцирате одговорност или во портпаролот или во шоферот, можеби во курирот и ќе излезете и ќе кажете еве, го фативме виновникот. Не господине Груевски, дури сте вие на чело на Владата, вие одговарате и за портпаролите во министерствата и за вашите министри. Ваша е одговорноста за патот по кој ја водите Македонија. За жал, не кон напред, кон долу ја водите Македонија господине Груевски.

Бесим Догани: Ви благодарам.

Немате дополнително прашање?

Весна Бендевска: Дополнително прашање претпоставувам ќе добие директно господинот Груевски од македонската јавност.

Бесим Догани: Ви благодарам.

Има збор премиерот Никола Груевски, повелете.

Никола Груевски: Благодарам.

Мене ми е многу жал што деновиве ќе бидам неколку дена отсутен на пат, што нема да имам можност да ја поканам почитуваната пратеничка заедно да ја гледаме премиерата на оваа претстава, која, се разбира, дека ќе се одржи, колку  таа да е нервозна кон мене, колку да не го симпатизира работењето на Никола Груевски, сепак таа претстава ќе си се одигра како и секоја друга, без запирање, со сите подготовки и се што е нормално за една премиера.

Жалам што морам да ја разочарам со еден ваков одговор дека нема никаква цензура, меѓутоа тоа е тоа. Веројатно ќе се демантира самата ако биде присутна на премиерата на таа претстава во рокот во кој е предвиден.

Бесим Догани: Ви благодарам.

Исто така на второто прашање од госпоѓа Бендевска ќе одговори претседателот на Владата, господинот Груевски.

Никола Груевски:Благодарам.

Во врска со ова прашање немам што друго да додадам освен дека  секогаш до сега и секогаш понатаму кога имаме можност да вршиме лобирање за Република Македонија, тоа го правиме. Така било, така и ќе остане. Сите можности каде има таква работа да се направи, ќе се направат, секако носиме одлука каде да се патува, каде да не се отпатува, тоа е работа на самиот претседател на Владата, на неговиот Кабинет, но ве уверувам дека како и до сега така и од сега во сите можности Владата си продолжува со своето работење на надворешен план, на лобирање, меѓутоа и на извршување на домашната задача како предуслов за да се излезе да се лобира, да се работи, а не како минатата Влада да излегуваме само да патуваме, стотици патувања, никаков успех, никаков резултат, ништо ново да се каже, никакви реформи. Тоа е разликата.

Бесим Догани: Ви благодарам.

Дали госпоѓа Бендевска е задоволна од добиениот одговор, повелете.

Весна Бендевска: Не можам да бидам задоволна, со оглед на тоа што не добив одговор.

Прашањето беше многу децидно. Што правевте, која домашна задача ви беше поважна господине Груевски од онаа да ја презентирате Македонија и да ја претставувате во Берлин на 50-годишнината од роденденот на Европската унија.

Претпоставувам дека ваша најважна задача беше да се сретнете со европскиот крем политичари и да лобирате за Македонија и да си ја одработите и да си ја заслужите платата за која ве поставиле и ви ја даваат македонските граѓани.

Вие не одговоривте што правевте. Најискрено, имам непотврдени сознанија, дека во тој момент во некоја од скопските кафеани сте честеле или сте прославувале, не знам, некаква театарска претстава. Благодарам.

Бесим Догани: Ви благодарам за дополнителното прашање.

На вашето дополнително прашање ќе одговори премиерот Никола Груевски, повелете.

Никола Груевски: Благодарам.

Уште еднаш да кажам дека таму бев поканет во Европската народна партија како претседател на партијата ВМРО-ДПМНЕ. Инаку, тој ден не бев на никаква прослава, се работи за сосема различни денови и настани, некој ја дезинформирал почитуваната пратеничка или таа сака да биде дезинформирана, во секој случај уште еднаш потврдувам дека секогаш каде Владата и јас лично можеме да дадеме придонес за Република Македонија ќе патуваме, но никогаш нема да патуваме, како што патуваа поранешните министри за да се прошетаат по светските метрополи да бидат што почесто во авионите, што поголеми трошоци да направат, а да не донесат никаков резултат.

Затоа летаа буџетските средства, а резултатите беа никакви, затоа што на домашен план немаше резултати, на домашен план не се работеше ништо, а само се губеше време по светските метрополи без никаков ефект. Впрочем, ефектот го видовме до каде е дојдена Република Македонија. Благодарам.

Бесим Догани: Ви благодарам.

На третото прашање на госпоѓа Бендевска ќе одговори вице премиерот Живко Јанкуловски, повелете.

Живко Јанкуловски: Бев спомнат.

(Реакција од пратеничката Бендевска).

Бесим Догани: Мислам дека дел од вашето прашање беше поставено и кон вице премиерот.

Живко Јанкуловски: Бев спомнат, а би сакал да одговорам...

Бесим Догани: Прашањето е поставено до премиерот, според објаснувањата, но може во име на Владата да одговори еден од вице премиерите, повелете.

Живко Јанкуловски:Благодарам.

На мојата почитувана пратеничка и сограѓанка од Битола сакам да и одговорам дека навистина имаше можеби некаков случај во Високата медицинска школа во Битола, но истовремено очекував дека токму пратеничката ќе придонесе за излез од оваа моментално така испланирана криза. Бидејќи токму кандидатот за директор во Високата медицинска школа е член од нејзината партија и навистина можеше да го посоветува, а и онака може да конкурира за директор на Високата медицинска школа, но само да го почитува Законот и Статутот на Универзитетот и Статутот на Високата медицинска школа во Битола.

Едноставно на спроведениот избор за директор да се кандидира и да се изврши тој избор.

Навистина можам да констатирам  дека искрсна овој проблем, за жал,  во решавањето на едно кадровско прашање во Високата медицинска школа во Битола и од истото неоправдано се направи првостепен медиумски настан и тоа на штета на Високата медицинска школа, на штета на Универзитетот и најповеќе на штета на самите студети во Високата медицинска школа.

Сигурно ќе се согласите дека не е од таков карактер за да може да ја помати проценката за добриот углед што го има Универзитетот во Битола.

Не знам кој и што подразбира под инволвирање на политика во општествените работи, па оттаму во образованието и во науката. Ние во рамките на Владата креираме и водиме, верувајте, развојна и образовна политика во сферата на образованието и науката и таквата политика е нормална и потребна. Ако се мисли на инволвираноста,  како што беше нагласено, од страна на НСДП, чиј потпретседател сум јас, тогаш, за жал, морам да ги разочарам сите оние кои мислат и коментираат дека мојата партија и јас бев спомнат лично дека сум инволвиран во било какви кадровски комбинаторики во Високата медицинска школа во Битола.

Впрочем, ни вториот кандидат што беше моментално вд директор на Високата медицинска школа воопшто не е член на НСДП. Значи, не станува никаков збор за инволвираност на НСДП во Високата медицинска школа. Тоа е  апсолутно, ова што го кажуваше пратеничката,  неточно, тоа е само едноставна провидна агитација и пропаганда на оние кои, неможејќи да ги остварат своите кариеристички амбиции по легален пат, почитувајќи го Законот и пропишаните постапки и процедури сакаа да дојдат  само до позиција и ништо друго.

Според тоа, ние како партија, повторувам, ниту имаме кандидат во Високата медицинска школа за директор ниту од таму произлегува дека имаме мотив или било каква потреба да застанеме во поддршка на било кој од заинтересираните кандидати за директор во Високата медицинска школа.

Ние во Владата, верувајте,  полагаме во изградувањето на правната држава и владеењето на правото и од тука само ќе почитуваме спроведување на закон, статут на универзитет и статут на самата Висока медицинска школа. Мислам дека веќе Високата медицинска школа нормано функционира во овој момент и дека, барем јас така сум известен, бидејќи по службена должност треба да сум известен, функционира, избран е директор и воопшто не станува збор за некој поголем проблем во Високата медицинска школа. 

Истовремено ги повикувам и пратениците од Битола и секој оној кој може да помогне, да не навлегуваме повеќе во криза во Високата медицинска школа и тоа во интерес, пред се, на студентите. Благодарам.

Бесим Догани: Ви благодарам.

Весна Јаневска се јави за процедурално, повелете.

Весна Јаневска: Почитуван потпретседателе, јас ви се обраќам вам во овој момент, сметам дека се кршеа темелни основи  на Уставот на Република Македонија, значи задирање во самостојноста на Универзитетот.

Жал ми е, но вице премиерот не даде ни еден аргумент со кој би докажал дека има право и како е запознаен за состојбата во Високата медицинска школа. За ова требаше да зборува (во збор и упаѓа претседавачот)

Бесим Догани: Јас се извинувам, но ова не е процедурално, ве молам.

Весна Јаневска: Ве молам, ве молам, единствено право има министерот за образование да каже дека е спроведена инспекциска постапка и да каже што од тоа се направило или не...

Бесим Догани: Како и да е нема врска со парламентарната процедура и со Деловникот.

Весна Јаневска: Има со Деловникот, вие не смеете да дозволите во Парламентот да се крши темелно право на она што е загарантирано со Уставот. Не во Парламентот, оваа дискусија може да се води на телевизија, но овде не, ви благодарам. 

Бесим Догани: Ви благодарам.

Бидејќи се работи за процедура, има збор премиерот Никола Груевски, а после продолжуваме  со Весна Бендевска.

Никола Груевски: Еве јас би одговорил, потпретседателот на Владата Живко Јанкуловски, како потпретседател, ги покрива секторите земјоделие и образование, така што од тој аспект тој го даде своето видување.

Сакам да кажам дека Владата ја почитува автономноста на Универзитетот и во никој случај нема намера да се меша во нивното работење, особено во делот што не е надлежност на Владата.

До колку најдеме било каков елемент каде Владата се меша, тогаш секако дека ќе има моја реакција и реакција соодветна на една институција која треба да работи, согласно Уставот.

Од тој аспект го ислушавме господинот Јанкуловски кој исто така објасни дека Универзитетот е Универзитет и тој си има своја независност, Владата си е Влада и ние си имаме свои ингеренции во образованието, меѓутоа, не во дел кој по закон не ни припаѓа на нас и таму ние не би се мешале воопшто и не се ни мешаме, практично.

Бесим Догани: Ви благодарам.

Дали пратеничката Весна Бендевска е задоволна од добиениот одговор?

Весна Бендевска: Не сум задоволна, бидејќи не ја кажуваат вистината ниту премиерот ниту вице премиерот задолжен за земјоделие и за образование.

Ќе го демантирам најпрвин говорот на вице премиерот.

Господине Јанкуловски, факт е не само битолската јавност, туку и цела македонска јавност знае дека нешто се случува на Битолскиот универзитет. Се случуваат скандали. Се случуваат секој ден на различно ниво некој да бира и да поставува директор на Високата медицинска школа.

Дали можете да ми објасните зошто пред суд легално избраните претставници на студентите се оспоруваат од страна на ректорот Пановска? Како доказ дека комплетна партизација од страна на НСДП господине Јанкуловски, ќе ви дадам имиња. Јованка Тутевска, претседател на Сенат, ваш кадар, место број 2 во изборната единица број 4. Професорката Стоилова, кадар на НСДП. Ќе ви кажам зошто господинот д-р Томе Наумов, навистина не можам да зборувам за неговите партиски определености, меѓутоа факт е дека Наставничкиот совет 8:0 го потврди неговиот избор. Да потсетам, во Наставничкиот совет членуваат заслужни кадри и од ВМРО-ДПМНЕ и од ЛДП и од НСДП.

Господинот Томе Наумов го поддржуваат професори од различни политички профили.

Дали можете да ми одговорите господине Јанкуловски дали  претседателот на  Универзитетскиот студентски сојуз  Петар Здравсковски не е и потпретседател на Младите сили на  Новите социјалдемократи. Дали ќе го демантирате тоа?

На крај конкретни прашања до господинот вице премиер.

Што направивте да го спречите  непотизмот кога ректорката Пановска на Битолскиот универзитет ги вработи своите две ќерки. Дали е точно господине Јанкуловски дека лично вие го  вработивте вашиот син на Биотехничкиот факултет, тогаш ќе говориме за состојбите на Битолскиот универзитет и тогаш ќе побарам отчет од премиерот Груевски дека не знаел што се случува и дека претпоставува дека ситуацијата на Битолскиот универзитет не е сериозна. Сериозно е нарушена автономијата, почитуван премиер, во Битолскиот универзитет и согласно вашите овластувања барам да делувате и да побарате оставка да ги промените вице премиерот  Јанкуловски и министерот за образование Рушити заради креирање на ваква хаотична политика на Битолскиот универзитет.

Бесим Догани: Ви благодарам.

На вашето дополнително прашање ќе одговори вице премиерот Живко Јанкуловски, повелете.

Живко Јанкуловски: Благодарам.

Беа наведени личности како Сенат, Претседател на Сенат, претседател на студенти на Универзитетски совет, меѓутоа видете госпоѓо пратеничке, една работа мислам дека треба да ви биде јасна. Изненаден сум зошто токму вие не го знаете дека секој има право да членува во некоја политичка партија, па макар да е тоа и професор на универзитет. Впрочем многу професори од факултетите и универзитетите се и членови на политички партии. За тоа сме свесни.

Од друга страна, вие рековте дека во Високата медицинска школа е инволвирана Нова социјал демократска партија и лично јас. Зошто не го кажувате, како, на кој начин сме инволвирани ние како политичка партија кога немаме директно ни кандидат за директор на Високата медицинска школа, а ниеден од студентите што учествуваат во наставничкиот совет не е ни член на Нова социјал демократска партија. Како може да стане збор за инволвираност на партијата и директна моја инволвираност. Од друга страна, кажувате како во Универзитетот е нарушен и самиот углед на Универзитетот. Јас би ве повикал уште еднаш, немојте да му правите штети на самиот Универзитет со тие ваши изјави, затоа што Универзитетот навистина сега влегува во еден нов процес, во една нова реформа каде што треба во конкуренција со многу универзитети во Република Македонија и многу универзитети од страна да биде рамноправен. А вие со овие ваши изјави навистина му нанесувате штета на Битолскиот универзитет. Уште еднаш, навистина сето ова го демантирам и повторувам дека не станува збор за никаква инволвираност, значи ниту моја, ниту на Нова социјал демократска партија.

Што се однесува до второто прашање, или потпрашање, тоа е точно. Не можам јас да негирам дека е вработен мојот син во Универзитетот. Меѓутоа, не станува збор за од моја страна вработеност на мојот син во Универзитетот. Значи, тој е вработен како и сите останати што се вработени со позитивна рецензија, со јавно објавен конкурс каде што воопшто немал ни против кандидат на конкурсот.  Така што едноставно јас би предложил на пример вие да предложите било кој функционер во Владата или во Собранието додека му трае неговиот мандат да не може да се вработуваат неговите деца, сопруги итн. Во тој случај ќе стане збор за прекршување на закон, или не знам што друго.

Бесим Догани: Благодарам.

Десет минути за поставување на пратенички прашања има госпоѓа Весна Јаневска. Повелете.

Весна Јаневска: Господине потпретседателе, имав подготвено друго прашање, но во моментот решив да го променам и да се задржам на вистинското прашање за Високата медицинска школа во Битола во која јас од време на време сум поканет предавач и која ја познавам од нејзиното формирање до ден денес. Имаме сериозни индиции и индикации да веруваме дека таму навистина е прекршен законот од страна на повеќе државни институции за кои вицепремиерот придонел со тоа што не сработил тоа што требало да сработи. Како битолчанец и одговорен за земјоделие и образование, бил задолжен, а особено заинтересиран како битолчанец, бидејќи аферата трае веќе месец и пол да се информира од релевантни фактори што се случува таму. Тоа значи од ректорот, од претходниот директор, од сегашниот директор, но и да ги употреби институциите на државата за да ја провери ситуацијата, бидејќи единствен начин да се провери ситуацијата на тоа што се случува во Битолскиот универзитет е Министерството за образование да прати таму инспекција. И само така ќе се зачува автономијата на Високата медицинска школа и на Битолскиот универзитет.

Затоа моето прво прашање е едноставно и е упатено до министерот за образование. Дали после месец и пол афери, медиумска пропаганда или кажување на вистината, сериозни индиции дека се крши законот во Универзитетот во Битола и во Високата медицинска школа, дали Министерството за образование презеде било каков чекор, затоа што имаме искуство дека тогаш кога беше сериозно заинтересирано за еден друг универзитет, преземаше чекори за да го разреши проблемот. Значи, тоа е едноставно прво прашање и би сакала конкретен одговор. И доколку не презеле никаков чекор, што планираат во иднина да сторат во врска со Високата медицинска школа.

Второто мое прашање е упатено до премиерот на Република Македонија  и се однесува на она што за нас во моментов сметам е приоритетно и горливо прашање. Образложение на тоа значи би дала откако би ја дефинирала мојата цел, а тоа е развојот на дијалогот меѓу позицијата и опозицијата. Со оглед на тоа дека Европската комисија ќе го напише својот извештај многу порано, веројатно во првата половина на годината, а ќе го објави во месец октомври и со оглед на тоа дека одлуката за влез во НАТО на Република Македонија ќе се донесе многу скоро. Нас не ни се бројат денови, нас ни се бројат часови, минути и секунди да го оствариме оној услов за кој последниве месеци сме најмногу критикувани. Притоа сакам да кажам дека дијалогот не е посебен услов за Република Македонија, туку е содржан во Копенхагенските принципи и ни се допаѓало нас, или не, колку и да е тешко, ние тој принцип ќе мора да го исполниме за да ја добиеме поканата за влез на НАТО, а потоа и за да размислуваме за добивање датум за преговори во Европската унија.

Бидејќи од вчерашните медиуми добив впечаток дека наместо да се подобрува состојбата, состојбата се влошува и ДУИ не само што не намерава да преговара, туку намерава и да ги врати своите мандати. А според мое лично мислење на сите нас како пратеници на Собранието, на Владата и воглавно и најважно на народот на оваа држава им одговара ДУИ уште утре да се најде во Собранието.

Го прашувам премиерот која е неговата стратегија за развивање на вистински дијалог помеѓу позицијата и опозицијата и која е неговата стратегија за враќање на парламентарната група на ДУИ во Собранието, воспоставување на нормални политички односи во државава, градење со опозицијата која воошто не ја оправдувам во ниеден  момент, бидејќи сметам дека и таа даде голем и сериозен придонес за ваквата состојба, градење со опозицијата на сериозна платформа на стратешки наши цели кои според мене треба да биде влезот во НАТО и само влезот во НАТО до тогаш  додека не ја добиеме поканата. И се разбира, доколку може да биде кажано кои се конкретните чекори што ќе се преземат во тој правец.

Моето трето праШање е до вицепремиерката за евроинтеграција госпоѓата Габриела Коневска. И неа би сакала да ја прашам едноставно и очекувам конкретен одговор. Сите очекуваме од Секторот за евроинтеграција да преземе сериозни чекори, иако доколку не се оствари првово што го зборував, влезот на НАТО и што го поставив прашањето до премиерот, не верувам дека колку и да се труди таа ќе успееме било што да направиме. Но, како и да е, прашањето е конкретно, значи, до каде е Владата со подготовките за Националната програма за усвојување на правото на Европската унија, кога ќе се донесе и каков начин на соработка ќе се воспостави со Собранието заради ефикасно и квалитетно донесување на законските акти по оваа програма. Јас ја молам Владата без оглед на тоа дали се преставниците на Владата, без оглед на тоа дали им се допаѓаат, или не им се допаѓаат прашањата да ги испочитува пратениците и со внимание да ги сослуша нашите прашања.

Очекувам вицепремиерката да каже накратко и за информативниот центар кој очекуваме да се отвори.

Иван Анастасовски: Ви благодарам.

Пријавен е и претседателот на Владата на Република Македонија.

Првото прашање беше упатено до министерот за образование.

Има збор заменик министерот за образование, Јован Лазаров.

Јован Лазаров: Благодарам потпретседателе.

И претходната пратеничка и почитуваната пратеничка сега поставија прашање што презело Министерството за образование и наука. Беше споменат и министерот во два наврата. Јас овде кажувам, изјавувам дека Министерството за образование, некој одговорен од тоа Министерство, почнувајќи од министерот, заменикот, или државниот секретар нема превземено никаква мерка со која што би се нарушила автономијата на Универзитетот. Таму одредени мерки согласно законот и статутот на Универзитетот има преземено ректорката. Настана проблем во спроведување на тие мерки. Ние преку нашите само инспекциски служби проверуваме дали е запазена законската и статутарната процедура во назначувањето, во изборот или во било кој друг акт на Универзитетот, или нејзина членка. Според наши информации вчера наставничкиот совет на Високо медицинската школа има избрано декан и тоа едногласно. Наше е сега да провериме дали процедурата е целосно запазена. А сега се чека потврда од ректорот на Универзитетот во Битола за потврда на тој избор.

Иван Анастасовски: Дали пратеникот е задоволен од одговорот.

Весна Јаневска: Не сум задоволна од одговорот.

Иван Анастасовски: Дали ќе поставите дополнително прашање. 

Весна Јаневска: Да. Не сум задоволна од одговорот. Господине потпретседателе, точно е тоа дека е избран декан, но без кворум според моите информации и доколку ректорот го потврди изборот на овој декан, ќе направи незаконско дејствие.

Моето следно прашање е, дали повторно ќе ги активирате вашите инспекциски служби. И јас би ве замолила, бидејќи не очекувам денес тоа да го направите, да добијам писмен извештај за работата на инспекцијата во Високата медицинска школа во Битола.

Иван Анастасовски: На ова ќе даде коментар потпретседателот на Владата Живко Јанкуловски.

Живко Јанкуловски: Навистина сум позитивно изненаден во овој случај како и госпоѓата Јаневска е премногу заинтересирана за Високата медицинска школа, а најверојатно тоа го прави преку нејзиниот член, професор што е, што ја опструира и оваа работа во Наставничкиот совет во Високата медицинска школа и допринесува за ваквата ситуација. Јас сум позитивно изненаден што навистина дури повеќе од мене ја знае состојбата во Високата медицинска школа. Јас само ја повикувам Јаневска како што се грижи за Високата медицинска школа исто така да поведе сметка и за нејзините членови што треба да си ја извршат обврската кон спроведување на правосудните пресуди и кон одење на она каде што му е местото на некој.

Иван Анастасовски: Почитуван потпретседателе, бидејќи во дополнителното прашање беше децидно побарано од пратеникот да добие одговор во писмена форма, се надевам дека тоа ќе го направи ресорното Министерство и ќе и даде одговор во писмена форма.

Продолжуваме со одговор на второто ваше поставено прашање во врска со дијалогот.

Има збор претседателот на Владата на Република Македонија.

Никола Груевски: Благодарам.

Во однос на поставеното прашање до мене поврзано со дијалогот, сакам да ја информирам почитуваната пратеничка дека ќе и биде одговорено по писмен пат.

Иван Анастасовски: Ќе добиете одговор во писмена форма.

На третото поставено прашање одговор ќе даде министерот без ресор, одговорен за евроинтеграции.

Има збор Габриела Коневска Трајковска.

Габриела Коневска Трајковска: Ви благодарам за поставеното прашање кое што се однесува за еден исклучително битен документ кој што е еден од најбитните инструменти за предпристапност на Република Македонија во процесот на приближување, односно полноправно членство во Европската унија, тоа е националната програма за усвојувањето на правото на Европската унија. Имено по однос на ова прашање ќе ми дозволите да информирам за неколку основни позиции во кои што би сакала да посочам и неколку работи кои што се секако битни и во однос на усвојувањето и донесувањето на законите од корпусот на оваа програма. Имено, Владата на Република Македонија во неколку тематски седници посветени посебно на националната програма за усвојувањето на правото на Европската унија, како и во подолгорочните сесии и координации кои што ги имавме со министрите по однос на законите кои што треба да се донесат од овој корпус конечно успеа да направи ревидирана верзија која што навистина беше исклучително битно да се заврши во овој временски период и истата ќе биде доставена до Собранието на Република Македонија, односно до Комисијата за европски прашања со цел да се добијат коментари, сугестии и предлози кои што натаму ќе бидат секако инкорпорирани доколку бидат од суштински карактер. Во оваа пригода сакам да информирам дека сум благодарна за конструктивните предлози кои што беа испратени од страна на Комисијата за европски прашања и секако од група на пратеници од опозицијата кои што дадоа врз основа на неколку сугестии претходно изнесени од претставници на Владата на Република Македонија, дадоа можност да се отвори брза патека, или така наречена процедура на побрзо усвојување на законите од Европската унија. Во оваа пригода сакам да напоменам дека она што треба да биде како проследен документ со овие закони се исклучително битни коресподентните табели и изјавите за усогласеност. На овој начин практично успеваме да дадеме можност, или преглед на пратениците во Република Македонија, во Собранието да имаат преглед на  точно кои директиви имаме транспонирање на одредбите, на препораките на Европската унија и секако како тие се инкорпорирани во релевантните закони во Република Македонија. Зошто е ова битно? Битно е затоа што на тој начин практично ќе успееме да утврдиме колкав е износот на мерки кои што успеваме да ги преточиме во нашето законодавство и како системски ќе можеме истите да ги внесеме во позитивно правниот систем на Република Македонија. Од овој аспект се надеваме дека ќе имаме исклучително блиска и добра соработка со претставниците на комисиите кои што ќе работат по ова, а Владата на Република Македонија, Секретаријатот за европски прашања и ресорните министерства секако дека остануваат целосно на диспозиција по однос на потреба, ако треба дополнително да се дава објаснување на предлог на законите, односно оние кои што се од корпусот на европското право. Конкретно за информирање, практично до каде сме со донесените предлози, односно исполнувањето на агендата, во неколку наврати она што сакаме да го надополниме што не беше направено во   2006 година. Дозволете ми да напоменам дека во 2006 година задоцнивме со донесување на 59 законски акти, од кои што засега Владата на Република Македонија се движи по она што го имаше дадено како ветување, а тоа  значи дека 40 се веќе целосно изработени, односно 20 се веќе усвоени од Собранието на Република Македонија, 20 се наоѓаат во моментот во собраниска процедура, 8 веќе ги поминаа владините процедури на последната седница и треба да бидат доставени до Собранието и останатите 9 закони ќе бидат направени во првите две недели во месец април. На овој начин Владата на Република Македонија го задржува ветувањето кое што го даде пред Собранието и пред граѓаните на Република Македонија и секако пред претставниците на Европската комисија дека до крајот на месец март претставниците на министерствата, односно Владата на Република Македонија ќе го завршат исполнувањето и подготовката на корпусот на закони 59 кои што недостасуваат од 2006 година. Натаму продолжуваме со агендата од 2007 година. Знаете дека динамиката на времете значи дека некаде до крајот на вториот квартал, односно до крајот на јуни месец излегуваме со корпусот, со пакетот на закони кои што се за овој временски период, а во меѓувреме секако работиме и на подзаконските акти. Во оваа пригода сакам да изразам искуличителна благодарност од сите оние кои што учествуваа во подготовка и секако до администрацијата на Република Македонија, затоа што навистина се покажа исклучителна посветеност, професионалност и стручност, затоа што во ниеден момент не можеме да кажеме дека заради тоа што донесуваме огромен корпус на закони, дека го губиме чекорот, или едноставно не одговараме квалитетно на прашањето кое што значи исполнување на стандардите за квалитет при изготвувањето на законските акти. Напротив, ве уверувам дека и во она кога ќе ги добиете и коресподентните табели, изјавите на усогласеност, ќе видите дека во целост сите закони практично го преточуваат правото на Европската унија на најсоодветен начин.

По однос на прашањата и приоритетите кои што се однесуваат на донесувањето на одлуката за формирање на европскиот Инфо центар, ќе ми дозволите во оваа пригода да информирам дека согласно Програмата на Владата на Република Македонија и согласно Стратегијата за промовирање на прашањата од европската интеграција, односно приклучувањето на Република Македонија кон Европската унија, Владата од неодамна по повод 50 годишнината од потпишувањето на Римските договори успеа да го отвори Инфо центарот кој што се однесува првенствено за работата на Секретаријатот за европски прашања но и на целокупната Влада во центарот на градот Скопје.

Доколку имаме можности, ќе одиме и понатаму се разбира и во други поголеми центри во Македонија да отвориме исти вакви инфо центри каде што граѓаните, бизнисмените, невладините организации и општо целокупната јавност која што има интерес за процесот за европската интеграција ќе може да се информира за сето она кое што се однесува на делокругот на работењето на Секретаријатот и на Владата, донесувањето на законите, користењето на претпристапните фондови, начините на соработка Република Македонија -Европска комисија, со цел да го приближиме процесот колку што е можно повеќе до граѓаните и да го направиме транспарентен. Ви благодарам. 

Иван Анастасовски: Ви благодарам. 

Дали пратеникот е задоволен од одговорот? 

Весна Јаневска: Почитуван потпретседателе, 

Бидејќи сме пратеници кои ги бираат министрите и вице премиерите, ќе си дозволам коментар. 

Господине Живко Јанкуловски, вака се одговара на поставено прашање, а не така како што вие тоа го правите.

Госпоѓо вице премиерка ви благодарам, задоволна сум од се. 

Иван Анастасовски:  Ви благодарам и јас .

Продолжувамем со редоследот на поставување на прашања. 

Следен за поставување прашања е пратеник господин Никола Ќуркчиев. 

(реакција на господинот Живко Јанкуловски) 

Не се вознемирувајте на се што ќе ве спомнат во Собранието. Почитувани министри, не се вознемирувајте секој што ќе ве спомне овде во Собранието, слободно сконцетрирајте се на вашата работа. 

Повелете господине Ќуркчиев.

Никола Ќуркчиев: Благодарам почитуван потпретседателе, 

Почитувани членови на Влада, првото мое прашање е до министерот за транспорт и врски, меѓутоа, не го гледам, да, тука е. 

Почитуван министер, на 23 март минатата година од страна на Министерството за транспорт и врски беше објавен оглас за распишување на 40-тина станови изградени по проектот за изградба на станови наменети за решавање на станбено прашање на млади брачни парови и лица со ниски приходи. Говорам и прашувам во делот на становите кои се однесуваат за општина Гевгелија. 

На 19 декември минатата година посебна Комисија формирана од ваша страна, со решние број 2321-035/4 потпишано лично од вас добила задолжение да ги разгледа документите доставени од страна на лицата кои конкурирале за стан и да изготват ранг листа на пријавени кандидати. Бидејќи од распишување на конкурсот до почетокот на работата на оваа Комисија поминало доста време, скоро 9 месеци, одлуките за распределба на становите со цел распределбата да биде транспарентна и правилна, Комисијата за дел од пријавените кандидати побарала дополнителни документи со кои ќе докажат дека во меѓувреме не се променила нивната состојба во однос на станбеното прашење. Претпоставувам  тргнувајќи од принципите за транспаренстност и правична распределба, на 23 февруари оваа година, Министерството за транспорт и врски донела одлука за распределба на станови. Неколку дена по донесувањето на оваа одлука Министерството соопштува дека заради утврдени неправилности при распределбата најпрво ја стопира постапката, а потоа им го поништува огласот, најавувајќи дека ќе се оди со нов оглас и новотраење или терање на целата постапка. Ниту мене како пратеник, ниту граѓаните во Гевгелија не им се јасни неколку работи во сето ова. 

Затоа прашувам што не е во ред со критериумите кои се наведени во точката 1 во огласот, патем речено, исти се како и оние за распределба на станови во Тетово и во Струга, ако се утврдени неправилности во работата на Комисијата која вие сте ја формирале дали ќе се сноси некаква одговорност од страна  на членовите, затоа што, како што беше јавно соопштено надвор од критериумите добиле станови лица кои не ги исполнуваат условите. И зошто, ако веќе се утврдени неправилности кај определен број граѓани кои првично добиле станови, не им се одземе правото на користење, и тие станови да бидат поделени на лицата кои веќе учествувале на овој конкурс, а се наоѓаат следни на ранг листата. На овој конкурс за 40 станови учествувале преку 200 лица. 

Барам одговор на прашањето од причина што во основа целата работа добива еден непријатен тек, особено во Гевгелија и многумина зборуваат ниту е правична ниту е транспарентна распределбата. Се надевам почитуван министер дека ќе ги демантирате информациите што веќе се зборуваат во Гевгелија дека огласот се поништува исклучиво за да на повторениот оглас, за кој што веќе има информации и шпекулации дека се прават некои списоци, ќе може да учествуваат или да конкурираат лица кои се заслужни партиски активисти, на кои веќе им е ветено дека ќе добијат стан. 

Второто прашање е до министерот за финансии.

Почитуван министер, дали може да ми одговорите дали има вистина, дали навистина финансиски средства од Буџетот на Република Македонија или некои други институции и јавни претпријатија под ингеренции на Владата на Република Македонија се префрлаат на сметката на Македонска радио телевизијаа и ако е точно, ве молам да ми кажете колку се тие, колку изнесуваат и по кој основ истите пристигнале на сметка на МРТВ, ако се работи за тековно сервисирање со буџетска ставка е една работа, ако се работи за позајмици тоа значи една нова огромна дупка во работењето на МРТВ. Или дали тоа значи дека со вакво префрлување на средствата се прави исклучиво со единствена цел да се влијае на уредувачката политика на овој јавен национален сервис, кој треба и мора да биде максимално објективен и да работи пред се во интерес на граѓаните на Република Македонија. Имено, постојат информации дека веќе на закажани емисии се влијае да се префрлат во други термини, други денови или термини кои воопшто не се договорени, или што е најстрашно целосно да бидат откажани. Постојат индикации дека тоа се прави под притисок на високи партиски функционери од партиите на власт. Последниот ваков пример е закажаната дебатна емисија за проблемите на стечајните работници за луѓето кои се надевам дека и вие ги видовте денес кога доаѓавте во Парламентот, за луѓето кои со денови спијат под отворено небо и на дожд и сонце, а повремено додека спијат по некој автомобил се обидува и да ги прегази или пак навистина завршија изборите и на овие луѓе не треба повеќе да се мисли. Или пак друг пример, зошто 2,5 милиони оевра од ЈП за аеродромски услуги се дадени во МРТВ. Нели ќе беше попаметно дел или исто толку средства да се поделеа на стечајните работници за кои зборував, бидејќи сите веќе навистина си го поставуваат прашањето за каков Јавен радиодифузен сервис МРТВ се работи. 

И третото прашање е до министерот за труд и социјална политика. 

Почитуван министер, според Законот за работни односи, репрезентативноста на синдикатот се определува според уписот во регистарот и според бројот на членовите врз основа на пристапници, од една страна, а од друга страна, во членот 212 од Законот за работни односи се вели репрезентативен синдикат за склучување колективен договор на ниво на гранка и на ниво на Република се смета синдикатот во кој се зачленети 33% од вкупниот број работници во гранката или дејноста за која се склучува колективниот договор. 

Моето прашање е зошто изостанува социјален дијалог и зошто спротивно на Закон се форсира Синдикат за потписник на општ колективен договор со Владата на Република Македонија. 

Многумина сметаат дека ова не е некаков сериозен политички упад, меѓутоа, е притисок во сферата на синдикалното здружување и она што е можеби особено важно е зошто министерот само одлуччил кој ќе биде идниот или сегашниот репрезентативен синдикат. Се надевам господине министер, добро знаете сите дека Сојузот на синдикати на Македонија има повеќе од 63.000 членови и особено не знам зошто не се почитува членот 269 од Законот за работни односи, кој што дозволува Колективниот договор за јавниот сектор Владата да не го потпише, туку едноставно да го усогласи со измените на Законот од август месец 2005 година. Благодарам. 

Иван Анастасовски: Благодарам,

На првото поставено прашање на пратеникот одговор ќе даде министерот за транспорт и врски. Повелете. 

Миле Јанакиески: Благодарам потпретседателе, 

Јас накратко ќе елаборирам што се случи со овој конкурс. По јавно објавените сомневања на граѓани од општина Дебар и Гевгелија-ќе зборувам во пакет за двете општини бидејќи беше многу слична процедурата-пристигнаа голем број на преставки и приговори за неправилности во врска со распределбата на станови. Во таа прилика, Министерството за транспорт и врски формираше работна група со задача да изврши преиспитување на целокупно водената постапка за распределбата на становите и самата одлука за распределба на становите во општина Дебар и Гевгелија по прокетот за изградба на станови кои ќе се издаваат на лица со ниски примања. 

Во оваа прилика сакам да потенцирам дека станува збор за конкрус за распределба на станови објавен во периодот на минатата Влада и оттаму со огромна сериозност и внимание лично ги следев изјавите на граѓани за можни неправилности. Имајќи ги предвид сериозните обвинувања дека поранешни високи функционери на минатата власт неправедно се стекнале со станови во овие општини и при тоа има сомнени дека нецелосно ги доставиле документите за нивната имотна состојба, Министерството за транспорт и врски побара од Министерството за внатрешни работи да ја испита веродостојноста и точноста на доставените документи од страна на лицата коои конкурирале. 

Сакам да ги уверам граѓаните сите лица кои конкурирале на овој оглас дека секоја грешка ќе биде исправена и дека стан ќе добијат само луѓето кои вистински ги исполнуваат критериумите. Господине Ќуркчиев, сакам да ви напоменам дека во моето владение досегашно и идно дека немам ветено ниту една ЦЕМТ дозвола што беше пракса претходно, дека немам ветено ниту еден квадрат земјиште ниту пак градежна дозвола, нема да ветам ниту еден стан. Значи становите тврдам овде пред вас и пред граѓаните на Република Македонија дека ќе ги добијат оние лица кои навистина ги заслужуваат. 

Да продолжам понатаму, работната група која беше формирана направи целосна анализа на целокупната постапка и точноста на доставените документи согласно критериумите во објавениот конкурс, а посебно на предметите за кои јавно беше искажано сомневање дека распределбата е неправична. 

Исто така беше извршена и ревизија на работата за распределба на становите во општина Гевгелија и Дебар, за што тие лично ќе одговораат доколку понатаму се утврди пропуст. Во прилог на секое известување до секој граѓанин, без оглед дали добил или не добил стан, имаше во прилог целокупна постапка, целокупен извештај од оваа Комисија. Работната група направи увид во списите на предметите, изврши преглед на секој спис посебно со цел да ја утврди комплетноста и соодветноста на приложената документација и барањата за добивање право на користење стан под закуп, при што констатираше голем број неправилности во однос на доставената документација, како и веродостојноста на доставените документи. 

Врз основа на овој направен извештај, кој ќе повторам дека е доставен до секое лице, Министерството за транспорт и врски пред се заради отстранувања на неправилностите констатирани во постапката и со цел да добијат станови оние лица кои навистина заслужуваат ја поништи одлуката за распределба на становите во Гевгелија и одлуката за распределба во Дебар и самите огласи објавени од страна на Министерството за транспорт и врски по горе наведениот проект. Исто така, Министерството за транспорт и врски веќе изготви нова одлука, која веќе во понеделник ја пушта во владина процедура бидејќи таа одлука треба да биде усвоена од Владата на Република Македонија, каде многу децидно се наведени критериумите, многу подлабоко се образложени критериумите, се со цел да не може да настане било какво натамошно манипулирање на овој оглас за доделување станови. По донесувањето на измените и дополнувањето на одлуката, што ќе се случи за 9 дена, Министерството за транспорт и врски повторно ќе објави оглас за распределување на становите во Гевгелија и Дебар. Паралелно Министерството за транспорт и врски во соработка со УСАИД, договорено е и тоа денес се потпиша, значи договорено е изготвување на софтвер за распределба на становите, бидејќи секогаш кога ќе има инволвирање на лица вработени во било која администравија има сомнеж дека е можно да настане било какво дејание. Затоа, она што го направивме за ЦЕМТ дозволите ќе го напрвиме и за становите. Значи во самиот софтвер детално ќе бидат наведени критериумите и ќе има утврдена процедура како ќе се аплицира за становите, за да може потоа преку софтвер да се добиваат тие станови.

На крајот сакам да ве потсетам дека Министерството за транспорт и врски, кое важеше за едно од најкорумпираните министерства, дека пред се во сегашното работење се темели исклучиво на политиката граѓаните  да бидат задоволни од нашето функционирање. 

Уште еднаш сакам да потенцирам дека, како што беше досега ниту еден претседател на подмладок,  ниту еден член на политичка партија нема да добие стан доколку тоа не го заслужува. Сите граѓани мора да имаат еднаков третман при доделувањето на овие станови. Благодарам. 

Иван Анастасовски: Ви благодарам почитуван министер,

Дали пратеникот е задоволен од одговорот? 

Никола Ќуркчиев:  Делумно сум задоволен, иако ќе бев посреќен доколку министерот јавно ги демантираше шпекулациите или информациите во Гевгелија кои што се шират, дека не случајно се повторува конкурсот. Имено, затоа и прашав. Доколку се утврдеа вистински неправилности, зошто тогаш на определен број граѓани не им се одземе правото да добијат стан, а истите тие станови се поделат на следните на ранг листата. Мислам дека ќе беше и процедурата скратена, иако и самиот министер знае дека скоро година дена ќе се случи становите да бидат празни и да не се поделат на граѓаните. Мислам дека сите граѓани ќе беа повеќе задоволни. 

И уште една работа, мислам дека ќе се направи голема грешка ако на овој конкрус повторно се шпекулира со имиња 13 или 14 кои не конкурирале на првиот конкурс, а на вториот се убедени дека Ќе добијат станови. Ни останува да му верувам дека се ќе биде навистина во ред како што треба. 

Иван Анастасовски:  Тоа значи дека немате дополнително прашање, ви благодарам. 

Минуваме на одговор на второто поставено пратеничко прашање. Одговор ќе даде министерот за финансии. Повелете. 

Трајко Славески: Благодарам  потпретседателе.

Само да потсетам дека со доаѓањето на новата Влада беше затекната состојба во Македонската радио телевизија на 4, 5 неисплатени плати, со деморализирани вработени кои очекуваа помош од Владата, и не само помош туку сметаа дека постои обврска заради некои решенија  од Законот за радиодифузија донесени и предложени од претходната Влада и претходниот состав на Парламентот изгласани во декември 2005 година, со кои претплатата која служеше како основен извор на приходи за МРТВ и нејзино финансирање доживеа колапс. Сите сме сведоци на што се сведоа тие сопствени средства од радиодифузната такса. 

Барајќи решение за тие ургентни проблеми, можам да го известам почитуваниот пратеник Ќуркчиев, тоа беше презентирано и при предлогот на ребаланс на Буџетот минатата година во ноември и при донесувањето на буџетот за 2007 година, Македонската влада во неколку наврати интервенираше со средства за исплата на плати во Македонската телевизија во исноси од 35-40.000.000 денари за да се исплатат платите во Македонската радио телевизија. 

Ова ме побудува да констатирам дека секој предлог сега, кога Владата изнаоѓа некои решенија да се премости овој јаз додека  не се спроведе проектот за преструктуирање на Македонската телевизија и нејзино прераснување во вистински сервис јавен, во тој меѓупериод да предлагаме на кој начин  средства со кои што Владата интервенира за надминување на проблемите, да се искористат за една или друга намена, е исто како на пример сега да предложи господинот пратеник дека средствата што се издвојуваат за плати на Македонското  собрание на Владата, на министерствата да се пренаменат за стечајните работници, откуп на тутунот итн. Владата не функционира на тој начин и такви предлози не прифаќа, ке каже не, благодарам.

Понатаму, во врска со прашањето дали од буџетски ставки се издвојуваат средства за МРТВ, одговорот е не од почетокот на оваа година. Точно е дека МРТВ опстојува во овој период со финансиска инекција од одредени извори за кои што господинот пратеник нешто спомна.  Можеби не е прецизно, можеби не е целосно, јас не располагам со целосните цифри сега во моментов. Ќе му одговориме писмено.

И последното, би сакал категорично да демантирам дека Владата на било кој начин се меша во уредувачката политика на МРТВ и тоа е очигледно.

Иван Анастасовски: Рековте дека писмено ќе одговорите само во делот околу...

Трајко Славески: Реков дека за дел од прашањето, за податоците за кои што во моментов не располагам, а ќе треба да се одговори, ќе одговорам писмено.

Иван Анастасовски: Почитуван колега дали сте задоволни во тој дел од одговорот?

Никола Ќуркчиев: Ми останува само да го почекам писмениот одговор.

Од тоа што беше кажано од министерот дека е очигледно дека во уредувачката политика на МРТВ нема надворешни притисоци или влијанија, навистина тоа граѓаните најдобро го следат и знаат. И јас дадов неколку примери. Се надевам дека напорите на оваа Влада или јазот што го има, ќе прави и во иднина напори да го надмине со легални законски средства, што нема да влијаат на уредувачката политика на МРТВ. 

Засега, јас спомнав само неколку примери и го спомнав последниот, кога определени лица, партиски функционери си дозволуваат или си даваат за право да преместуваат емисии, дури и целосно да ги откажуваат. А, се надевам дека министерот има информации за тоа.

Иван Анастасовски: Во секој случај ќе добиете писмен одговор на она што дополнително се обврза министерот да го даде како одговор во писмена форма.

На третото прашање ќе одговори министерот за труд и социјална политика, повелете.

Љупче Мешков: Пред да образложам како е спроведувана постапката за избор на репрезентативен синдикат за усогласување на Општиот колективен договор во јавниот сектор, не знам колку ќе успеам, но сакам да го убедам почитуваниот пратеник дека апсолутно не станува збор ниту за избор на синдикат по мерка или за некаква политичка желба или притисок од Владата или од мене, како министер за труд да биде избран едниот или другиот синдикат. Туку, се работи за спроведување, реализација на закон што е во примена, а тоа е Законот за работни односи, што го регулира репрезентативниот синдикат.

Ако беше намерата да се избере синдикат по мерка, политичка волја, тоа ќе беше направено уште пред 4 месеци, а не дури пред 1 месец, поради тоа што беше нужно во овие 3-4 месеци Министерството за труд и социјална политика да ја спроведе постапката преку која ќе констатира и утврди, според бројот на членството, онака како што регулира Законот за работни односи, да констатира кој е репрезентативниот синдикат за усогласување на Општиот колективен договор во јавниот сектор.

Како што и пратеникот го прочита Законот,  репрезентативниот синдикат е оној кој има 33% од вкупниот број на вработените во јавниот сектор. За да се констатира, односно Министерството да утврди колку членови и дали има доволен број членови, согласно овој цензус, испрати писма и до Конфедерацијата на слободните синдикати и до Сојузот на синдикатите на Македонија, во кое што од нив бараше да достават податоци за тоа колку членови имаат и, се разбира, да го поткрепат преку одредени документи за платена чланарина.

Ова беше доста обемна и сложена работа за Министерството. Можам да ви кажам дека Конфедерацијата на слободните синдикати достави податоци и списоци за околу 500 нивни основни организации, со име и презиме, со матичен број на претседателите на основните организации. Ние се обративме до сите тие основни организации кои во текот на 2 или 3 месеци, не се сеќавам точно, доставуваа податоци по матичен број, со име и презиме на членството и документи преку банка каде се исплаќани, односно уплатувани чланарините.

За разлика од нив, Сојузот на синдикатите на Македонија сметаше дека е тој репрезентативен синдикат и секој оној кој сака да докажува репрезентативност треба и  може да го прави преку судска постапка, а не преку поднесување на податоци за членство. Тие, всушност и ни доставија еден список со нивни членови. Но, тоа беа податоци некаде од 1993 или 1994 година, без никакви податоци за уплатена чланарина за тој број на членови.

Според тие нивни податоци, кој што пакет беше отворен во присуство на нивен член, нивен претставник, за да не биде после вака или онака, беа 13.000 членови изброени, велам од пред 14 години, додека пак според податоците од Конфедерацијата на слободни синдикати беа околу 26.500 членови.

Поаѓајќи од фактот дека во Република Македонија, според податоците од Министерството за финансии вкупниот број на вработени во јавниот сектор кои примаат плата и се на товар на Буџетот е нешто над 71 илјада, произлезе математиката дека со 26.000 членови, Конфедерацијата на слободните синдикати го исполнува цензусот од Законот од 33% и затоа уследи заклучок дека е репрезентативен за усогласување на договорот, токму Конфедерацијата на слободните синдикати, говорам за договорот за јавниот сектор. Воопшто не беше спорно порано да Сојузот на синдикатите на Македонија работеше и е потписник на Општиот колективен договор во стопанството,затоа што таму беше очигледно, тогаш кога се пресметуваше, дека имаат многу, многу повеќе членство во тој дел. Затоа тој е потписник на тој Општествен договор.

На почетокот, уште во октомври го имавме подготвено колективниот договор. Со оглед на инсистирањето на Европската унија и на сите меѓународни експерти и фактори дека социјалниот дијалог во Република Македонија мора да тече, тој е неопходен, уште тогаш јас, како министер, предлагав усогласувањето да се прави и со едниот и со другиот синдикат. Меѓутоа, и едните и другите инсистираа да се спроведе, Министерството да спроведе постапка во смисла на целосна и доследна примена на законските прописи. Ние, тоа, како Министерство, го направивме.

Што се однесува до социјалниот дијалог, до октомври, кога јас дојдов за министер, Економско-социјалниот совет немаше седница повеќе од една година. Од октомври наваму, Економско-социјалниот совет има одржано неколку седници на кои ги гледаме законите што третираат проблематика од аспект на интересите на работниците или на работодавачите. Меѓутоа, за жал, на последните две седници на Економско-социјалниот совет кога требаше да се расправа за битни прашања и закони што треба да одат на Владата на Република Македонија не се одржа, заради, јас сега не би сакал да кажам, бојкотот, но поради неприсуството на социјалниот партнер Сојузот на синдикатите на Македонија.

Сега сакам да го демантирам и тоа што тие го кажаа на прес, дека кочничар може, во иднина, на социјалниот дијалог да биде Сојузот на синдикатите на Македонија, а не Министерството кое што ги повикува и ги чека на седница на Економско-социјалниот совет, а тие на последните седници не доаѓаа. Благодарам.

Иван Анастасовски: Ви благодарам почитуван министре.

Дали пратеникот е задоволен од одговорот?

Никола Ќуркчиев: Јас не би сакал да спорам со уважениот господин министер, ниту да зборувам за бројки што верувам дека министерот ги знае, дали Сојузот на синдикатите на Македонија во својот состав ја има државната управа, правосудството, здравството, полицијата, јавните претпријатија, фондовите и дел од образованието, додека пак Конфедерацијата на слободните синдикати само образованието, одбраната и дел од наука и култура. Не знам дали таа бројка е повеќе од 15.000. Меѓутоа, знам нешто друго, и му верувам на министерот дека ќе го почитува членот 215 од Законот, кој вели дека во случај на спор за репрезентативноста на синдикатот, односно на здружението на работодавачите, одлучува надлежниот суд, во согласност со закон, во рок од 8 дена.

Или, навистина, не сакам да верувам дека бројката или процентот од 33% веќе се размислува да се намали само на 10%. Благодарам.

Се надевам министре дека ќе ги имате предвид овие укажувања.

Иван Анастасовски: Значи немате дополнително прашање.

Никола Ќуркчиев: Дали може да ми каже дали има вистина во ова или не.

Иван Анастасовски: Повелете господине министре.

Љупче Мешков: За намалувањето на процентот нема ниту постапка, затоа што реков, согласно оваа постапка што ја спроведовме, се утврди репрезентативниот синдикат за усогласување на колективниот договор за јавниот сектор.

Доколку немаше репрезентативен ниту во едниот ниту во другиот, тогаш можеби, веројатно единствен начин ќе беше да се оди на измена на законската регулатива.

Точно е тоа што вели почитуваниот пратеник дека Сојузот на синдикатите има повеќе грански синдикати во својот состав. Но, според Законот за работни односи, што се применува пред оваа Влада и јас како министер знам, од тогаш донесен, таму, тој Закон зборува за број на членови, а воопшто не спомнува број на грански синдикати. Исклучиво се оди во број на членови, така што сега практично се случува тоа, дека можеби со еден, два или три грански синдикати, а кои што едниот од нив е многу голем, членството е помногубројно таму, да се исполни овој цензус. Тоа беше регулатива на Законот за работни односи.

Иван Анастасовски: Продолжуваме со редоследот на пратеници.

Има збор пратеник господин Кондарко Борис, повелете.

Борис Кондарко: Ви благодарам почитуван потпретседателе, 

Првото пратеничко прашање е до министерот за транспорт и врски. Прашањето гласи:

Зошто ЈП Македонски железници не го исплаќа долгот за до сега извршената работа од страна на Фабриката за шински возила во Велес од 9 милиони денари? Зошто не се сервисираат повеќе шинските возила во оваа фабрика како единствено овластена да издава сертификати за исправноста на овие возила? И на крајот, кои се плановите на Владата за судбината на оваа фабрика , каде што е доминантен државниот капитал, тој е во државна сопственост, како јавно претпријатие?

Второто прашање, во врска со ова второ прашање јас веќе поставив прашање за именување на државните секретари од страна на Владата. Меѓутоа, и на основното прашање и на дополнителното, Владата ескивира целосен одговор. Затоа, бидејќи ги исцрпев по однос на тоа прашање деловничките можности, сега поставувам едно ново прашање, односно во делот во кој Владата го ескивираше на два пати одговорот.

Имено, после доставувањето на прегледот на датумите на кои се именувани државните секретари во министерствата, не е оддговорено од страна на Владата и тоа е моето денешно прашање, дали пред датумот на кој се именувани сите државни секретари во министерствата биле истите ангажирани со договор за дело, односно дали претходно таа функција ја извршувале по договор за дело, пред да бидат именувани? И, понатаму, дали наведените државни секретари го имале статусот државен советник пред да бидат именувани, односно, што е многу битно, од кога се здобиле со статусот на државен советник, односно службеник за да би можеле да ги исполнат законските услови за да бидат именувани за државни секретари?

Тоа е клучниот дел на прашањето, затоа што имаме сомневање, дека за некои државни секретари не го исполнуваат законскиот услов од 5 години како Владата би можела да ги наименува истите и со тоа се соменваме дека Владата грубо го прекршува Законот.

Третото прашање се однесува до Владата на Република Македонија, до премиерот, поточно, но бидејќи не е тука, ќе треба некој друг во име на Владата да одговори.

Во врска со Кинескиот ѕид во Скопје и со урбаната мафија. Прашањето е до каде е битката во врска со ова, со урбаната мафија?

Очигледно е дека после фуриозниот и еуфоричен почеток, сето она што се случува после тоа, испаѓа дека било пропаганда на Владата што има краток здив. Владата очигледно ги крена рацете и се откажа од таа битка. Што е многу потрагично, конкретно за Кинескиот ѕид, не само што овој симбол на урбаната мафија во Скопје и во државата не е срушен, како што вети Владата, туку истиот секојдневно интензивно се доградува и е во завршна фаза. 

И не само тоа. Туку, ниту една незаконска градба од поголем обем не е срушена. Барем не во Скопје, во поширок контекст на битката за борба против урбаната мафија што ја прокламираше Владата.

Само да потсетам, во екот на кампањата Владата се закануваше дека незаконитите градби ќе ги срамни со земја, дури и со динамит. Не само што незаконитите градби не се срамнети со земја, туку не се откриени и уапсени главните виновници за тоа. Но, аферата со Кинескиот  ѕид не завршува и не се решава само со апсењето на инвеститорот. Затоа, не е доволно неговото апсење за да се заврши законски до крај оваа афера.

Имено, тоа е можеби последната или најмалата алка во ланецот на организираниот криминал. Каде се крупните имиња што му овозможиле и дозволиле на инвеститорот да гради незаконски? Каде се оние имиња кои дозволиле да се легализира Кинескиот ѕид во Скопје и оние лица кои ги спроведувале тие постапки?

За граѓаните на Република Македонија и на Скопје не е доволна сатисфакција, не се доволна сатисфакција само апсењата на виновниците. Тоа е сепак само едната страна на медалата за да се задоволи правдата и за тоа Владата ќе има секогаш целосна поддршка.

Другиот дел од проблемот, што исто така не е ништо помал од првиот, е што Кинескиот ѕид во Скопје воопшто не треба да постои. Значи,  суштината е дека проблемите ќе му останат на Скопје засекогаш ако таа зграда продолжи и понатаму да постои. Се друго е фарса и обично залажување од страна на Владата. Ирелевантно е дали таа зграда има 5,6 или 7 ката. Штетата е направена и штетата постои. А, Владата, сепак, упорно не залажува со некакви уривања на некакви поткровја, што се разбира не е ниту одблизу доволно.

Затоа, не може никој, па ни Владата да се прикрива зад некои формално-правни одлуки со формално-правни образложенија зад кои стои Советот на општина Центар за промена на Деталниот урбанистички план. Ако на пример пермиерот на Владата на Канал 5 пред десетина дена изјави дека некој на нелегален начин нешто легализирал, тогаш прво нека каже кој е тој што на нелегален начин нешто легализирал,  па потоа ако Република Македонија е вистинска правна и сериозна држава, Владата мора да изнајде правни механизми и да ги исправи туѓите и свои грешки во името на повисокиот општествен интерес и да го сруши Кинескиот ѕид во Скопје. Па дури и тоа да е на штета на државата, во име на повисокиот интерес, Владата, ако е потребно и да ги сноси сите трошоци, сите видови на обештетувања, како што премиерот изјави 20-тина или 30 милиони евра, сепак треба да го сруши Кинескиот ѕид.

Имено, повисок интерес од Кинескиот ѕид е Градскиот парк, повисок интерес е чистиот воздух во Скопје, повисок интерес е здравјето на луѓето и рекреацијата на граѓаните, а предност, исто така, има и доградувањето на Градскиот стадион и неговата северна трибина. Сето ова вреди многу повеќе и од Кинескиот ѕид и од 20-30-те милиони евра што премиерот кажа дека треба да чини обештетувањето. 

И замислете, апсурдот да биде уште поголем, многу мина велат и се загрижени дека со изградбата на северната трибина, ќе опаднела вредноста на кинескиот ѕид. Навистина, за ова не треба никаков посебен коментар. 

Затоа, на крајот прашањето конкретно,зошто не се стопира градбата на кинескиот ѕид, додека не заврши целосната истрага, ако воопшто се води истрага, каква истрага се води, против што и против кого и кога ќе се сруши конечно кинескиот ѕид, ако воопшто Владата има намера тоа да го направи, ако не се исплаши на заканите на урбаната мафија. Напоменувам дека во вашата прокламирана почетна намера, секогаш имате поддршка од СДСМ да го спроведувате правото и законот, доследно и до крај. Благодарам. 

Иван Анастасовски:  Ви благодарам. 

На првото прашање одговор ќе даде министерот за транспорт и врски, повелете. 

Миле Јанаќиески: Благодарам. 

Господинот Борис Кондарко постави прашање во делот на претпријатието Колска-Велес и за железницата.Можам да го информирам дека со забрзано темпо се одвиваа реформите во железницата и согласно програмата на Светска банка на време ќе биде трансформирана железницата.

Што се однесува до ова претпријатие, можам да потенцирам дека имате доста застарени податоци, односно воопшто неточни податоци. Во моментот има 35 вагони на кои работи Колска-Велес. Луѓето редовно работат таму и на работа немаат проблеми. Инаку, и писмено ќе ве информирам за целокупната состојба во ова претпријатие, бидејќи гледам имате доста голем интерес. 

Иван Анастасовски:  Ви благодарам. Одговор ќе добиете во писмена форма. Повелете. 

Борис Кондарко:  Имам право само да додадам еден факт, кој треба јавноста да го знае дека работниците во оваа фабрика немаат повеќе од четири месеци земено плата. Мислам дека обврска на државата е со оглед на тоа што имаат работено да им се исплати изработеното. 

Иван Анастасовски:  Ви благодарам. 

Второто прашање кое беше поставено до Владата на Република Македонија, околу државните секретари ќе одговори господинот Зоран Ставрески потпретседател на Владата. Повелете. 

Зоран Ставрески: На поставеното прашање Владата ќе даде писмен одговор. 

Иван Анастасовски:  Ќе добиете детален одговор во писмена форма, бидејќи барате одредени прецизни податоци. 

На третото прашање кое исто така беше поставено до Владата на Република Македонија и имаше одредени потпрашања, во името на Владата ќе одговори господинот Зоран Ставрески потпретседател на Владата, повелете. 

Зоран Ставрески: И за ова прашање ќе подготвиме писмен одговор. Се разбира, кинескиот ѕид како и секој ѕид, а посебно кинески штом е, е длабок по корените и се гради долго, па така не може преку ноќ да се откријат сите работи, но се работи на тоа и ќе подготвиме писмен одговор, како и за целокупната борба против урбаната мафија. 

Иван Анастасовски:  Ви благодарам. Значи, пратеникот ќе добие целокупен писмен одговор за она што беше прашање и дел од подпрашања што следеа по однос на третото прашање. 

Продолжуваме со редоследот на поставување на прашања. 

Има збор пратеник господин Митаноски Веле. 

Веле Митаноски: Благодарам почитуван потпретседателе. 

Би сакал од тука малку да се гледаме во очи, а особено јас би сакал да погледам во очи  некои наши и некои другарки и другари. Жалам што премиерот во меѓу време го изморивме, но тука се неговите соработници, ќе му ги пренесат нашите прашања и интереси. 

Почитуван потпретседателе, потпретседатели на Владата, министри и заменици ќе поставам две прашања кои во истоветен текст се однесуваат на повеќе ресури, барем половината од кабинетот, а едно селективно и до министерот за локална самоуправа. 

Би ве замолил за сосема краток одговор, од кој би ја слушнал политичката волја,односно мерките што планирате да ги преземете, а инсистирам на детален одговор во писмена форма. 

Првото прашање го упатувам до министерот за транспорт и врски, министерот за внатрешни работи, министерот за финансии, министерот за култура, министерот за образование и наука, министерот за локална самоуправа, па дури мислам, како што се одвиваат работите, ќе има работа и за министерот за здравство.

Прашањето гласи: Што уште треба да се случи за ресорните министерства, т.е. Владата на Република Македонија, конечно треба да сфатат дека се врши безмилосна атака на највредното во државата, на градот Охрид и просторот што е препознатливост и бренд на Република Македонија пред светот. И ако веќе сфатиле, уште колку време ќе треба да чекаме Министерството за транспорт и врски да престане со издавање согласности за градби, а сите останати институции на системот да стапат на сцена и согласно своите надлежности да преземат соодветни надлежности, сеедно дали во форма на одземање на ингеренции на локална самоуправа, или пак своевиден мораториум на градба. Потенцирам, не глобално, туку во најтесното градско  јадро каде што тотално е нарушена препознатливоста на Охрид. Односно, што уште треба да се случи за Министерството за внатрешни работи, обвинителството, значи работа и за министерот за правда да постапуваат по предметите од Инспекторатот за градежништво, со цел да го одбранат градот од профитерите и сите што се огрешиле од Законот, соодветно да одговараат. 

Ќе ми дозволите, кратко образложение. Во почетокот на ноември минатата година во Охрид, по Мостар и Венеција се одржа третата конференција на министри за култура насловена “Мост кон заедничка иднина”. Во таа прилика директно од местото на случувањата, помошникот заменик директор за култура на УНЕСКО госпоѓа Франсоа Сервие, буквално кажа дека патронатот од УНЕСКО, востановен во 1989 година, градот Охрид може да го изгуби, цитирам:”Поради лошото менанџирање од страна на локална самоуправа”. 

Почитувани министри, која е цената што градот треба да ја плати поради актуелното раководство на градот на некои другарки и другари овде присутни и неои што пред малку тука зборуваа, еве го гледам Кондарко, за жал, Бучковски не е тука, другарот Бучковски, истото прашање им го поставив уште пред колумбиските избори во Охрид и наводната поставена бомба под гласачките кутии. Тогаш им укажав на филмот Цената на градот. Секако, не верував дека фактурата ќе стигне толку брзо и дека некој современ Нерон, за само две години ќе ја потроши иднината на градот, трошејќи го безмислосно просторот, позајмен од идните генерации, ако ми дозволите да ве потсетам на легендарната еколошка порака. Во Охрид почитувани, буквално ја разбрале народната:”на нероден Петко, капа не се купува”. Во Охрид најнапред се раѓа Петко во форма на шестокатница, или седмокатница, па дури потоа му се купува капа и се вклопува во просторот, односно се прават измени на деталниот урбанистички план. Кој ја ферма градежната инспекција што во меѓу време донела решение за уривање на дивиот Петко. 

За да се разбере опасноста, односно степенот на атаката врз градот од страна на ројот административни скакулци и финансиски барикуди, ќе ви предочам само неколку показатели. 

Во 2002 година во општинскиот буџет се прибрани 90 милиони денари од платени комуналии. Во 2003 година 74 милиони денари, во 2004 година 43 милиони денари, во 2005 година, откако дојде сегашното раководство, склучени се дури 160 договори за градба и наплатени се комуналии во висина од само 22 милиони денари. Многу договори, а малку пари. Зошто? Одговорот ќе го најдете во извештајот на Државниот ревизор. Одговорот или штосот е во нејасните цесии и консигнации. Од вас барам одговор, дали е тоа класично перење пари. Значи, имаме градба, нема прилив на комуналии. Нема логика, освен ако истата не се побара во цесиите со фирми од Охрид, Струга и Велешта, вклучително и јавни претпријатија основани од локална самоуправа. И сега, внимавајте. Вклучително и приватни фирми основени од градските татковци, преку кои се цесира долгот кон градежни фирми. Ете така другарки и другари се плаќаат фактурите од Охрид, виа Струга до Велешта, за преземените обврски, финансиски и политички за време на локалните избори. Сега гледајте чудо. Во 2006 година, значи лани, бројката на склучени договори нараснала на над 200. А висината на наплатата на комуналии, исто така на над 200 милиони денари. Или за да ви биде полесно, нешто по 4 милиони евра. А 2007 година, благодарам на прашањето, ќе биде интересна. Господ да ни е на помош. Градскиот полигон се стопи во долгот од Гранит, остана уште маларичната, како што ја викаат охриѓани. После тоа, ќе нема ниту воздух за дишење во најтесното градско подрачје. 

Одговорот го барам во писмена форма и најитно, во согласност со ургентноста на проблемот. Доколку сакате во кратка усмена форма, можете да ни ја соопштите политичката волја за справување со проблемот, односно да ги најавите мерките што планирате да ги преземете. 

Почитувани, во овој дел како второ прашање, бидејќи го спомнав и министерот за локална самоуправа, господин Коњановски, би го замолил во контекст на претходно кажаното, на претходното прашање, сега може и сепаратно да ми даде одговор за следните елементи. Како човек кој раководел со совет на една од најголемите општини, Битола, а е министер за локална самоуправа  веќе седум месеци, дали може да даде оценка за финансиската состојба и кондиција во локална самоуправа, во однос на состојбите што ги затекнал, вклучително и оценка за спроведувањето на процесот на децентрализација. 

Третото или второ ипол прашање, со истоветен текст повторно, до повеќе министри. Сакате одговорите одвоено, сакате заеднички потпишете се на еден одговор. Ако надлеж​ностите се однесуваат на поголемиот дел од Кабинетот, одговорете како Влада. На вас оставам како ќе постапите.

Прашање по прицип сега на министерот за култура, за надворешни работи, за внатрешни работи, за финансии, за локална самоуправа, можам да редам уште. 

Прашањето е: Кога одземената резба од Охрид, поточно од националната установа Центар за култура “Глигор Прличев” од Охрид ќе му биде вратена на непосредниот сопственик. Станува збор за заштитено со закон национално благо. Барањето е во согласност со Законот за заштита на споменици на културата од пред две години, односно меѓународните конвенции за реиституција. Некако мене ми е познато дека терминот реиституција се однесува меѓу државно, но состојбата е нешто слична и во нашата држава. 

Сосема кратко образложение. На времето една грчка министерка за култура и позната актерка го возбуди светот со настојчивоста да се вратат фризовите од Акропол. 

Иван Анастасовски:  Почитуван колега времето ви истече. 

Веле Митаноски: Јас барам. 

Иван Анастасовски: Вие барате, но времето ви истече. 

Веле Митаноски:  Од амбасадата на Република Македонија во Париз, Република Франција. 

Иван Анастасовски: Почитуван колега, десет минути поминаа, а гледам дека има уште доволно да објаснувате. 

Веле Митаноски:  Уште половина минута. 

Иван Анастасовски: Ајде половина минута. 

Веле Митаноски:  Да се вратат во Охрид една маса и 12 столови одземени од Охрид на реверс со обична дпеша од 25.12.2003 година, без печат и потпис на претходниот министер за култура, со назнака под итно. Поминаа 3,5 години, реверсот уште трае. Од засега за мене две непознати кабинети во Скопје, како што дошле под итно, исто така, под итно да се вратат од Охрид одземените три резбани гарнитури, три маси и девет фотељи. Тие се земени на обичен реверс на 17.01.2006 година. Потпишан е на реверсот. 

Иван Анастасовски:  Дури една минута помина господине. 

Веле Митаноски: Сакам да ми одговорите во писмена форма, а за политичката волја кажете сега, ако не. 

Иван Анастасовски: Ви благодарам почотитуван колега и мене ме збунивте што запишав овде. Рековте три прашања, па излегоа некаде накај четири. Сега како успеав јас по редоследот како говореше колегата да запишам, прашањата беа до осум министерства. Тоа прашање најверојатно ќе дојде до Владата на Република Македонија, од кое баравте писмен одговор. Ако не се лажам, колегата бараше писмен одговор. 

Од името на Владата ќе одговори господинот Зоран Ставрески, потпретседател на Владата, повелете. 

Зоран Ставрески: Благодарам. 

Во името на Владата ќе одговорам на сите прашања. Заради комплексноста на прашањата, а и во интерес на времето за останатите пратеници да имаат време да ги постават своите прашања, Владата ќе подготви писмен одговор за сите прашања.

Иван Анастасовски:  Благодарам, бидејќи така бараше почитуваниот колега на оние првите две прашања и серија потпрашања до господата министри, ќе добиете одговор во писмена форма. 

Третото прашање, ако добро запишав овде беше упатено до министерот за локална самоуправа. 

Има збор министерот за локална самоуправа.

Зоран Коњановски: Благодарам, благодарам на господинот пратеник за многу интересно и сериозно прашање во однос на децентрализацијата. 

Почитувани пратеници, на самиот почеток од спроведувањето на процесот на децентрализација, општините и самите градоначалници, на некој начин беа затекнати од или со финансиите, со кои требаше да се справат и да ги исполнат своите надлежности, во согласност на функцијата. 

Само да напоменам на самиот почеток се соочија со еден податок и факт дека наменските дотации во однос на образованието беа намалени за цели 40%. Дополнителен притисок врз работата на самите општини беше и податокот дека голем дел на министерства, префрлувајќи ги своите надлежности, ги префрлија и долговите кон самите општини. Тоа навистина ја отежна работата и функционирањето на самите општини. Меѓутоа, тогаш Владата наместо да преземе конкретни решенија за да ја подобри финансиската слика на општините, за жал ги доведе до позиција, голем дел од општините и градоначалниците да посакаат дури да ги вратат одредени надлежности, посебно во образованието, што ќе беше доста страшно за самиот процес на децентрализација и лоша порака која Владата на Република Македонија ќе ја испратеше пред меѓународната јавност. 

Само за краток период, за период неподолг од шест месеци оваа Влада направи повеќе конкретни чекори за да ја подобри финансиската слика во однос на нормално функционирање во единиците на локална самоуправа. 

Да потсетам, или поточно да го потсетам господинот пратеник, кој го постави ова прашање. При крајот на 2006 година со ребаланс на Буџетот беа определени 164 милиони денари кои беа вратени на училиштата за нормално функционирање на самиот процес на образование и тоа беше првиот конкретен чекор на Владата во олеснување на функционирањето на надлежностите. Исто така, со низа конкретни чекори од другите министерства се подобрува самата финансиска слика на општините и јас во оваа пригода би сакал да им се заблагодарам на колегие министри, затоа што сепак децентрализацијата е еден комплексен меѓуресорски процес и благодарен им сум што најдоа разбирање за подобрување на финансиската слика  на општините, со одрдени законски решенија. Тоа се случи со Законот за минерали. 40% од средствата кои идните концесионери треба да ги уплаќаат на сметка на подобрување на буџетската слика на општините и тоа е прв конкретен чекор исто така за подобрување на самата финансиска слика во општините. Нешто што се залагавме, додека бев јас претседател на Совет, а и подоцна е тоа што мораме да сфатиме ние дека загадувачите мораат да плаќаат. И тоа конкретно го преточивме со едно законско решение, со измените на Законот за екологија, односно за животна средина, така да 0,07 денари од киловат час произведена енергија, идните загадувачи кои произведуваат енергија од посебни горива, ќе мора да им плаќаат на општините, односно во Централниот буџет, а потоа општините тоа можат да го користат преку изработка на проекти во однос на подобрување на еколошката слика за граѓаните на соодветната општина.

Сето ова говори дека Владата навистина има еден комплексен приод кон подобрување на финансиската состојба на општините и за многу кратко време направи низа конкретни чекори кои што навистина даваат резултати.

Еден од последните чекори кој е директно да може да се комуницира со градоначалниците и со ЗЕЛС и тие го одобруваат е тој што со наменските дотации за образование за 2007 година и за средно и за основно образование, оваа година 2007 година општините односно градоначалниците ќе добиваат 39% повеќе средства во однос на 2006 година, да не говорам на почетокот на децентрализацијата 2005 година. 

Благодарам и мислам дека господинот пратеник ќе биде задоволен од одговорот.

Иван Анастасовски: Благодарам почитуван министер.

Дали пратеникот е задоволен од одговорот.

Претпоставувам дека е задоволен.

Продолжуваме со редоследот.

Има збор пратеникот госпоѓа Мери Малденовска-Ѓорѓиевска, повелете.

Мери Младеновска-Ѓорѓиевска: Почитуван потпретседателе, почитнувани претставници на Владата, почитувани пратеници.

Навистина интересот на колегите пратеници за поставување пратенички прашања е огромен заради тоа што имаме интерес да ја прашаме Владата што е тоа што го работи, каде греши и да го изразам своето жалење ако колегите кои навистина настојуваат да ги постават пратеничките прашања поради истекот на седницата нема да може да го направат тоа, како што се колегата Ацо Киров, Верица Филипова, Марјанчо Николов, но јас ќе настојувам да дадам свој придонес во овој процес настојувајќи моите прашања да ги поставам во време пократко од 10 минути, па ако може после мене уште некој да постави прашање, иако темите за кои што сакам да зборувам заслужуваат дискусии многу повеќе од 10 минути.

Гледам дека трпението на министрите се намалува, па затоа на почеток ќе кажам до кои три министри ќе бидат упатени прашањата за да може барем нивното внимание да биде пристуно додека јас зборувам.

Првото прашање е до министерот за правда, второто за мнинистерот за внатрешни работи и третото за министерот за труд и социјална политика.

Првото прашање кое го поставувам до министерот за правда се однесува за една тема која е многу значајна, многу актуелна, но за која за жал партијата на власт ВМРО-ДПМНЕ и Владата има различни ставови и мислења од моментот кога беше опозиција, па во предизборната кампања, непосредно по изборите, но и сега кога тешкиот дел од таа работа, работоите што доаѓаат на ред, а тоа е прашањето на соработката на Република Македонија со Хашкиот трибунал. 

За ова прашање бев инспририрана заради тоа што навистина и во периодот додека оваа Влада е на власт многу работи се сменија, па од оној почетен наплив во медиумите за тоа што се ќе направи оваа Влада на тоа прашање сега се попроретчени се тие изјави и настапи за разлика од септември месец, нема да зборувам долго за периодот пред тоа, на 14 септември кога премиерот имаше средба со госпоѓа Делпонте, кога лично се залагаше и прашуваше какви гаранции треба да направи Владата за да бидат пуштени Љубе и Јохан да се бранат од слобода, дека претходната Влада ништо не направила, дека ќе се отворат архивите на министерствата за да им ги дадат доказите, дека ќе биде определен обвинител кој ќе ја координира соработката со Хаг, сега имаме нешто сосема друго. 

Тие така најавувани специјални гаранции на Владата не овозможија Љубе и Јохан да се бранат од слобода, тие се таму, во Хаг, таму каде што беа и претходно.

Во однос на посебен обвинител наместо работата да оди напред се враќа назад. Премиеерот можеби не знаел, иако верувам дека знае, но така се изјавуваше, имаше јавен обвинител задолжен за дискусија со Хаг и соработка преку кој ќе се одвива враќањето на 4-те предмети, но и тоа што го имавме сега го изгубивме. Владата се соочува со фактот дека нема што посебно да прави во однос на еднаквиот третман на обвинителите и бранителите во постапката на Љубе и Јохан заради тоа што тоа и претходно го имаше и само во континуитет треба да го продолжат или на техничка основа тоа што претходно беше поставено да го спроведуваат договорот кој го склучи претходната влада, а за две многу драстични прашања имаме навистина уназадување. Како што реков едното е прашањето со обвинителот и тој обвинител што беше задолжен да дискутира за враќањето на предметите веќе го нема тој мандат од оваа Влада, доверливи се прашањата па не зборувам со имиња и презимиња, а најголемиот парадокс е тоа што претседате, замислете претседател на Коорднативното тело за соработка со Хашкиот трибунал наместо барем на исто ниво како што би требало да биде, да биде министерот за правда, претседател на Координативното тело за соработка со Хашкиот трибунал е шефот на кабинетот на министерот за правда и ова координативно тело, барем така добивме информација од една на седниците на Комисијата во Парламентот од заменик минстерот за правда дека досега има одржано само еднаш седница.

Моето прашање до министерот за правда е што направи оваа Влада за Љубе и за Јохан во изминатите 7 месеци во пресрет на судењето закажано на 16 април 2007 година. 

Второто прашање е до министерот за внатрешни работи и се однесува на Законот за следење на комуникациите. Иако ова прашање навистина сите со нетрпене очекувавме да биде санкционирано најнапред во законска форма овозможувајќи на тој начин органите да ги употребуваат, да ги применуваат специјалните истражни мерки и овој Закон во Парламентот помина со двотретинско мнозинство, така како што е пропишано, подржано и од пратениците од опозицијата за да биде овој Закон правилно применте, за да не биде на штета на слободите и правата на граѓаните, за што лично сум заинтересирана многу и како граѓанин, но секако и како пратеник барам министерот за внатрешни работи да ми  одговори како се спроведува одредбата од законот и дали во предвидениот рок од 3 месеци по стапување на сила на Законот, до тој рок истече на 28.02.2007 година се изготвени подзаконските прописи предвидени со Законот.

Со членот 4 од Законот за следење на комуникации се вели дека податоците собрани со овластено следење на комуникации и регистрите во врска со нив имаат карактер на службена тајна и тие се под посебен режим на заштита што го пропишува министерот за внатрешни работи односно министерот за одбрана итн. 

Немам време да ги прашувам сите министри, вклучувајќи го и министерот за правда, бидејќи тука има и негови обврски, затоа што ако се посветиме само на прашањето до Министерството за правда ќе ни треба еден ден пратенички прашања само за тоа, но прашањето е до министерот за внатрешни работи дали овие подзаконски акти поточно правилникот е донесен и дали во рок од 6 месеци од денот на влегување во сила, тоа значи заклучно со 29 мај 2005 година државните органи и правните лица кои вршат производство, нудење, продажба и држење на средства за следење на комуникациите ќе го усогласат своето работење согласно одредбите на овој закон, бидејќи во изминатиот период не е направено ништо, од информациите што ги имам на тој план. Значи, имате уште два месеци, па дали ќе успеете да го направите ова што е ваша законска обрврска.

Третото прашање е до министерот за труд и социјална политика за една тема, а тоа е посвојувањето, прашање кое што е многу значајно од аспект на граѓаните кои имаат потреба да ги употребуваат одредбите од Законот за семејство кои се однесуваат на оваа материја, но немаат храброст за своите проблеми да проговорат јавно, затоа што тоа право што Законот за семејство и подзаконските акти им го даваат ако несоодветно се применува, а тие за тоа проговорат јавно дефакто никогаш нема да го остварат. 

Прашањето е до министерот за труд и социјална политика и конкретно е колкав е бројот на посвојувања за кои е одлучено во изминативе 7 месеци и дали на минстерот му е познато врз основа на кои критериуми и услови е извршен избор на посвоители. Дали во овој период има деца што се дадени на посвојување во странство, затоа што Законот предвидува приоритет на државјаните на Република Македонија, по исклучок на странци и дали покрај критериумите кои што треба да ги применуваат и центрите за социјални работи и Комисијата формирана од министерот, како што се матријална, здравствена положба, психофизичка, семејна итн, дали и некакви други критериуми се бара да бидат исполнети од страна на лицата кои што се јавуаат за посвоители. Верувам дека министерот ги има податоците, а доколку ги нема ќе треба добро да пробуричка како работат неговите служби, а тука мислам дека за некои работи ќе треба да се вклучи со активности и Министерството за внатрешни работи, бараем од податоците што јас ги имам. Благодарам.

Иван Анастасовски: Благодарам.

На првото прашање ќе одговори министерот за правда.

Михајло Маневски: Благодарам господине потпретседателе, почитувни дами и господа пратеници.

На пратеникот Мери Младеновска-Ѓпрѓиевска и благодарам за поставеното прашање. Навистина ни пружи шанса да кажеме за тоа што направивме во овој изминат период во врска со одбраната на обвинетите Бошковски и Трчуловски во Хашкиот трибунал и со целосна одговорност сакам да ви кажам дека со овие 6 месеци направивме толку колку што не беше направено во изминатите неколку години.

Прво, што се однесува до грижата на Владата во врска со обезбедувањето на одбраната на обвинетите сакам да ви кажам дека затекнавме кога дојдовме неисплатени сметки, а превземени обврски кои што моравме веднаш да ги платиме со оглед на реакциите на одбраната на обвинетиот Бошковски.

Второ што направивме, направивме анекс на договорот со кој е зголемена сумата која се однесува за подготовка на одбраната на обвинетиот Бошковски и во претпретресната фаза и претресната фаза. Направивме, ги подмиривме досега сите овбрски, буквално сите обврски што се однесуваат на одбраната на обвинетиот Бошковски и на обвинетиот Трчуловски.

Вие знаете дека претседателот на Владата и заменик претседателот на Владата беа во посета на Хашкиот трибунал, остварија контакти со Хашкиот трибунал, со главниот обвинител на Хашкиот трибунал и со претседателот на Хашкиот трибунал. После тоа делегацијата која беше составена од министерот за правда, министерот за внатрешни работи и заменик претседателот на Владата исто така оствари контакти со претседателот на Хашкиот трибунал, господинот Покари, претседателот и главниот обвинител на Хашкиот трибунал госпоѓата Карла Дел Понте, сакам да ви кажам дека за овие неколку месеци толку многу дејствија се преземени во врска со потребата на одбраната за сослушување на свидетели и прибавување на докази, но за жал, ова не можам, овие податоци не можам да ви ги изнесам поради што во последното обраќање од Хашкиот трибунал дословно стои, а јас мислам дека тоа на госпоѓата Младеновска и е познато дека барањето за помош, овие информации треба да се третираат како строго доверливи.

Јас сум запрепастен од лесно изговорените зборови на пратеникот дека наводно шефот на кабинетот бил претседател на Координативното тело, очигледно госпоѓата Малденовска има или лоши информации или лоши информатори, претседател на Координативното тело е министерот за правда и сакам да ве информирам дека последната седница на Координативното тело се одржа вчера сабајле. Мислам дека сето ова што се говори сакам да претпоставам дека се должи или на недостакот на информации или на лоши информции, заради тоа што во овие неколку месеци и Владата на Република Македонија и Министерството за правда за подршка на семејствата на обвинетиот Трчуловски и на Љубе Бошковски даде материјална подршка, превзема соодветни мерки во рамките на можностите и на овој начин да им помогне. 

Она што мислам дека требаше да се каже, а не е кажано, а можевте да го направите кога бевте на власт веќе на оваа седница е законот за соработка со Хашкиот трибунал кој што во контактите што ги имавме во Хаг наидува на исклучително добра подршка и посебно се оценува како потез на Република Македонија изразува целосна спремност за соработка со Хашкиот трибунал. Конкретно, а не само вербално.

Ова што е значајно во врска со ова, денес започна тридневниот семинар за обука на судии, јавни обвинители и други лица за меѓународното хуманитарно во рамките на меѓународните организации и како организатори и подржувач од ОБСЕ и други организации кои што учествуваат во него и ќе трае три дена. Сакам да ви кажам дека е направена комплетна програма за обука на судии, за обука на јавни обвинители, за обука на стручни соработници, за обука на судски полицајци, за обука на преведувачи итн.

Се на се мислам дека Владата на Република Македонија и Министерството за правда превзема се што е во рамките на нивните можности за обезбедување на одбраната на обвнинетите Бошковски и Трчуловски и за нормативно регулирање на оваа материја.

Благодарам на вниманието.

Иван Анастасовски: Благодарам почитуван министер.

Дали пратеникот е задоволен од одговорот.

Мери Младеновска-Ѓорѓиевска: Јас ќе го кажам својот став во однос на одговоро со оглед на фактот што она го слушнаве од министерто, може да заклучиме дека барем во еден дел е добро тоа што се поставува како прашање од пратениците и во комисии овде во Парламентот е поттик Владата да почне нешто да работи и како резулата на она што се случуваше на Комисијата за политички систем по повод Законот за Хашки трибунал, еве во меѓувреме Владата технички го сменила претседателот на Координативното тело, бидејќи навистина од шефот на кабинетот да биде претседател на ова Координативно тело до министерот има голема разлика и што втората седница на Координативното тело за 7 месеци по втор пат е одржана во текот на вчерашниот ден. Значи по поттик од страна на пратениците на опозицијата.

Добро е што дознавме дека технички Владата продолжува да го прави тоа што беше поставено од претходнат влада, иако министерот кажа и работи кои што се далеку од она што реално се случува, но се работи за исполнување на договор склучен од претходната власт. 

Техничките усогласувања се техничка работа кои одат како резулатат на стандардни процедура во Хаг, како резулата на тоа што самата постапка  оди од една во друга фаза и како што се наближува денот на судењето така и обврските на државите кои се обврзани да ја плаќаат одбраната се зголемуваат. Значи, не станува збор за ништо ново од страна на оваа Влада во однос на Љубе и на Јохан, туку само за исполнување на тоа што беше договорено од претходната влада и во однос на одбраната, плаќањето на одбраната на Љубе Бошковски, но и во однос на достапноста на материјалите кои изминативе години потполно рамоправно со обвинителите ги имаат бранителите на Љубе и на Јохан. 

Иван Анастасовски: Тоа значи дека немате дополнително прашање.

Мери Младеновска-Ѓорѓиевска: Дополнително прашање во моментот не, а сите други работи кои што се од доверлив карактер писмено ќе бидат доставени на министерот.

Иван Анастасовски: Благодарам. 

Продолжуваме ...

(Минстерот сака да даде дополнителен коментар).

Нема простор со Деловникот за дополнителен коментар господине министер.

Продолжуваме со одговор на второто поставено прашање.

Има збор министерот за внатрешни работи, повелете.

Гордана Јанкуловска: Благодарам потпретседателе.

Во инстерес на времето заради сериозноста со која треба да се пристапи на прашањето по однос на досега преземените активности и динамиката на активностите што следуваат на пратеникот Мери Младеновска-Ѓорѓиевска ќе и одговориме по писмен пат.

Иван Анастасовски: Благодарам.

Пратеникот ќе добие одговор во писмена форма.

Продолжуваме по третото поставено прашање.

Одговор ќе даде министерот за труд и социјална политика, повелете.

Љупче Мешков: Значи, една од функциите што ги извршува во рамките на неговите надлежности Министерството за труд и социјална политика е и спроведувањата на постапката за посвојување. Таа постапка е пропишан во Законот за социјалната заштита и во подзаконските акти и таа постапка практично, сега не би должел многу околу таа постапка, но само во кратки црти ќе кажам дека таа постапка се води од страна на Комисија именувана од министерот. Значи, таа Комисија функционира и во Министерството е избрана од прилика пред две и нешто години, трета година функционира составот на таа Комисија и таа е составена од работници од Министерството од повеќе општини односно центри за социјална работа. Таа Комисија ја спроведува постапката во соработка со центрите за социјална работа од подрачјето на општината каде што има дете за посвојување.

Значи, најпрво посвоителите се јавуваат со барања до центарот за социјална работа, поднесуваат потребна документација за посвојувањето и потоа се носи решение дека тие лица имаат право односно треба да посвојат дете и се запишуваат во регистарот. Можам да ви кажам дека многу голем број на лица се запишани во тој регистар. Последната состојба беше скоро 600-ни или 587 во регистарот се запишани посвоители кои имаат добиено решение за посвојување, чекаат погоден момент кога ќе се изврши посвојување. 

За да се посвои новороденче старосната граница е 45 години, колку е родителот постар од 45 години толку и детето што се посвојува треба да биде возрасно. 

Во странство посвојувањето бидејќи имаат право и странските државјани само до колку за детето нема интерес кај нашите. Значи, државјани посвоители, што се разбира многу ретко се случува, затоа што има многу баратели. Но, обично астранските посвојувачи посвојуваат повозрасни деца, затоа  што нема претходно интерес кај нашите граѓани и тие се обично повозрасни деца, кои во многу голем број случаи, кои што имаат одредени недостатоци или физички или психички и тн. Такви посвојувања, додека сум јас министер овие месеци има од прилика 15 или 16 и најголем број од тие случаи се од посвоители од Република Италија, потоа Република Словенија, па Франција и Германија, но со  по неколку случаи. Ние како Министерство за труд и социјална политика, водејќи сметка дека посвоеното дете кое што е во странство, потоа мораме да вршиме и контрола, да вршиме увид дали тоа дете е здраво и живо, каде се наоѓа, дали живее во добри услови и тн., ние, се разбира, тоа засега не го правиме, што е еден недостаток во таа постапка. Затоа, одиме кон тоа да склучиме договори за меѓудржавно посвојување со земјите кои што имаат интерес за тоа.

Таков договор неодамна склучивме со Република Словенија, а со оглед на фактот дека повеќето посвоени деца се од Република Италија посвоителите, ние водиме постапка сега разговори да склучиме таков договор за меѓудржавно посвојување и со Република Италија. Се разбира дека имаше муабети во оваа процедура и постапка, има и неодредени законски дејанија. Значи, сега би рекол муабети, случаи, тоа треба да се констатира, да се утврди, да се осуди и тн., нема, меѓутоа, ние согледувајќи ја оваа состојба дека е тоа едно поле на големи можности и на коруптивно однесување на одредени службеници, го согледа тој проблем и Владата и затоа го задолжи Министерството за труд и социјална политика да подготви една целосна информација за постапката за посвојување, колку случаи имаме  во последно време, во последната година или  во последните пет години, не е битно, колку имаме посвојувања во странство и се она што е битно за постапката на посвојување и работата на Комисијата и на центрите за социјална работа во спроведувањето на оваа постапка.Оваа информација ние ја подготвивме и ја доставивме до Владата и ќе биде предмет на разгледување на една од можеби на првата, ако не на втората седница на Владата на Република Македонија. Јас како министер и нашето Министерство во таа информација има табели и многу бројки и многу податоци и јас со задоволство сите тие бројки, податоци, почитуваната пратеничка што ја интересираат можам писмено да и ги доставам, со оглед на фактот дека сега во овој момент точно ги немам кај себе тие бројки. Во таа информација комплетно има преглед на се што е работено и што работи и Комисијата и центрите за социјална работа. Ние, се разбира, во поглед на тоа да обезбедиме законита постапка во делот на посвојувањето, ќе преземеме и соодветни мерки. Една од првите ќе биде одредени работници кои долго години работат на оваа проблематика, да ја преиспитаме нивната работа и евентуално да ги распределиме на други места и на нивни места да донесеме други работници, кои ќе ја извршуваат оваа работа. Благодарам.

Иван Анастасовски: Благодарам.

Бидејќи, на она конкретното е бројот на критериумите, ќе добиете и одговор дециден во писмена форма како што вети и самиот минситер.

Продолжуваме со редоследот на пратеници кои треба да поставуваат пратенички прашања.

Има збор пратеник госпоѓа Филипова Верица.

Верица Филипова: Благодарам почитуван потпретседателе, почитувани колеги пратеници, министри и заменици.

На почетокот на поставувањето на моите пратенички прашања, да се извинам на граѓаните, на бирачите, посебно изборна единица 3, затоа што одреден дел на пратенички прашања доставени до мене, заедно со комплетен материјал и документација, не би можела да ги поставам, поради лимитирањето на бројката 3 односно поради тоа што имаме право на денешната седница да поставиме само три пратенички прашања.

Исто така, се извинувам и на стечајците, кои веќе 27 дена мрзнат пред Собранието, нивното прашање и проблематика беше експлоатирана два пати до сега на денешната седница конкретен одговор не беше даден од Владата, меѓутоа се надевам дека понатаму ќе имаме прилика за нив поопширно да дискутираме и да дебатираме овде во Собранието.

Моето прво прашање е до министерот за земјоделство, шумарство и водостопанство. Се однесува за договорите на плодоуживање во општината Штип и општината Карбинци. Имено, направени се во текот на минатата година, согласно стандард на законска процедура, оглас, рок за жалби, можност за тужење, склучување на договори, така што направени се 74 договори за плодоуживање, со вкупно 150 лица. Меѓутоа, до ден денес тие лица не се воведен во владение на земјиштето кое им е доделено. Се работи за 150-тина стечајни работници, социјални случаи или невработени лица. Зошто веќе седум месеци не се спроведуваат, јас се извинувам, да почекаме министерот, гледам дека сега влезе, зошто веќе седум месеци не се спроведуваат потпишаните договори за давање на земјоделско земјиште во сопственост на државата на плодоуживање во Штип и штипско. Зошто министерот кој законски го има правото а и обврската да формира комисија за воведување во владение, не ја спроведува истата. Зошто прави злоупотреба на  службената должност со законски последици. Нели законот е ист за сите, па и за министерот и за сите општини, а само во Штип и штипско, во општина Карбинци не е заврешено воведувањето во владение на веќе важечките договори за  плодоуживање. Зошто Владата со активни мерки не ги збрине тие 150 лица и не ги избрише од евиденцијата за Агенција за вработување од договорите за плодоуживање, туку си игра со нивната судбина и понатаму. 

Господине министер, дали треба да се пропушти и пролетната сетва, ако тоа не можеше да биде сторено есента.

Во духот на отворена Влада, се надевам дека нема да останете само на зборови, туку после вашиот одговор, ќе ги видиме вашите дела.

Моето второ прашање се однесува до министерот за економија или до вицепремиерот Ставрески. Се однесува на начинот на работа во акционерските друштва во сопственост на Владата ЕЛЕМ и МЕПСО. Тема, која веќе подолго време е експлоатирана, меѓутоа тема каде работењето на овие акционерски друштва, благодарение на недостатокот на електрична енергија се одбива на многу чуден начин. Таму се случуваат набавки без тендери. Се сеќавате на првата директна спогодба за 20 милиони евра која ја аминуваше ова Собрание. Се случува застапување на големите компании од страна на адвокатски канцеларии на пратеници во Собранието. Таму се случуваат нови вработувања без оглас за вработување, без потреба се измислуваат работни места и сл.

Прашањето би било на кој начин е извршено осигурувањето односно се потпишани договорите за осигурување со осигурителната компанија ТАБАК, прашање на кое веќе еднаш беше даван одговор дека било согласно законот за јавни набавки, како јавна набавка од мал износ до 3000 евра, нешто нелогично, ако се знае дека годишните договори за осигурување и реосигурување на овие компании изнесуваат милионски суми евра. Така, месечно би биле потребни стотина илјади евра, а не 3000 евра, колку што е овој член од Законот за јавни набавки од мал износ. Воедно, како и колкав е бројот на привремено вработени лица преку овие агенции во АД ЕЛЕМ и АД МЕПСО, а тоа се да потсетам и да кажам за јавноста дека агенции во сопственост на роднини или пријатели на владеачката гарнитура, агенции во кои се трошат и се одлеваат големи суми на пари од државните фирми и институции и агенции преку кои на едно исто работно место најчесто измислено работат по неколку лица.

Третото прашање за денес повторно го поставувам до министерот за економија и вице премиерот Ставрески и се однесува на тендерот во врска со тендерот за продажба на 100% од акциите на ТЕЦ Неготино. Продажбата на ТЕЦ Неготино која сега работи на мазут е во тек. Кога централата работи на мазут, загадувањето на околината е многу помало во однос на загадувањето на околината при работа на јаглен. Познато е дека повеќе од еден век во Неготино и неготинско се одгледува виновата лоза, се добиваат многу квалитетни производи и многу квалитетни вина. Населението приближно 100 илјади жители се занимава со оваа дејност, винарство. Какви ќе бидат последиците врз насадите со винова лоза во регионот на Неготино, Долни Дисан и околината со изградбата и пуштањето во работа на идната ТЕЦ Неготино, најверојатно на јаглен, најверојатно со еколошки котли, меѓутоа дали постои еколошки елаборат за влијанието и евентуалниот степен на загадување и оштетување на овој регион.

Иван Анастасовски: Ви благодарам.

Првото прашање беше доставено до министерот за земјоделство, шумарство и водостопанство.

Има збор министерот, повелете.

Ацо Спасеноски: Прво, благодарам за прашањето, затоа што ми давате можност да подискутираме околу една работа што се одвивала во текот на самите извори. Пред самото заминување на бившиот министер Садула Дураки, каде што во Штипско Балван во текот на мај и јуни, објавен е конкурс за поделба на земјоделско земјиште за социјални случаи. Тоа значи луѓе кои користат социјална помош и се невработени. На тој оглас за поделба на тие 350 хектари поднесени се 130 барања од кои  70 се потпишани, 40 се одбиени, а 20 се неотворени. Мене не ми е јасно како може да не е отворено некое барање. 

Втора работа, во текот на крајот на август претходниот министер ги потпишал овие одлуки за доделба на земјиштето. Она што е најинтересно во тие одлуки пронајдовме и поранешни функционери и бивши градоначалници кои добиле на овој конкурс, така што моментално во тек е преиспитување на целата таа постапка. Земјоделскиот инспекторат и Комисијата за ревизија сеуште работи на преиспитување на тоа. После прочистувањето на комплетната документација и соодветно постапување по наодите, ние ќе ја разделиме оваа земја, затоа што сепак е за земјоделците. Она што е карактеристично дека не е само овој оглас така спроведен, претходно информиравме дека и три огласи други со околу 12 илјади хектари, во текот на предизборната кампања е делено на сличен начин, така што од тие три огласи, трите ги раскинавме, а овој оглас, повторно ќе потенцирам, е на посебно преиспитување. Кога Ќе ги имаме комплетните информации од Комисијата што ја прави контролата, можеме и да ги доставиме.

Иван Анастасовски: Ви благодарам.

Дали пратеникот е задоволен од одговорот?

Има збор пратеник госпоѓа Филипова Верица, повелете.

Верица Филипова: Од одговорот на министерот не сум задоволна. Поради тоа барам на писмено да го добијам одговорот, бидејќи помина периодот за есенската сеидба, поминува периодот за пролетната сеидба, седум месеци сигурно дека имавте време да проверите и да направите контрола на тие договори кои се веќе полноважни, согласно со надлежните институции. Благодарам.

Иван Анастасовски: Благодарам.

Значи побаравте одговор во писмена форма и ќе го добиете одговорот во писмена форма.

Второто прашање беше упатено истовремено до министерот за економија и до потпретседателот на Владата. 

На второто прашање ќе одговори министерот за економија, повелете.

Вера Рафајловска: Благодарам потпретседателе, прашањата имаат и податоци кои треба да се обезбедат и на почитуваната пратеничка Верица Филиповска на писмено ќе и одговориме. Благодарам.

Иван Анастасовски: Пратеникот ќе добие одговор во писмена форма.

Третото прашање исто така беше упатено и до министерот за економија или до потпретседателот на Владата, господинот Ставрески, кој ќе одговори на ова прашање околу акциите во ТЕЦ Неготино.

Има збор министерот за економија.

Вера Рафајловска: И на ова прашање писмено ќе се одговори.

Иван Анастасовски: Пратеникот ќе добие одговор во писмена форма и на третото поставено прашање.

Продолжуваме со листата за поставување на пратеники прашања, согласно и договорот да работиме денеска до 18,20 часот, има време да постави уште прашање пратеник господин Шутаров Васко.

Повелете Васко Шутаров.

Васко Шутаров: Благодарам господине потпретседателе, почитувани колеги, почитувани членови на Влада.

На крајот на денот и на крајот на оваа денешна сесија на пратенички прашања, три прашања од областа на земјоделството. Мене малку ме изненади колешката од СДСМ, ова е реткост колегите од опозицијата да прашуваат и дури беа позиција, прашања од земјоделството.

На почитуваниот министер од земјоделство би му поставил три прашања, на кои што дел можеби писмено да ми одговори.

Првото прашање ќе биде поврзано со распределбата на земјоделското земјиште во долгорочен закуп.

Второто со откупот и пласманот на земјоделските култури од јужновардарскиот и југоисточниот дел од земјата.

Третото прашање е поврзано со состојбата со вода за наводнување и материјално финансиската состобја на водостапанствата во овој дел на Македонија.

Почитуван министер, во еден мал преглед што го имам пред себе за состојбите со земјоделското земјиште во сопственост на државата дадено по  долгорочен закуп во спроведена постапка по оглас, според член 62, на територијата на општините Гевгелија, Богданци и Дојран, можам да констатирам дека преку 90% од корисниците или плодоуживателите на тоа земјиште немаат постојано живеалиште на територијата на овие општини, а во најголем дел исто така преку 90% ги немаат измирено обврските кон државата. Некои од нив немаат платено ни денар од моментот на добивање на тоа земјиште. Ќе ви прочитам само дел од тие должници, колку да ви ја илустрирам поблиску состојбата. Црковна општина Битола, на пример, на територијата на општина Гевгелија и тоа покрај граничниот појас Богородица има добиено првокласно земјиште на користење 14 хектари. Изминатиот четиригодишен период нема платено ни денар од закупнината. Да биде куриозитетот уште поголем на интервенција на еден инспектор во земјоделството, на адреса на која што е пријавена оваа фирма, се јавува една жена во поодминати години и кажува дека нејзиниот сопруг е веќе од поодамна починат и не знае кој го пријавил тоа земјиште на нивна адреса. Една фирма со седиште во Тетово има добиено 165 хектари првокласно земјиште и со години не плаќа редовно закупнина и плус не ја обработуваат земјата која што им ја зеле. Истото се случува и со една скопска фирма која има добиено шест хектари во најплодниот дел на Дојранското крајбрежје, кое ниту ја обработува земјата, ниту ја плаќа. Во 2005 и 2006 година само еден земјоделски инспектор поднел 71 пријава за злоупотреба на условите од договорите за закуп и по ниту еден од нив не е постапено. Многу често се случува некој со добиени три хектари и со неплатени давачки кон државата да узурпира неколку пати повеќе, 30-тина хектари и за тоа воопшто да нема реакција од ниту еден надлежен државен орган. Ова прашање го поставувам во прилог на поништениот оглас број 1-07 објавен на ден 26 јануари 2007 година.Причината за негово поништување е тоа, велите вие во вашето објаснување што го најдов на веб страницата на Министерството, што по неговото објавување беа утврдени недостатоци на понуденото земјоделско земјиште. Тие недостатоци се состојат во тоа што дел од површините се узурпирани, а на некои од нив постојат и долгогодишни насади. Некои од површините биле предмет на договори за закуп, кои договори веќе се раскинати, а површините сеуште не се вратени во владение на Република Македонија.

Во прилог на ова е моето прашање, до каде е постапката за ревизија на земјоделското земјиште кое е дадено под закуп по јавните огласи.

Дали е извршено било каква контрола на закупеното земјиште во општините Гевгелија, Богданци, Дојран и Валандово, со оглед на тоа дека според постоечкиот Закон, оној што не го обработува земјиштето што го има добиено, ќе му биде одземено.

Дали сите закупувачи имаат Анекс на договорот за закуп на земјоделско земјиште, имам информација дека оваа обврска ја избегнуваат за да не плаќаат закуп.

Во контекст на ова потпрашање е моето пратеничко прашање:

Како во ваква состојба на теренот ќе се дели земјоделското земјиште?

Моето второ пратеничко прашање е поврзано за состојбите со откуп и пласман на земјоделски култури и каква стратегија има Министерството во правец на организирање и помош на земјоделците на овој план.

Кои култури можат да сметаат на премии и друга директна помош во корист на земјоделците.

Во овој контекст ме интересираат проценките, вашите оценки за откупот на тутунот кој завршува на 31 март оваа година.

За прогнозите за пласманот на раноградинарските култури, пролетната зелка која веќе на 15 април ќе биде во полн ек на берба, доматите, краставиците, пиперките и бостанот, како и вашите согледувања за пласман на грозјето и виното оваа сезона, посебно во контекст на она што се подготвува во Парламентот на Република Србија, имам информација дека ќе се носи Нацрт закон за вино во Република Србија со кој квотите кои Република Македонија ги имаше за извоз во оваа земја ќе бидат сведени на нула заради заштита на производството на грозје и вино во оваа Република.

Колку за информација, со вкупниот увоз на вино уделот на македонското вино пораснало од 70%, велат српски извори во 2005 година, на 76% во 2006 година. Од Македонија се увезени преку 200 илјади хекто литри вино во вкупна вредност од над 9,5 милиони евра.

Дали Министерството за земјоделство, шумарство и водостопанство има стратегија за да се амортизира оваа нова состојба која ќе се случи, наиме, македонското наливно вино повеќе нема да може да се преработува во Србија и да се флашира како вино со брендови од фирми од Република Србија.

Моето трето прашање е поврзано со состојбата со водоснабдувањето и водостопанството.

Наиме, според сите прогнози што ни ги предвидуваат синоптичарите, оваа рана пролет навестува едно долго и сушно лето, претпоставките се дека сезоната на наводнување ќе почне наскоро и ќе трае до доцна есен, дали ќе има доволно вода и во каква материјално-финансиска кондиција се водостопанствата од јужниот и од источниот дел на земјата, пред се мислам на Јавното претпријатие Гевгелиско-Валандовско поле, Струмички слив, Мантово-Радовиш и во контекст на ова ќе сакам и писмено да ми одговорите.

Моите информации говорат дека состојбата што новата власт ја затекнува во овие стопанства е повеќе од катастрофална, милионски неплатени сметки за струја, заостанати 20-тина плати и придонеси за вработените, пустош во инфраструктурата, украдени цевки за наводнување, филтри и пумпи.

Со оглед на тоа што времето ни е кратко, на третото прашање ќе инсистирам писмено да ми одговорите, а ако имаме време, на првите две прашања ќе сакам и усмен одговор. Благодарам.

Иван Анастасовски: Ви благодарам.

Почитуван министер за земјоделие сите три прашања се упатени до вас, гледајте во времето кое ни е преостанато да дадете одговор на првите две прашања, а на третото е побаран писмен одговор, повелете.

Ацо Спасеноски: Благодарам што на крајот од денешните пратенички прашања имаме прашања и од областа на земјоделието.

На првото пратеничко прашање - распределбата на земјоделското земјиште, верувајте таму она што затекнавме ние е еден голем хаос, ако во контекст на тоа беше и одговорот на претходното пратеничко прашање каде имаме низа конкурси за распределба на земјоделско земјиште кое се делело токму во времето на изборната кампања, од друга страна можам да ви кажам дека во текот на 2005 и 2006 година наплатата на закупот на земјоделско земјиште не била повеќе од 15%, плус на тоа може да се истакне еден голем проблем со узурпирање на земјиштето, со некористење на земјиштето, несоодветна употреба на тоа земјиште и рентање на тоа земјиште.

Заради тоа во изминатите месеци од нашето доаѓање, Земјоделскиот инспекторат направи повеќе од 380 контроли од кои поднесе 122 решенија за раскинување на договори или на површина повеќе од 10 илјади хектари.

Она што беше околу огласот, последниот оглас за распределба на земјоделското земјиште таму при контрола на Земјоделскиот инспекторат се констатира дека од вкупното земјиште шт беше на површина на околу 12.432 хектари, узурпирано земјиште имаме 8.890 хектари, 20 ари и 24 м2 и за сите овие узурпатори поднесена е соодветна постапка, соодветна прекршочна постапка.

Околу политиката на Владата за распределба на земјоделското земјиште се води од една главна определба каде земјиштето можат да го користат само вистинските земјоделци со тоа што приоритет при користењето на земјоделско земјиште треба да се даде на околното население, на околните жители затоа што во најголем број случаи иако се работи за огромни земјоделски површини на одредени региони во Македонија локалното население, локалните земјоделци не можат да добијат ни еден хектар.

Прво, она што треба да го направиме како Влада, тоа е ставот на целата Влада и Министерството за земјоделство, шумарство и водостопанство е да им дадеме приоритет на локалните земјоделци, така што тие први да можат да конкурираат за 5-6 хектари површина за да би можеле да се занимаваат со земјоделска дејност затоа што најголем дел од нив се социјални случаи, или немаат друг предмет на работа. Ако останат понатаму дел од површините за кои нема да конкурираат локалните земјоделци, тогаш ќе може да се конкурира и на пазарни основи на поголеми парцели.

Тоа беше накратко околу земјоделското земјиште, а за поконкретни бројки и податоци и писмено ќе ви се обратам во контекст на времето што ни останува.

Иван Анастасовски: Се извинувам, во тој случај во еден дел ќе добиете писмен одговор, а она што го одговори министерот дали сте задоволен од одговорот?

Васко Шутаров: Во најголем дел сум задоволен од одговорот на господинот министер, во делот на кој не добив одговор, ќе сакам да добијам и по писмен пат преглед на оние фирми и поединци кои го злоупотребиле правото на закупнина на долгорочен закуп на земјоделско земјиште од општините Гевгелија, Валандово, Дојран и Богданци.

Иван Анастасовски: Ви благодарам, ќе добиете во писмена форма.

По однос на одговор на второто прашање, има збор министерот за земјоделие, повелете.

Ацо Спасеноски: Благодарам.

Благодарам и за второто прашање, затоа што со тоа прашање фактички се погаѓа и основата на проблемот на нашето земјоделие, тоа значи немање на пласман на земјоделските производи. Она што го затекнавме со самото наше доаѓање на терен во нашето земјоделие беше еден хаос, ако се земе од тоа дека со самото доаѓање во септември при средбата со лозарите беше истакнато дека тие постојано имале проблеми со извозот на грозјето затоа што се чекало на граница, имало проблеми со плаќањето, пристапивме кон решавање на тој проблем.

Ист проблем беше и со пченицата, јаболкото, тутунот, кој моментално завршува на 31 март, па можам да ви ги кажам податоците за откупот до каде е и како се извршил тој откуп. Со потенцирање дека овие податоци се добиени од Инспекторатот.

На 23 март 2007 година податоците зборуваат дека откупот на тутунот се одвива вкупно ароматични тутуни откупени се од типот “Јака” 4.965.137,40 кгр, “Басмак” 1.651.465 кгр, “Прилеп” 11.654.738 или вкупно 16.880.821 кгр. од договорите.

Дополнителни количини се откупени 3.724 кгр. од типот “Јака”, 20.406 кгр. од типот “Басмак”, 1.173.332,80 кгр. од типот “Прилеп” или вкупно 1.195.462,90 кгр.

Мувлив тутун откупен е 3.633,50 кгр, “Басмак” 2.594,20 кгр, “Прилеп” 46.164,40 кгр или вкупно 52.397 кгр или се вкупно откупено е 19.519.196 кгр, а според наши проценки претставува откуп од околу 95%.

Она што можам да кажам во глобала за целиот откуп во текот на есенва што се одвиваше, беше што постојано се следеше тој откуп, однапред се интервенираше со самите наши патувања и контакти во странство се притискаше да може да се помогне тој извоз и пласман на нашите прозиводи, така што голем дел од нашите производи се продадоа во значајни количини и се остварија значајни резултати.

Она што ние како Влада и како Министерството за земјоделство, шумарство и водостопанство преземаме е покомплексно решавање на овој проблем да не доаѓаме во ситуација постојано решавање на проблемите со пласманот, заради тоа ние презедовме неколку активности.

Прво, преструктуирање на агро берзата на стокова берза и формирање на три откупно преработувачки центри во Струмица, Росоман и Радовиш каде ќе се инсталираат калибратори, место за пакување и ладилници за чување на производите за да би можеле во тие производни шпицеви тоа да се складира.

Во завршна фаза е и формирањето на АД За промоција и продажба на земјоделски производи каде ќе може да се земе нашиот производ, маркетиншки да се претстави на потенцијалните пазари и да се пристапи кон негово директно продавање.

Ова заедно со фјучерсите кои треба да се издаваат на самата стокова берза ќе придонесе кон решавање на проблемот и кон можност за планирање на одредено земјоделско производство и можност тогаш да се насочат субвенциите кон она што го бара  пазарот. Она што го бара пазарот ќе произлезе токму од ваквото работење, некој вид на планско работење во земјоделието.

Ако на тоа се придодадат плус субвенциите кои треба да помогнат за едно посовремено производство и производство при кое самите земјоделци ќе можат да остваруваат поголем приход од иста површина, мислам дека со право можам да кажам дека во последните неколку месеци оваа Влада и ова Министерство придава посебно значење кон решавање на овој проблем.

Во интерес на времето, можам да зборувам многу повеќе, но во интерес на времето ако треба дополнително и писмено ќе доставиме. 

Иван Анастасовски: Ви благодарам.

Дали пратеникот е задоволен од одговорот?

Васко Шутаров: Да, јас му благодарам на министерот за исцрпниот одговор, но во исто време ќе го потсетам дека се она што го кажа сега, дека ние како пратеници ќе го држиме за збор. Му благодарам уште еднаш.

Иван Анастасовски: Благодарам.

На третото прашање ќе добиете одговор во писмена форма, бидејќи самиот така побаравте од министерот за земјоделие.

Со тоа, почитувани колеги, ја заклучувам 35-та седница на Собранието на Република Македонија.

Утре продолжуваме во 11,00 часот со 34-та седница на Собранието на Република Македонија. Ви благодарам.

(Седница заврши со работа во 18,23 часот)

